
	Намайг сургууль даяар шившиг болгосон будилаан үүссэн тэр нэгэн өглөө би гэрээсээ ердийнхөөсөө аажуу гарсан юм. 

	Өчигдөр орой болтол хаагуур алга болсноо надад өөрөө хэлнэ байх гэж найдсандаа ээжийгээ тойрон эргэлдсэн боловч яагаад ч юм бэ үг дуугарсангүй. Урьд нь хэрэв ээж минь хаа нэгтэй саатсан бол дөнгөж босго алхмагц л хувцас хунараа ч тайлалгүй хожимдсон шалтгаанаа тоочдог сон. Гэтэл өчигдөр юм хэлээгүй, өнөөдөр ам жимийсээр л байлаа. 

	Би гэрээсээ ухасхийн гарч Арбатын гудамжаар харайлгаж явлаа. Энэ үед гудамжинд өдрийнх шиг шаваарсан хүмүүс байхгүй учир гүйж явахад онцын саатал байсангүй. Хэнд ч саад болохгүй, хэнд ч түлхүүлэхгүй явж болно. Машин ч цөөхөн, агаарт бензиний үнэр тархаагүй байв. 

	Манай сургууль нэгэн багахан гудамжинд байдаг юм. Харин би өөрөө дэлхий дахинд алдартай Москвагийн Арбат гудамжинд «Энд 1831 онд Александр Сергеевич Пушкин сууж байсан» гэж бичсэн гантиг чулуун самбар бүхий байшингийн зэргэлдээ суудаг билээ. 

	Урьд нь би энэ байшингийн хажуугаар өдөртөө үй түм дахин гүйж өнгөрдөг байсан боловч тэр бичгийг олж үзээгүй юм санжээ. Бүтэн арван гурван жил байшинд суухдаа тэр бичгийг нь олж хараагүй байж билээ. Гэтэл ноднин жил манай сургуульд утга зохиолын шинэ багш ирж намайг хаана суудаг вэ? гэж асуусан билээ. Би түүнд хариу хэлтэл, «Мэднэ ээ. Пушкиний байшингийн зэргэлдээ байдаг юм» гэж билээ. Би мангар юм шиг, «Ямар Пушкиний?» гэж асуулаа. Бидэнд тийм нэртэй хэн хэний нь танил байхгүй шиг билээ. «Александр Сергеевич Пушкиний... Нөгөө алдарт... Чи өнөөдөр гэртээ харихдаа хичээж өөдөө харж тавин гуравдугаар байшин дээр байгаа дурсгалын самбарын бичгийг уншаарай» гэж багш маань хэлж билээ. 

	Хожим нь би тэр самбарын дэргэд цаг шахам зогсохдоо харсандаа итгэхгүй байлаа. Гэтэл намайг төрөхөөс өмнө түүнийг хадсан байсныг яана. Ажигч биш хүн гэдэг энэ дээ. 

	Тэр багш сэтгэлд нийцтэй хүн байв. Нэрийг нь Федор Федорович гэх боловч бид товчлон Эфэф гэж дуудна. Харин овог нь инээдтэй... Долгоносик (шөвгөр цох). Өөрөө утга зохиолын багш, овог нь шавжийн нэр. Үнэндээ эхлээд тэр хүн надад сэтгэлд нийцээгүй юм. Яагаад гэвэл тэр юм л бол сонгодог зохиолоос эш татдаг байлаа. Юу гэсэн үг вэ, өөрийн нь үг гэж байхгүй юм шиг. Дараа нь би учрыг нь олж, тэр зан нь зүгээр ч юм шиг санагдах боллоо. Тэрээр ямар нэгэн үг эш татчихаад таг болчихно. Товчхон, тайлбарлаад байх юмгүй. Бас тэгээд эш татахдаа зүгээр л цээжээр буудчихгүй, сэтгэл нь заавал хөдөлнө. Ерөнхийдөө л их наргианч хүн... 

	Багш нарыг ингэж хэлж болохгүй, тэд бол томоотой, тохитой улс болохоос наргианчид биш гэж хэн гуай ч хэлэх байх. Гэвч би тэр багшийг, циркийн алиалагч шиг инээдэмтэй хүн гээгүй байна. Харин ч тэр багш үзтэл залуу, алжаасан шинжгүй боловч инээх нь ховор хүн. Жирийн биш байдагт нь л наргианч гэсэн юм. Надад бол жирийн биш хүмүүс л наргианч хүмүүс. Тэгээд бас онцгой үгс мэднэ, бусдын үгийг чагнаж чадна. Чи дургүй байвал чамайг шалгаагаад байхгүй. Нүд нь бүр цоо ширтчих шахна. Юм ярьж байхдаа өөр тийшээ харна аа, номгүй. 

	За ингээд ерөнхийдөө бид хоёр лут нөхөрлөж, би түүний «тусгаарланд» орж гардаг боллоо. Тэр багш ганц өрөө сууцаа ингэж нэрлэдэг юм. 

	Тэгээд энэ явдалд багш минь ёстой нөхөр шиг лут тусалсан юм. Тэгээгүй бол будилаант явдлын дараа намайг арай л амьдаар минь бариад идчихээгүй билээ. Нүүр хийх газар олддоггүй. Гэтэл намайг багш дэмжсэн юм. Амьдралдаа юунаас ичвэл зохих, юунаас айхгүй байвал зохихыг сэнхэртэл тайлбарласан юм. Би түүний үгэнд орсон юм. Энэ л намайг аварсан гэж хэлж болно. 

	Уг нь бүх хэрэг нуусан баялгаас болсон юм. 

	Үгүй ээ, Иван Кулаковаас эхэлсэн юм. 

	Үгүй ээ, ээжээс эхэлсэн юм. 

	Эсвэл байхгүй юмыг бий болгон боддог миний зангаас ч болсон юм уу даа. 

	Би сургуулиа хүртэл гүйж мөн л урьдын адил хонх дуугарахаас яг таван минутын өмнө орж ирлээ. Ангидаа шуугин орж иртэл манай эгнээний эхний партан дээр хоёр шинэ хүүхэд, хүү охин хоёр сууж байж харагдлаа. 

	Хүү нь ерийн л хүү, охин нь бүр улаан зээрд үстэй юм. Үс нь арзайгаад ширэлдчихсэн, хүний толгой гэхээсээ, дов сондуул гэлтэй. Тэр хоёр суучихсан аятайхан нь аргагүй ярилцаж байдаг юм байна. 

	Хаанаас ирсэн нь мэдэгдэхгүй, түүгээрээ сонирхол татдаг болохоор шинэ хүүхдүүд ирэхэд би л хувьдаа дуртай. 

	Өөрийнхөө суудал руу шулуухан явсан боловч нүд минь зүүн тийш шинэ хүүхдүүдийн зүг хялам хялам гээд байлаа. Ингэж хялмалзсанаас болж толгой ч эргэх шиг боллоо. Тэгтэл Ленка Попова над руу ухасхийн хүрч ирлээ. Үүнээс сайн юм гардаггүй болохоор би болгоомжиллоо.

	— Сайн байна уу? Сонин юутай ирэв? гээд их нялуун дуугаар асуулаа. Тэгэхдээ зориуд чанга дуугаар ярьж байгаа нь шинэ хүүхдүүдэд дуулгах гэсэн бололтой. 

	«Юутай ирэв гэнэ үү? Яасан хөөрхөн асуулт вэ? Их юм болж дээ... Бид нар чинь ном дэвтэртэй цүнх л барьж ирдэг шүү дээ, мэдээжийн хэрэг. Харин та юундаа ингэж хашхираад байгаа юм бэ? Тэгтэл тэр авчирсан цүнх дотор бодоогүй бодлоготой алгебрын дэвтэр байгаагаа саналаа... 

	Тэр бодлогоо бодохоор дэвтрээ гаргаж ирлээ. Гэтэл Ленка надаас холдохгүй, миний дэргэд эргэлдсээр байлаа. 

	— Бодоогүй ирсэн бол надаас хуулаад ав! гээд дахин анги дүүрэн хашхирлаа. 

	Зээрд охин эргэж харлаа. 

	— Тэгье гэж би хариулав. 

	Ленка парт руугаа гүйн очиж дэвтрээ гаргаж ирээд тусархуу янзаар надад сарвайлаа. Үгүй ер, мань хүн огт өөр болчихжээ. Хэзээ ингэдэг билээ. Тэгээд Ленкаг үсээ тайрчихсаныг нь харлаа. Хар гайхал чинь, өчигдөрхөн гэзэгтэй байснаа өнөөдөр тайрмал үстэй байдаг. 

	— Чи яачхаа вэ? гэж би түүнээс асуулаа. 

	Би эелдэг зан гаргаж зүгээр л асуусан юм л даа. 

	— Яагаа ч үгүй гэж байгаа нь жүжиглэхдээ дуртай амьтан болохоороо хэнэггүй царай гаргаж байгаа юм. 

	— Гэзгээ яасан вэ?

	— Атом, нейлоны эринд гэзэг саад болохоос өөр юмгүй гэж хэлэхдээ Ленка шинэ хүүхдүүдийн анхаарлыг өөр дээрээ татах гэж зориуд чанга дуугаар өгүүлэв. 

	Миний хувьд бол ч үүний гэзгийг чөтгөр авсан ч хамаагүй хэрэг. Энэ гэзэгтэй байна уу, гэзэггүй байна уу ямар ялгаа байх вэ. Харин энэ бол тун санамсаргүй явдал боллоо. 

	Ленка бид хоёр аль хэдийнээс бие биеэ андахгүй юм чинь. Гэтэл ганц өдөр төрөл арилжчихав уу гэлтэй хүзүү нь шал ондоо болоод ороод ирэх юм. Урт нарийхан хүзүү нь цоо ил, жижигхэн чих нь дэрчийчхэж. 

	— Чи гэзгээ бүр тайрчхаа юу?

	— Үгүй түр. Маргааш гэзэгтэй ирнэ, гэж хэлчхээд намайг чадсандаа инээд алдлаа. 

	Шинэ охин инээмсэглээд хөршдөө ямар нэгэн юм шивнэн хэлж байгааг би олж харлаа. Энэ жүжиглүүрийн үг түүнд таалагдаж дээ. Эд нар ч цөмөөрөө л ижилдээ ижил, годилдоо годил улс байна даа. Зээрд охин дахин эргэж харсан боловч би түүнийг ширвэн харсан тул эргэж харах хүсэл нь мөд оргилохгүй биз. Хэрэг болбол би хүйт оргитол чинь харж чадна шүү. Хэдийгээр шинэ боловч ямаршуу чиг шугам баримтлахаа мэдвэл таарна. Харин чи Ленка сайхан мэдээрэй, гэзэгнээсээ чангаалгасан чинь багадаад байгаа бол гайгүй, одоо наад шодонгоос чинь зулгаагаад өгнө өө. 

	Бодлогын дэвтрийг нь даруй эргүүлэн өгөхөөр шийдлээ. Ойртож очоод дэвтрийг нь чулуудчихаад «Би бодлогоо бодчихсон юм байна. Харин чи гэзгээ тайрчихсан чинь яг май загас шиг болчхож» гэж анги дүүрэн хашхиръя гэж бодлоо. 

	Би төлөвлөгөөгөө биелүүлэхээр боссон боловч санаснаа өөрчиллөө. Үүнтэй зууралдаад юугаа хийх вэ. 

	Тэгтэл сүүлчийн минут ганц секунд шиг харван өнгөрч хонх хангиналаа. Эфэф орж ирлээ. 

	Тэрээр ухасхийн орж ирээд ангийг тойруулан харснаа, «Цаг дэмий үрээд яах вэ» гэж хэлдэг юм. Гэтэл өнөөдөр анги удирдах хичээл. Энэ хичээл дээр юу дуртайгаа ярихыг Эфэф зөвшөөрдөг юм. Алиалж болно, дэмий донгосож болно, дуртай асуултаа асууж болно. 

	Эфэфийн хойноос шил дараад Рябов орж ирлээ. Түүний цоохор тахиа гэж хочилдог юм. Эфэф яагаад ч юм бэ түүнийг миний хажууд суулгаж бид ширээ нэгтэн болсон боловч зан байдлаараа бид шал ондоо хүмүүс. 

	— Чи яагаад дахиад хождов? гэж Эфэф асуулаа. 

	— Федор Федорович минь, би юм бодсоор яваад нэг буудал илүү явчхаж, гэж Рябов хэллээ. 

	Тэр тэгээд чин үнэнээ хэлж байгаа дүр үзүүлэвч чухамдаа худал хэлж маяглаж байлаа. 

	— Чи юу болоод худлаа залаад унав, Рябов? Урьд нь ингэж худлаа ярихыг чинь үзээгүй шиг билээ гэж Эфэф хэллээ. 

	«Ингэж худлаа ярихыг чинь» гэдэг үгээ онцолж хэлсэн юм. Тэгэхээр өөрт нь тааламжгүй өөр юм бас үзэгдсэн байх нь ээ. Рябов хоосон цээжлэгч бөгөөд бусдын хошин үгийг дагалдан баясагч гэдгийг хэлж байгаа бололтой. Аргагүй шүү дээ. Тийм зан хэнд ч таалагддаггүй. 

	Эфэф эцгийнхээ өвлөж үлдээсэн цэргийн хээрийн хуучин цүнх рүүгээ тонгойход цөмөөрөө дуугаа хурааж өлийн харж байлаа. 

	Би ч бас өлийлөө. Эфэф цүнхээ уудалсан бол заавал нэг явдал болно. Тэнд нь ухаан алдмаар юм олон бий. Нэг удаа орос хэлний хичээл дээр хүн бүхэн өгүүлбэрийн зэрэгцсэн гишүүдийн тухай ярианд залхаж гүйцээд байтал цүнхнээсээ нэгэн үнгэгдсэн нимгэн ном гаргаж ирээд ямар ч хэл үггүй уншиж гарсан билээ. 

	Эфэф өөрийн үзсэнийг ярьж байгаа юм шиг нам дуугаар, нэгэн жигд, ямар ч аялгуугүй уншиж байсныг нь би одоо хүртэл мартдаггүй юм. Уншиж дуусаад «Энэ номыг бичсэн цэрэг одоо байхгүй» гэснээ харамсан гашуудсан байртай. «Арай л эрт нас барсан юм» гэж нэмж хэлсэн билээ. 

	Ном гар дамжин явсаар надад ирэхэд түүнийг нээж «Эм Казакевич Одод» гэж би уншиж билээ. Доор нь «Нуувч нэгтэй нөхөртөө» гэж гараар бичээд, зохиогч нь гарын үсгээ зурсан байв. Эфэфийн эцэг нуувч нэгтэй нөхөр нь байсан юм. Яаж дайтаж, яаж амь алдаж байсан тухай цул үнэнийг өгүүлсэн ёстой ном байлаа. Уншаагүй хүн байж магадгүй уншихыг зөвлөе. 

	Тэгтэл Эфэф түүхт цүнхээ ухахыг больж дотроос нь арван хоёр хуудастай ерийн сурагч дэвтэр гаргаж ирэхэд бид бүхний урам хугарлаа. 

	Май энэ дэвтрийг ав, Рябов. Хэдэн удаа худлаа хэлснээ тэмдэглэж байгаарай гэж Эфэф хэлэв. 

	Энэ багш худалч хүнд дургүй юм. Бусдад ч ийм дэвтэр өгч байсан боловч хожим нь нэг ч дурсдаггүй юм. Дэвтэр л өглөө. Цаашхыг нь яахаа өөрөө мэд,

	— Гэмгүй өнгөрлөө. Намайг хөгшин оруулахгүй байх гэж бодсон юм, гээд Рябов миний хажууд суулаа. Би хариуд нь юу ч дуугарсангүй, яагаад гэвэл яг энэ үеэр Эфэф шинэ сурагчдад дөхөж очоод тэдэнтэй мэндэллээ. 

	Шинэ хүүхдүүд бослоо. 

	— Та бүхний алдар хэн бил ээ? гэж Эфэф асуулаа. 

	— Кулаковынхан. Үүнийг Иван, намайг Тошка гэдэг. Бид ах дүү хоёр, гэж зээрд охин хэлэхдээ огт сандарсан янзгүй байлаа. 

	Үгүй, энэ Иван Кулаков мөн өндөр өө! Дүү нь дөнгөж мөрөөр нь татаж байна. 

	— За яах вэ, ах дүү хоёр Кулаков сууцгаа. Бид найз нөхөд болж чадна гэж итгэж байна аа. Ах дүү хоёр, ах дүү хоёр гэж давтав. Тэрээр сая сонссон бүхнээ дахин дахин хэлдэг заншилтай юм. 

	Би хэлсэн шүү, наргианч гэж, нэг үгээ давтаад байдаг, энэ үедээ өөрөө лав шинэ хүүхдүүдийн тухай бодож байгаа даа. Тэд нар түүний тархинд ямар нэгэн байр эзлэв бололтой. Кулаковынхны тухай юу ч мэдэхгүй хэр нь тэдний тухай орой болтол бодох нь лав. Дандаа тэгдэг юм. Таньдаг хүнээс танихгүй хүний тухай бодох нь илүү сонирхолтой байдаг юм. Яагаад вэ гэвэл таньдаг хүний тухай мэдэхгүй юмгүй, харин танихгүй хүний тухай юу санаснаа бодож болдог юм гэж нэг удаа надад үнэнээ хэлж билээ. 

	Би одоо бас л түүнийг дуурайгаад танихгүй хүний тухай олонтоо боддог болсон юм. Урьд нь би өвөг эцэг, ээж, ангийнхаа тухай боддог байсан юм. Одоо бол гудамжинд ямар нэгэн танихгүй хүүхэд юм уу, эсвэл энэ Иван Кулаков шиг нүдэнд дулаахан том хүн дайралдвал өдөржин түүний тухай бодол болж миний хамгийн сайхан нөхөр болчхоод, хүн бүр надад атаархаж байна гэж боддог болсон юм. 

	Би энэ бүхний тухай бодлого болоод шинэ хүүгийн шилдэг нөхөр болчхож гэж бодсоор байгаад хүүхдийн тоглоомын бяцхан модон морь халааснаасаа гаргаж ирснээ ч мэдсэнгүй. Өчигдөр орой ээжийгээ хүлээж ядахдаа хуучин юм ухаж байж бичгийн ширээний шургуулгаас үүнийг санамсаргүй олсон юм. Би хуучин юм ухаж миний амьдралд хэзээ ч дахин давтагдахгүй аливаа мартагдсан явдлыг дуран санах дуртай билээ. 

	Энэ морьхон найман настай. Аав бид хоёр анх удаа цирк үзсэний дараа үүнийг надад аав минь сийлж өгсөн юм. Цирк үзэхээс өмнө би амьд морь үзээгүй учир, аав минь намайг цирк болж тоглоод хамт очиж үзсэнээ дурсаж байг гэж энэ тоглоомыг сийлж өгсөн юм. 

	Тэгтэл Рябов тонгосхийж тоглоомыг минь булааж авав. 

	— Өгөөдөх, гэж би шивнэн хэлэв. 

	— Өгөхгүй гэснээ Эфэфийг бидэнд дөхөж ирэхэд Рябов

	— Суу, Феодор Феодоровчийн үгийг сонс, гэлээ. 

	Үгүй мөн сахилгатай амьтан шүү! Хүний юмыг булааж авчхаад гайхуулах гэж. 

	— Юу болов? гэж Эфэф асуулаа. 

	— Энэ, гэж Рябов хэлээд миний тоглоомыг сарвайлаа. 

	Эфэф юу барьж байгаа юмыг сонирхож цөмөөрөө бидний зүг ширтлээ. 

	— Бяцхан жоохон жаал. Ангид уйдаад байхаар тоглоомоо авчирсан байна шүү, гэж Рябов хошигнов. 

	Бүгдээрээ инээлдлээ. Шинэ хүүхдүүд бидний зүг эргэн харсан боловч инээсэнгүй. Юу ч атугай төвийг сахихаар шийджээ. Бусад нь цөм л инээлдэж байв. Манай ангийнхан ч хэрэггүй цагт ч инээж чаддаг улс л даа. 

	Эфэф дуугаралгүй тоглоомыг минь надад өгөв. Тэр бас инээсэнгүй. Сайн хүн болох гэж маягласан хүнд дургүй л дээ. Зарим багш нар ийм юманд дуртай. Харин Эфэф тийм биш. 

	Тэгтэл Зинка Сулоева босон харайж,

	— Феодор Феодорович, Ленка үсээ тайруулчихсаан, гэж хэлэв. 

	Тэгээд цөмөөрөө Ленкаг харж намайг мартаж орхив. Одоо л Ленка санасандаа хүрэв бололтой, цөмөөр түүнийг ширтэв. Гол нь энэ Кулаковынхан харж байна!

	— Атом нейлоны үед шалиг гэзэгний хэрэггүй. Ер нь толгойг буржийлгаж гоёх нь гол биш, ажиллуулах нь чухал гэж би хэллээ. 

	Эфэф уруулаа арайхийн жимийлээ. Ямар нэгэн юм сэтгэлд нь таараагүй үед тэгдгийг нь би анзаарсан юм. Тэгснээ Ленкаг харж, дараа нь намайг харлаа. Миний урдаас ширтэж байгаа хэр нь намайг олж харахгүй тийм хачин харцтай байлаа. 

	 

	Царцанги залуу насанд ч яах вэ 

	Цадигаа алдаж явнам бид

	Томоогүй яаран ам алдаж л байна 

	Тольдох тавилангийн өмнө хөглөж ч мэднэ шүү. 

	 

	гэж тэрээр өндөр дуугаар аажуухан хэлэв. 

	Захирч өөрийгөө чаддаггүй байнам»... гэдэг чинь юу гэсэн үг вэ? Хачин шүлэг байна даа. 

	Завсарлагаар Зинка надад наалдаж хачин далд аятай зөнчийн дуугаараа,

	— Гараа өгөөдөх, одоо юу бодож байгааг чинь би таая гэж шивнэлээ. 

	Гэтэл би илбийн хүчинд автсан юм шиг тэр шинэ охины тухай бодлоо. Зинка аймаар хүн. Харвал ерийн л бүдүүн охин, гэтэл заримдаа яагаад ч юм бэ хүний бодлыг таачихдаг юм. Эсвэл бид ангидаа ямар нэгэн юм нуучихад олчихдог юм. 

	Нэлээн бүдүүлгээр гараа суга татаж авахаас аргагүй боллоо. Зинкагийн тэр илбийн юмс одоогоор надад хэрэггүй байлаа. 

	— Би чиний алгыг харалгүй таагаад олчихлоо! гэж Зинка хашхирлаа. 

	— Юу гэж хашхичаад байгаа юм бэ! Их юм болж дээ... гэж шивнээд, — Цаашдаа юу болох нь мэдэгдэх яагаа ч үгүй байна гэж ихэмсгээр нэмж хэлэв. 

	— Би мэдэж байна, би мэдэж байна!... гэж Зинка жирийн хоолойгоороо хашхираад хөхөрсөөр ангиас гүйж гарлаа. 

	Хичээлийн дараагаар манай пионерын удирдагч, аравдугаар ангийн сурагч Борис Капустин гүйж ирлээ. Тэр бидэнтэй таван жил бүр хоёрдугаар ангид байхаас эхлээд зууралдаж янз янзын биологийн музей, аж үйлдвэрийн үзэсгэлэнгээр дагуулан явж нэг удаа эрдмийн хүрээлэнд аваачсан хүн билээ. 

	Тэгэхэд нохойд хутгаар биш лазерын туяагаар мэс засал хийж байлаа. Дараа нь энэ бол онцгой мэс засал биш гэж нотлон биднийг гадаа хүйтэнд бүтэн цаг зогсоож билээ. Лазерын туяа судсыг зүсэхдээ нүхнүүдийг бөглөчихдөг болохоор цусгүй мэс засал болж байгаа юм гэж ярилаа. 

	Түүний үгийг манайхны нэг нь тасалсан чинь биднээс бүр залхаж гүйцээд байгаа, бушуухан салж амрахын тул сургуулиа л бушуу төгсөх юм сан гэж билээ. 

	Нээрээ ч нэг жилийн дотор хоёр анги дэвшчих гэсэн боловч зөвшөөрөөгүй юм. Тэгэхээр нь яаманд очоод тэнд нь бас л хүнд сурталтнууд байж. Эфэф хөөцөлдөөд ч бас нэмэр болоогүй юм. Түүнд «хууль бол хууль» тэгээд л гүйцээ гэж хэлсэн юм. Тэгэхгүй бол бүгдээрээ анги алгасаж харайгаад бүр замбараагаа алдана гэж хэлсэн юм. 

	Инээдтэй юм шүү, хүн болгон адил биш дээ. Зарим нь нэг жилд хоёр анги харайчихад нөгөө зарим нь хоёр жилд нэг ангиа барахгүй байхад багш нар арга ядсан байртай гурав тавьж байдаг шүү дээ. Үүнийг мэдэхгүй хэн байх вэ. 

	За тэгээд Капустин ангид шуугин орж ирээд халаас бүхнээр нь дүүрэн байдаг төмөр хайрцгуудаа хангинуулав. Тэрүүнд нь янз бүрийн амьтан байдаг юм. Тэгээд:

	— Та минь ээ! Салаан дарга нарыг сонгоё. Тэгэхдээ орчин үеийн хурдаар шүү. Америкчуудын «стресс» «тенш» буюу «даралт» «хүчдэл» гэдгийн ёсоор шүү, гэж хашхирав. 

	Эхлээд дөрвөн салаа байгууллаа. Би дөрөв дэхэд нь орлоо. Дараа нь Борис ингэж хэллээ:

	— Эхний дөрвөн салаанд ороогүй хүн байвал бос!

	Рябов, Ленка, Зинка-төлөгч, хоёр шинэ хүүхэд энэ таван хүн бослоо. 

	Гэмгүй л амьтад цуглаж дээ... 

	Өнөө Иван Кулаков чинь намайг хараад инээмсэглэлээ шүү. Шогч Рябовыг биш, шодон гэзэгт Ленкаг ч биш, харин намайг хараад инээмсэглэв. Би тэгэхээр нь урдаас нь инээмсэглээд аль ч салаанд ороогүй юм шиг суудлаасаа бослоо. 

	— Чи юу гээд босоод ирэв? гэж Борис асуулаа. 

	Би дуугарсангүй. Миний бодлоор бол Кулаков зүгээр залуу юм. Би түүнтэй нэг салаанд оръё гэж хэлэлтэй нь биш дээ. Боссон хүмүүсийг Борис ажиглан хараад, өөрөө учрыг олох нь хүн бүрд сайхан байдаг болохоор ойлгосон царай гаргав. 

	— Салаан даргаа та нар өөрсдөө сонгоорой, гэж хэлчхээд гарах гэж ухасхийтэл халаасанд нь нэг юм таржигнахад гаргаж иртэл мөсөн чихрийн том хайрцаг байлаа. 

	Бид түүнийг тойрлоо. 

	Борис хайрцгийг онгойлговол атга шороон дотор чийгийн улаан хорхой. Харваас зэвүүтэй атиралдаж байна. 

	Ленка айсан байртай дуу алдахад өнөө шинэ зээрд охин хэлэмгий байдлаар ингэж хэллээ:

	— Ерийн л чийгийн өт байх шив. 

	— Өт биш ээ, лубрикус террестрис байгаа юм. Маш сонин амьтан, хар шороон хөрсийг бий болгогч чинь. 

	Энэ Капустин янзын хүн шүү. «Маш сонин амьтан» л байж гэнэ!

	Манай аав ийм лубрикусээр чинь загас барьдаг юм даа, гэж шинэ охин инээлээ. Инээд нь цаанаа ёжтой, бас нүд нь үл тоомсорлосон байртай. 

	Үүний оронд өөр охин байсан бол нэг ч үг дуугарахгүй дээ. Гэтэл энэ Борист хүртэл халдаж байна. Борис ч гэсэн дээ бас доожоогүй амьтан, ямар нэгэн «чихэнд чимэгтэй» үг хэлчихийн оронд царай нь улайгаад гараад явчих юм. Ийм мэт охидыг дуугүй болгож байвал таарна. 

	Тэр охин над руу харахаар нь би юу ч атугай нүүр буруулав. Үүний үгэнд өртвөл амьтны элэг доог болж гүйцэх юм байна. 

	Борисыг гарсны хойно бид буланд цуглаж байгаад миний саналаар Иван Кулаковыг салаан даргаар сонгов. Нэг дуугаар, бүр хэтэрхий нэг дуугаар сонгов. Яагаад вэ гэвэл, түүний төлөө Ленка хоёр гараа өргөсөн юм. 

	— За яах вэ, нөхөд минь, би зөвшөөрье. Харин нэг нь нийтийн төлөө, нийт нь нэгийнхээ төлөө байна шүү, гэж Иван хэлээд нимгэн дэвтэрт бидний нэрийг бичиж аваад нэмж хэлэхдээ: — Эхлээд та бүхний эцэг эх юу хийдгийг бичиж авъя. Дэс дараалан бие биеийндээ очиход тэд нар ажил байдлаа бидэнд ярьж өгөг, гэлээ,

	— Ямар сайхан бэ! Энэ чинь ёстой суут санаа байна, гэж Ленка хэлэв. 

	— Манай аав туршин нисгэгч. Бидэнд нисэх хүчний тухай ярьж өгнө. Харин ээж эмч, гэж Иван хэллээ. 

	«Сүрхий л айл юм» гэж би бодлоо. 

	— Манай аав автомашин зохион бүтээгч инженер гэж Ленка хэллээ. 

	— Энэ чинь бидэнд хэрэг болно гэж Иван хэлээд Ленкаг харлаа. 

	Хорвоогийн хамгийн хөөрхөн охин гэж Иван түүнд хэлсэн юм шиг Ленка час улайхад Тошка чанга гэгч нь хөхрөв. 

	— Манай эцэг цахилгаан гагнуурч, ээж лаборант, гэж Зина хэллээ.

	— Миний өвгүүд эдийн засагчид гэж Рябов хэлэв. 

	— Чинийх? гэж Иван надаас асуулаа. 

	Манай эцэг жишээлбэл, сансрын нисэгч, ээж цаанадаж спортын мастер гэж хэлээд эднийг бүгдийг нь дийлбэл сайхан аа. 

	— Ээж маань машины бичээч, гэж би хэллээ. 

	Тэд нар цөм дуугүй боллоо. Би тэдний урмыг хугалав бололтой. Бидний эцэг эх гэдэг ийм агуу их хүмүүс байхад үүний эх ерийн машины бичээч байх юм гэж тэд нар намайг өрөвдсөн байж магадгүй. Намайг өрөвдөхөд би дургүй. Энэ бол би эцгийгээ дуурайсан хэрэг. Тэр маань бас өрөвдүүлэхдээ маш дургүй байж билээ. 

	— Ээж маань өдөр болгон ямар нэгэн юм машиндаж шинэ зүйл олж мэддэг гэж би хэллээ. 

	— Мэргэжил, мэргэжлийн ээж хэрэгтэй, гэж Рябов хэлэв. Тошкаг цоо ширтчих гээд байгааг нь би мэдээд байсан юм, тэгсэн чинь мань хүн Тошкаг хараад тачигнатал хөхөрлөө.

	— Цоохор тахиа, алиа салбадай маань жирийн биш алтан өндгөөр өндөглөв, гэж би хэллээ. 

	— Рябов! Ингэж ярих чинь буруу шүү! гэж Иван хэлээд, мөрөн дээр нь гараа ширүүхэн тавив. 

	— Яагаад тэр вэ? Би муу юм бодсонгүй... Зүгээр л тоглож хэлсэн юм... Энэ чинь хэн бүхний мэддэг шүлэг шүү дээ... гэж Рябов хулчганав. 

	— Дахиад ингэж битгий тоглож бай. Мэдэв үү гэж Иван хэлэв. 

	— За, тэгье л дээ, гэж Рябов хариулав. 

	Надад бол энэ зэргийн алиалагчийн үг ч гайгүй байна аа. Би өөрийгөө хамгаалчихтайгаа юм чинь. Харин энэ шинэ хүү намайг өмөөрсөн нь надад сайхан санагдав. 

	Харих замдаа Иван Кулаков бид хоёр цуг явлаа. Ойрхноос харахад мань эр дүүтэйгээ маш адилхан ажээ: гялалзсан нүд, өтгөн үс нь яг Тошкагийнх шиг. 

	— Чи миний санаанд нийцлээ. Чиний морьхон ч гэсэн дээ гэж дээр дээрээс нь давхцуулан ярив. 

	Намайг даапаалж л миний морийг дурсаж байна гэж би бодлоо. Хүн шоолохдоо ах дүү хоёр адилхан, ёстой л нэг тэрэгний хоёр дугуй юм даа... Бусдын хэрэгт оролцохгүй болтол нь хатуухан бөгөөд гомдмоор юм хэлэх хэрэгтэй байлаа. Гэвч тийм үг бэлэн зэлэн миний санаанд орж ирдэггүй юм даа. Түүний царайг сэмээрхэн харсан чинь огт тоглоом тохуу хийсэн янзгүй байгаа нь тун гайхалтай. 

	— Миний аль багын тоглоом. Аав сийлж өгсөн юм гэж би хэллээ. 

	— Чамд дуртгал болдог үнэтэй цайтай эд байх гэж би ч бас бодсон юм. Чи лав мөрөөдөгч биз гээд л мань эр надад ам ангайх зав өгөлгүй галлаж байлаа. Хөнгөн пулемёт шиг тачигнаж, хуяг нэвтлэгчээр галлаж байх юм. Лут буудагч юм аа, дээд зэрэг гээч. Тэгснээ, 

	— Би ч мөрөөдлөө олсоон. Үүнд л бидний ялгаа байна. Гэхдээ хамаагүй хоёулаа нөхөрлөе... тэгэх үү? гэлээ. 

	— Тэгье гэж би хариулав. 

	Мөн ч олигор амьтан юм аа. Эрүү нь миний толгой дээр л яйчигнаж байна шүү. Үүнийг мэдэгдэхгүйн тул би жаахан зайцлаа. Миний зайлсхийхийг тэр мэдсэнээс гадна, яагаад тэгснийг ч тааварласан байх. 

	— Чи ч сунагар эр юм аа. Сагсан бөмбөгийн багт чамайг лав авна байх аа. Манайхны тэнд дандаа чам шиг анаашнууд байдаг юм гэж би хэллээ

	«Анааш» гэж хочлуулсандаа тэр ер гомдсон шинжгүй. 

	— Нурууны өндөр нам хамаагүй. Хамгийн гол нь амьдралын зорилго. 

	Ёстой хүн юм даа! Ийм хүнтэй би хэзээ ч дайралдаж байгаагүй, анхных минь энэ. Тэгээд миний хамгийн сайн найз, догь шүү, аз дайрчээ

	— Чиний амьдралын зорилго юу вэ? гэж би асуув. 

	— Би хүмүүсийг хайрлан энэрч, тэдэнд дандаа ер бусын юм хийж өгөөд оронд нь юу ч шаардахгүй. Энэ бүтэх үү, чи юу гэж бодож байна вэ? гэж тэр надаас асуулаа. 

	— Мэдэхгүй юм даа, гэж би хариулав. 

	Би ийм ярианд бэлтгээгүй байсан, өөрөө энэ тухай хэзээ ч бодоогүй болохоор юу гэж хариулахаа мэдэхгүй байлаа. 

	— Би өдөр бүр энэ тухай боддог, хугацаа л өнгөрч өгөхгүй юм. Алс Умардын юм уу, Камчатк руу тэргүүний барилга руу тавиад буучих юм сан. Гэтэл бид дөнгөж арван гуравтай байдаг. Эцэг эхийнхээ гар харж сууна гэдэг залхуутай юм. 

	— Нээрээ хүлээнэ гэдэг ч хүсэх юм биш үү гэж би хэллээ. 

	Ийм хүн хаанаас гараад ирэв? гэхчлэн түүний амьдралын тухай ямар нэгэн юм олж мэдмээр санагдана. Гэвч шалгаагаад байх эвгүй байлаа. 

	Бид Плотниковын гудамж дахь гайхалтай гоё шинэ байшингийн дэргэд зогслоо. Энэ маш гоёмсог байшин болохоор Москва даяар цуутай. Өргөн цонхтой, сүүдрэвч бүхий тагттай. Тэгсэн мань эр энэ байшинд суудаг юм байж. Жирийн хүн биш ямар нэгэн илбэч мэт. 

	— Манайд оръё гэж тэр хэллээ. 

	Би зөвшөөрөхгүй яах вэ. Ийм урилга авсан хэн ч болов яаж татгалзах вэ дээ.  

	Намайг Кулаковынхаас гарахад зургаан цаг шахаж байв. Ажлын дараа хүн бүр гэрийн зүг яарах учир Арбатын гудамжинд ид хөл ихтэй байдаг үе. Хайр найргүй түлхэлцэнэ дээ. Дэлгүүрт бол яана, хөл бөмбөг үзэхээр метрогоор яваа юм шиг л байх нь тэр. Ийм учраас хөл бөмбөг үзэхээр би огт явдаггүй, гэхдээ бяцхан амьтан болохоор бэртэхээсээ айгаад тэр гэж хэлүүлэхгүйн тулд энэ тухай хэнд ч хэлдэггүй юм. Би бол түлхэлцэхдээ дургүй юм л даа. Ер нь тэгээд чин үнэнээр нь хэлэхэд талбай дундуур гүйж яваа хөл бөмбөгчдийг хараад надад өөр юм бодогдоод, тоглолтыг ажиглаж огт чаддаггүй юм. 

	Би аажуухан гэлдэрч явтал миний урд хүүхэн залуу хоёр явж явна. Би тэр ялдам хосын хойноос хараад Иваны тухай бодож явлаа. Бүх юмыг нарийн бодож олж дээ. Энд бол огт зорилгогүй амьдарч байна. Мундаг гэр бүл ээ, эцэг нь туршин нисгэгч!

	Гэтэл миний урд эрэгтэй хүнтэй цуг явсан эмэгтэй инээх нь гэнэт дуулдав. Тэгэхэд нь би бүр зогтусав. Энэ эмэгтэй миний ээж байсан болохоор миний санаанд байсан юм нэгмөсөн алга боллоо. 

	Гүйцэж очих уу, байх уу? Яая даа. Ээжийгээ эрэгтэй хүнтэй цуг явахыг нь анх удаа харж байгаа минь энэ байлаа. Уг нь сүйд болох ч юу байх вэ. Гэхдээ эвгүй юм л даа. Зүгээр явж байгаа биш зугаалж яваа болохоор нь ч тэр үү. Ээж маань ч гэсэн алхаа гишгээ нь ч, толгойгоо гилжийлгэсэн нь ч хүртэл нэг л ер бишийн харагдлаа. 

	Ямар ч болтугай би жаахан хоцрохоор шийдсэн чинь тэд надаас нэлээд зайтай ганхаж харагдана. Эрэгтэй нь итгэл төгс сэтгэл хангалуун байдлаар том том алхаж ээж минь дэргэд нь шогшиж явна. Миний ээж над шиг намхан, тэгээд туранхай жижиг охин шиг бас хамар дээрээ сэвхтэй. Тийм болохоор нь одоо гучин гурав хүрсэн ч гэсэн ажлын газрынхан нь Галя гэж дууддаг юм. 

	Тэд нар манай байр луу эргэлээ. Би тэдний салах ёс гүйцэтгэтэл нь цаг нөхцөөх гэж Пушкиний байшинд байдаг жижиг барааны дэлгүүрт орлоо. Би одоо энэ байшинг сайн мэддэг болсон юм. Энэ бол жижгэвтэр, ердөө хоёр давхар байшин. Баруун жигүүрт нь айлын сууц, айлын өрөөний хэртэй зүүн жигүүрт нь сүлжмэл эдлэлийн дэлгүүр байдаг юм. Дэлгүүрт таван хүн зэрэг орвол ёстой бөгс эргэх зайгүй болно. 

	Энэ хумсын чинээ дэлгүүр байгаа өрөө л Пушкиний өрөө байсан байх гэж би таасан. Түүнээс хойш энд орж ирдэг болсон юм. Сонирхолтой шүү. Ирээд л зогсдог юм, хоёр худалдагч нь хоёулаа намайг мэддэг болсон: Нэг нь эгчмэд, нөгөө нь залуу, тэр залуу эмэгтэйн үс нь цамхаг шиг. Би тэдэнтэй мэндлээд, ямар ер бусын газар ажиллаж байгааг нь таниулж өгөхөөр шийдлээ. Тэд нар мэддэггүй байж болох юм. 

	Орж очоод цонхны тушаа зогслоо. Цонхоор харахад хүмүүс ерийн байдгаасаа өөр болчихсон байгаа юм шиг санагддаг юм. Заримдаа таньдаг хүнээ ч таних аргагүй. 

	Худалдагчдын нэг, толгой дээрээ цамхагтай, залуухан хүүхэн нь надад дөхөж ирлээ. Тийм хачин сонин юу хараад байгаа юм бэ гэсэн шиг миний мөрөн дээгүүр цонхоор харлаа. 

	— Чи манай энд юугаа хайгаад байдаг юм бэ? гэж асуулаа. 

	— Би юу? Зүгээр л... 

	— Элдвийн юмнууд энүүгээр эргэлдээд л, дараа нь лангуун дээр байсан бараа алга болчих юм, гэж түүнийг хэлэхэд дэлгүүрт байсан бүх хүн биднийг харлаа. 

	— Яалаа гэж дээ!... гээд яах гэж орж ирдгээ тайлбарлах гэсэн чинь, би энэнд Пушкиний тухай ярьж өгөх гэж байхад харин энэ намайг хулгайч гэж хэлснийг ойлгоод, — Ээ чааваас даа гэж хэлчхээд хаалга руу зүглэв. 

	Дараа нь өөрийн эрхгүй эргэж тэр бүсгүйд тулж очив. 

	— Та миний цүнх доторхыг үзмээр байна уу, тэг дээ, гээд цүнхээ онгойлгож нүүр өөд нь чичлэв. Халаасаа эргүүлж танд үзүүлэх үү? гээд өмднийхөө халаасыг эргүүлтэл морь минь шалан дээр уналаа. 

	Түүнийгээ аваад гарлаа. Гэрийн зүг гэлдэрсээр ирж гулдан хаалгаар сэм шагайвал нөгөө хоёр маань үүдний дэргэд зогсоод ярилцаж байгаа харагдлаа. Зогсоод байхад хүйтэн гэдэг нь. Энэ гулдмай хаалгаар үргэлж нэвт салхи салхилдаг, бас байшингийн зоорь үнэртдэг юм. Гэтэл тэнд тэр хоёр ярилцаж, гараа сарвалзуулж, инээж байхыг нь харвал урьдын явдлаа дурсаж байгаа бололтой. 

	Тэгтэл нөгөө хүн ээжээс холдлоо. Ээж маань үүдээр далд ороход нөгөө хүн миний хажуугаар өнөөх л том том алхаагаараа алхан, амандаа дуу аялан өнгөрлөө. 

	Үгүй ер их дуучин эр байх нь. Хэтэрхий нямбай, цэмцгэр тэгсэн мөртөө орчноо огт сонирхдоггүй хүнд би дургүй. Бас гараа савлахдаа хамар дундуур золтой л цохичихсонгүй, амжиж зайлсан минь заяа, тэгээд миний зүг огт харсангүй шүү. 

	Би байшиндаа дөхөж ирээд байрныхаа цонхыг харлаа. Цонх ч цонхоороо л байна. Дээр нь бичсэн юм алга. «Эхийгээ хайрлаж байгаарай» гэж эцэг минь захисан юм. Яаж хайрладаг юм? Бүү мэд. Ээж минь өчигдөр лав энэ хүнээс болж оройтож ирсэн байх. Тэгээд, бид хоёр хамаг байдгаа бие биедээ ярьдаг боловч надад юу ч хэлээгүй юм байлгүй. Ээж минь надад хамт ажилладаг хүмүүсийнхээ тухай, тэдний гэр бүлийн тухай ярьж өгөх дуртай. Хамт ажилладаг хүмүүсээс нь нэгтэй нь ч би уулзаагүй боловч бүгдийг нь санаандаа төсөөлдөг болсон юм. Гэтэл одоо надаас нуух юмтай болжээ. 

	Байшин хүрэх зай маш бага юм шиг санагдав. Нэг л мэдсэн чинь үүдэнд тулж ирлээ. Тэгтэл хөл минь чөдөрлүүлчихсэн юм шиг болчихлоо. Магадгүй энэ газар дөнгөж сая ээж маань зогсож байсан, эсвэл гурван жилийн тэртээ эцэг минь сүүлийн удаа явж өнгөрсөн байж болох юм. 

	Гэнэт эцэг минь мөрөөрөө тулах шиг боллоо. Тэр ч байтугай гэнэт, цочмог, тулснаас нь болж би ганхах шиг боллоо. Одоо гар нь намайг тэврээд авлаа. Миний мөрөн дээр эцгийн гар байх мөн ч сайхан шүү!

	Эцэг минь надтай олонтоо уулздаг юм. Анхандаа голдуу л шөнө ирдэг байв. Миний өрөөний хамгийн харанхуй буланд ороод л зогсчихно. Бүдүүн, том хүн болохоор тэнд нь их л эвгүй баймаар байтал зогсоод л байдаг юм. Эхлээд би түүнээс салахын түүс болж өдөр болсон явдал юм уу, ямар нэгэн номын явдлыг дурсах, эсвэл амандаа дуу аялдаг байлаа. Энэ тус болохгүй болохоор нь одоогийнх шигээ ярилцдаг боллоо. Цэрэг хувцастайгаа сайхан санагддаг болохоор тэр хувцсыг нь өмсгөөд одонгуудыг нь зүүж өгдөг байлаа. Эцэг минь дайны турш фронт дээр байлдаж явсан учраас зөндөө олон одонтой байлаа. Түүний, эх орны дайны хоёр одон, Польшийн «Баатарлагийн загалмай» одон нь одоо хүртэл хадгалаастай байдаг юм. Харин Байлдааны улаан тугийн хоёр одонг нь цэргийн хэлтэст буцааж өгсөн юм. Ийм журамтай юм чинь. Тэр одонгууд надад их таашаагддаг байсан болохоор их л харамсалтай байдаг юм. 

	Эцэг минь гурван жилийн өмнө нас барсан учир намайг түүнийгээ мартсан гэж хүн болгон боддог байх. Гэтэл энэ гурван жилийн дотор эцэг минь миний ой ухаанд баттай орж түүнийг дурсахгүй өнгөрөх өдөр надад байдаггүй болов. Одоо ч гэсэн тэр минь надтай зэрэгцэн явж, түүний гар, мөрийг минь халуу оргиулж байлаа. Яасан ч хүнд гартай юм бэ дээ. Энэ ч аргагүй, модчины гэрт өсөж, дайнд их бууч байсан юм чинь. Ийм ажил хийхэд гар амарна гэж яаж байх вэ. 

	Балчир хүүхдүүд тоглож байгаа бяцхан талбайн цэцэрлэгт очиж цуг суух юм сан... Хүүхдүүд тэнд зантай шуугилдаж байгаа боловч надад бодоход саад болох юм алга. 

	Ээж маань цонхны хажууд суугаад ном уншиж байлаа. Ингэж суугаад хоёр цаг болсон юм уу, эсвэл намайг хаалга онгойлгохыг дуулаад ном шүүрч авсан юм уу, аль нь ч байж болохоор бодогдоно. 

	— Чи яагаад ингэж оройтов? гэж асуусан хэр нь өөрөө нэг гараараа нөгөө гарынхаа хурууны өндгийг барилж суув. Машин цохисноос болж хуруу нь үргэлж өвддөг юм. 

	Би Кулаковынхаар ороод гэж хэлэх гэтэл ээж минь ухасхийн босож,

	— Би сэтгэл түгшиж байлаа гэж хэлэв. 

	Үгүй, мөн овжин оо? Өөрөө дөнгөж сая орж ирчхээд, бас миний тухай дурсаа ч үгүй шахам байж «Сэтгэл түгшиж байлаа» гэнэ шүү. Би угаалгын өрөөнд орлоо. Ямар нэгэн юм хийх хэрэгтэй байлаа. Гараа угааж гарлаа. Гурав савандлаа. Яахыгаа шийдэх хэрэгтэй байлаа. 

	Би ер нь ямар шийдгүй, өрөвчхөн амьтан бэ. Би ийм ч учраас тоглоом бүхэнд хожигддог юм. Шатар тоглолоо гэхэд л өрсөлдөгч маань өрөвдөлтэй санагдаад байхаар нь хожигдож өгдөг юм. 

	Усны шоржигноон ээжийн орж ирэхийг дуулдуулсангүй. Тэрээр газар доороос гарч ирсэн мэт гэв гэнэт миний өөдөөс ширтэн харсан болохоороо миний бодлыг таачхав. Хөндлөнгийн хүн нүдний чинь харцаар бодлыг чинь таачих явдал байдаг шүү дээ. Яг түүн шиг ээж миний нүдийг хараад хүнтэй цуг явж надад харагдсанаа ойлгосон боловч юу ч ойлгоогүй дүр үзүүлэв. 

	— Чи өлсөж байна уу? гэж асуух нь энэ л одоогоор хамгийн чухал юм мэт. 

	— Үгүй гэж би хариулаад гараа арав дахь удаагаа савандав. Ээж миний ард зогссоор л байна. 

	— Миний аз болж, гэрээр хийх аятайхан ажил олдлоо. Нэг залуу эрдэмтний зэрэг хамгаалах зохиол. Мөнгийг нь авахаараа чамд цанаар гулгахад өмсөх цамц авч өгнө. Удахгүй өвөл болох нь байна. 

	Тэр залуу эрдэмтнийг чинь харсаан. 

	Хүйтэн усанд гар бээрээд ирэхээр нь арчиж гарлаа. Тэр хүний номыг ээж машиндаж тэгээд авсан мөнгөөрөө надад цамц авч өгнө гэхэд нэг л дургүй хүрэм юм байлаа. 

	— Миний хуучин цамц ч тийм их муудаагүй шүү, гэж би хэллээ. 

	Ээж дуугарсангүй. Дараа нь хурууныхаа өндгөөр шанаагаа тулав. Энэ бол толгой нь өвдсөн хэрэг. Зүүн шанаандаа тулсан хуруунуудын нь доогуур нарийн судас цохилж байхыг би олж харлаа. Хамар дээрх сэвх нь хүртэл цайжээ. 

	Бид хоёр өрөөнд орж ирээд хоёр буланд суулаа. Бид хоёр муудалцаж байлаа ч гэсэн нэгэн өрөөнд суудаг юм. Ээж минь надад хэлэхдээ хэрэв өөрөө намайг гомдоовол тэр зовуурь өөрийг нь бас зовоодог гэсэн. 

	— Зөрүүд ээ! гэж ээж намайг дуудав. Ээж минь сэтгэл өөдрөг байхдаа эсвэл сэтгэлээ өөдрөг болгох гэсэн цагтаа ер нь дандаа намайг янз бүрээр дууддаг юм. 

	— Зөрүүд ээ, чи хаана ингэж удсан, яагаад юм идэхгүй байгаагийнхаа учрыг нэг хэлчих юм биш үү?

	Хэрэв тэр хүн зөвхөн зэрэг хамгаалах зохиолоо машиндуулахаар ээжид өгснөөс өөр юмгүй байвал яана?

	— Би Кулаковынд очсоон. Эд нар манай ангийн шинэ сурагчид юм. Ах дүү хоёр. Иван, Тошка хоёр. Тэднийх Полтниковын гудамжинд шинэ байшинд суудаг юм. 

	Ээж миний яриаг сонсож яагаад ч юм инээмсэглэж суулаа. Миний үгэнд инээд нь хүрсэн юм уу, өөр юманд инээсэн юм уу, бүү мэд. 

	— Бид нар тэдний ээж Ирина Тимофеевнагийн удирдлагаар мах шараад. Зантай сайхан болсон шүү. Эцэг нь туршин нисгэгч, гэртээ байгаагүй. Гэхдээ би зургийг нь үзлээ. Иваны ширээний дэргэдэх бүх хана нь түүний зургаар дүүрэн юм. 

	Ээж дахиад л инээмсэглэлээ. Бодвол миний ард байгаа хэн нэгэн хүн рүү хараад инээмсэглээд байх шиг болохоор нь эргэж хармаар санагдлаа. Надад тэгж санагддаг юм. Жишээлбэл, намайг тасалгаандаа ороход тэнд аав сууж байгаа юм шиг санагддаг. Одоо ч гэсэн эргэж хармаар санагдаад болдоггүй. Би бол ч эргээд харсан л даа. Гэтэл хаалга дуугарч өвөө аав орж ирлээ. 

	Өвөө маань таксины жолоочтой хоёулаа том хатуу цаасан хайрцаг оруулж ирлээ. Энэ юун хайрцаг болохыг би шууд мэдсэн боловч энэ бүхэн маш санамсаргүй болсон учир итгэхэд бэрх байлаа. 

	Таксины жолооч гарсан хойно өвөг эцэг:

	— За ямар вэ? гэж асуулаа. 

	Би хайрцагт ойртож очиж боодлыг тайлж онгойлгож харвал телевизийн хайрцгийн өнгөлсөн хажуу харагдлаа. 

	— Догь юм аа!

	— «Догь юм аа!» гэнэ шүү! Баяр талархлаа илэрхийлэхэд юун ч ядуухан үг бодож олдог юм бэ дээ, гэж өвөг аав ундууцав. 

	Телевиз тасалгааны голд байгаа нь үнэхээр догь байхад хамаг юм тодорхой юм чинь би юу хэлэх вэ дээ. Хамгийн дээд, гайхмаар, ухаан алдмаар, ер бусын юм чинь. 

	Ээж минь хайрцагт ойртон ирж түүний өнгөлж гялалзуулсан хажууг илж үзээд ингэж хэллээ. 

	— Ямар ч мундаг үнэтэй эд вэ? Их баярлалаа, аав аа... Одоо бид оройн цагаар уйдахааргүй боллоо. Телевизээр хүүхдийн нэвтрүүлэг дандаа явдаг болохоор Юрагийн хувьд бүр ч ашигтай юм. Рябовых, Поповых телевизтэй байхад хүү минь мэдлэгээр тэднээс хоцорч болох юм гэв. 

	— За, за боль. Үүнийгээ хаана тавих вэ? гэж өвөг аав асуулаа. 

	— Тэр буланд. Одоохондоо шалан дээр. Дараа жижиг ширээ худалдаж авъя гээд өвөг аав руу харахдаа ээж гэмтэн хүн мэт гэлбэлзэв. 

	— Би гэрээр хийх ажил олсон. Юм машиндана. Мөнгийг нь аваад жижиг ширээ авна. Харин чи Юра, гадуур цамц авахаа түр азнана биз дээ? Тэгэх үү?

	— Азнаж болно гэж би хэлэв. Харин ээж өрт хүн мэт өвөөгөөс их л хулчийж байгааг нь хараад өрөвдөж... — Би хөдөлмөрийн хичээл дээр жижиг ширээ хийсэн ч болох юм даа. Биднийг хичээл дээрээ, гэртээ зориулсан юм хийхэд манай Роман Иванович дуртай байдаг юм гэж хэлэв. 

	— Та нарын хийдэг юмыг би мэднэ ээ. Дандаа хуурамч. Чиний хийсэн ширээн дээр зуун ерэн рублийн үнэтэй энэ эдийг тавивал чиний ширээ ганцхан яйжисхийгээд л телевизоргүй болчихно гэж өвөг аав хэлэв. 

	— Бид нар ч бөх хийдэг юм шүү. Биднийг Роман Иванович уран гартай гэдэг юм гэж би хэллээ. 

	— «Уран гар!» Хойшоо болж үз. Чи аваагүйгээс хойш эвддэг нь чи биш. 

	— Би эвдэх гээд байна гэж үү дээ хэмээн би гайхав. 

	— За хойш бол, би ээжтэй чинь элбээд янзалчихъя. 

	Би эргэж цонхон тушаа очоод тэд нар телевизорын дэргэд амьсгаадан хайрцгаас нь гаргаж өвөг аав хийц, өнгөлөлтийг нь шалгаж байх зуур зогслоо. «Шалгаж л байхгүй юу! Юуг нь шалгахаа мэдэхгүй байж» гэж бодлоо. Юу болоод байгааг нь эргэж хармаар байсан боловч би тэвчихдээ эргэж харсангүй. Цонхоор харан зогсож байхдаа юу ярьж байгааг нь чагнаж байлаа. 

	— Аав та, юу болоод ингэж гараа гарга аа вэ?

	— Надаас өөр хэн та нарыг өрөвдөх юм бэ?

	 — Баярлалаа аав аа, гэж ээж хэлэв. 

	— Харин гэртээ битгий хүүхэд цуглуулаад бай гэж Юрийд захиарай. Цаадуул чинь эвдлээд хаяна шүү... 

	— Тэгэлгүй яах вэ. Эднүүдийн дараа ажил мундахгүй. Хамаг шал бохирдуулна... гэж ээж өвөг аавын аяыг дагуулан хэлэв. 

	Ээж маань нэг эргэлзсэн байртай ярьж байв. Уг нь огт өөр хүн байтлаа одоо бол шал өөр юм ярьж байлаа. Ээж өвөг аавын санаанд тааруулж, аргадаж байх юм. Тэгэхдээ энэ нэг телевизороос болоод тэр шүү. Энэ муу телевизор ч ёстой гайгүй байна аа. Энэнд нь огт ойртох ч үгүй юм шүү. 

	Хүн гагцхүү хар амиа бөөцийлнө гэдэг хамгийн адаг. Би өвөг аавтай зохих ёсоор яривал сайн сан. Гэтэл би дуугүй байсаар байлаа. Өвөг аав шударга биш, шунахай гэдгийг би мэддэг хэр нь тэрийг нь уучлаад л байдаг. Тэр ч байтугай заримдаа хүүхдүүдэд магтдагийг нь яана. Хачин юм шүү. Бусдыг буруушаадаг хэр нь өөрийн хүнийг болохоор уучлаад л... Иван Кулаков бол яасан ч өршөөхгүй дээ. 

	— Юрий! Нааш ир, туслаач, гэж өвөг аав дуудав. 

	Би эргэж ч харсангүй. 

	— Тахилыг нь буруу өрсөн бололтой. Эд нарын эмзэгхэн гэгч нь. 

	— Юра! Өвөг аавыгаа бод. Аавыг байгаагүй бол бид өнгөрөх байсан шүү гэж ээж хэлэв. 

	Өршөөхгүй! Үгүй, үгүй! Өөрийгөө өвтгөмөөр уйлахын тул өөрийгөө цохиод авмаар санагдлаа. Духаараа шилэнд наалдаж, хамраа шалчийтал шахаад бас уруулаа жимийж эсрэг талын цонхны цаана цай ууж суугаа хүмүүсийг харж байлаа. Тэд нар тайван сууж цайгаа ууцгаах ажээ. 

	— Ээ дээ, яагаа ч үгүй байна даа. За яах вэ, Галина минь. Би үүнд гомдохгүй. Том болоод юмны учир ойлгодог болж намайг сайнаар дурсан санаж суух вий гэж өвөг аав хэлэв. 

	Яг энэ үед утас хангинахад ээж коридорт гүйж гарлаа. Ээж утсаар удтал ярьсан боловч өвөг аав телевизорынхоо дууг шалгаж маш чанга дуугаргаж байсан учир юу ч сонсогдсонгүй. Шалгаж байгаа нь энэ гэж дууг нь хамгийн чанга дээр нь тавьсан учир чих дүнгэнэчхэв. Ээж орж ирлээ. Шинэ пальтогоо өмсжээ. Хүрэн тансар хилэнгээр хийсэн нарийхан пальто. Өөрөө оёод надад өмсүүлж хэмжээ авч байсан юм. 

	— Сережа муу хөгшин ээжид нь энэ хэр зэрэг зохиж байна? гэж асуулаа. 

	Өнөө оройжингоо намайг нэг бол өргөс, үгүй бол Сережа, дэлдэн, үгүй бол Кешка гээд л янз бүрээр хочлох нь дээ. Ямар ч хочоор дуудсан түгдрэлгүй аан гэхэд ээж минь дуртай байдаг юм. 

	— Гэмгүй, гэж би хэллээ. 

	Тэр тоодгор пальто өөрт нь үнэхээр аятайхан зохисон байлаа. Тэрийгээ өмсчихөөр нэг л хиймэл юм шиг, үнсгэлжин ч шиг, хүрэн шувуухай шиг ч санагдана. Тэгснээ үүнийг нөгөөхдөө зориулж оёжээ гэж би бодов. Хоёр сар ямар ч сонирхолгүй оёхчоо болж барин тавин байснаа гэнэт хоёрхон хоногт дуусгачихдаг чинь нөгөөхдөө гоё харагдах гэсэн нь тодорхой. 

	Ээж толины өмнө очиж хамартаа энгэсэг түрхээд:

	— Би удахгүй гэж хэллээ. 

	Өвөг аав бид хоёр дуугаралгүй ээжийг харж байв. Хэн бүхэнд бүх юм тодорхой байсан боловч нэг нь ч түрүүлээд үнэнийг хэлчхэж чадахгүй, муур хулгана болон тоглоцгоож байлаа. 

	— Дэлгүүрээр, бас бус газраар орно, гэж ээж хэлэв.

	Ээж гарахаар эргэтэл миний хоолойн дээр бөөн хар юм тээглэж урван тэрсэлж байх шиг муухай санагдаад явчихаар нь дэлгүүрийн тухай өгүүлж байгааг тань мэдэж байна гэж хойноос нь хашхирмаар санагдлаа. Тэр урвалтын үнэр, хамар цоргисон, эсгэлэн үнэр нь ч хүртэл надад үнэртэх шиг санагдлаа. Урьд өмнө үнэтэй гээд хэзээ ч үнэртэй ус худалдаж авдаггүй байлаа. 

	Ээж миний байдлыг мэдсэн юм шиг хаалганы тотго доор зогсож эргэн харлаа. Эргэлзсэнээ нуудаг царайчилсан янзтай харц, дорой инээмсэглэл нь миний зүрхийг шимшрүүлэв. 

	Ээж явчихлаа. Одоо тотго доогуур харанхуй хонгил харлан харагдаж байна. Ээж эргэж ирээд пальтогоо тайлж гэртээ байж байх юм шиг найдан тэр харлах харанхуйг би ширтсээр байлаа. 

	Ээжийгээ энэ удаа зогсоож чадаагүй болохоор түүнийгээ яажшуу хайрлаж байна даа гэж аав минь намайг лавтай буруушаах байсан биз дээ. Тэр ч зөв дөө... 

	Би харанхуй хонгилд гарч гэрэл асаалгүй хувцаслаж гарлаа. Өвөг аав миний хойноос орж ирэн гэрэл асаав. 

	Би ээжийг дуурайн:

	— Би удахгүй. Найзындаа, бас бус газраар орно гэж хэлэв. 

	— Эхийгээ буруушаах болоогүй. Хар нялхаараа байж гэж өвөг аав хэллээ. 

	Өвөг аав ч бас мэдэж байж шүү. Тийм бол тайлбарлах юу байх вэ. Гэхдээ энэ явдалд хэрхэн хандаж байгаагаа шууд мэдэгдэхийн тулд хаалгаа тас савж хаав. 

	Навтарсан зузаан дэвтрээ Эфэф хаалаа. Түүнийгээ уншиж байхад нь би саад болов бололтой. Үргэлж ажилтай байдаг тэгээд биднээс салахын түүс болохдоо томчуудын хэлэх дуртай «За ямар албаар морилж ирэв дээ, эрхэм минь?» гэдэг үгийг хэзээ ч хэлдэггүй нь л энэ хүний сайн тал нь юм шүү. Миний бодлоор бол энэ өгүүлбэр яриа эхлэхэд огтхон ч тохирохгүй бөгөөд ер нь ярих хүслийг унтраах өгүүлбэр мөн. Эфэфийн хувьд бол тиймгүй. Ирсэн л хойно хэрэгтэй болоод ирлээ. 

	Бид хоёр дуугүй байлаа. 

	Бас л цамцаа буруу товчилчихсон зах нь хажуу тал дээрээ гарчихсан нь дандаа индүүдсэн шинэ костюм өмсөж «эелдэг, сайхан» байдаг түүхч Сергей Яковлевич огт биш шиг санагдав. 

	Эфэфийг харалгүй өнгөрөх юм маш олон бөгөөд ерийн юмны тухай ярьж чаддаггүй, тэнгэр ямар байна, салхитай байна уу, үгүй юу гэхчлэн дэмий ярьж сураагүй хүн. 

	— Манай аав ээжид явуулж байсан захидлыг би сая уншиж байлаа. Хадгалах гэж цөмийг нь энэ дэвтэрт наасан юм гэнэ билээ. Тэгээд сайн санах юмгүйдээ ичиж сууна. Мэдэж байна уу? Санах юм огт алга... Гомдмоор ч юм шиг. Нүдээ анихад аав, ээжийгээ, сууж байсан өрөөгөө санах юм. Ханын цаас нь бараг цагаан байсан учир түүн дээр юм зурж болно гэж ээж надад зөвшөөрсөн юм. Харин тэр үед юун тухай ярьж байснаа огт санахгүй юм... гэж Эфэф дэвтрийн зүг толгой дохин өгүүлэв. 

	— Миний эцэг эрчим хүчний инженер байсан учир газар болгон цахилгаан станц барьдаг хүн байлаа. Ээж бид хоёр Москвад амьдардаг, хийдэг юм нь л эцгийгээ хүлээдэг байлаа. Миний мэдэхээс гурван удаа ирснийг нь л санаж байна. Анхандаа энгийн хувцастай ирсэн юм. Тэр үедээ хорин таван настай байсан боловч сахал тавьсан учир надад өвгөн мэт санагдсан. Явахаасаа өмнөхөн ханан дахь миний зургуудын хажууд ногоон нүдтэй муур зурсан юм. Дараа нь дөчин нэгэн онд аавын сууж явсан галт тэрэг Москвагаар дайран фронт руу явж өнгөрөх байсан учир ээж бид хоёр Беларусын буудалд гүйж очлоо. Тэгэхэд аав минь малгайнхаа таван хошууг авч надад өгсөн юм. 

	Дайны дараа эргэж ирлээ. Хоёр гуравхан хоног юманд яваад ирж байгаа юм шиг нэг өглөө орж ирсэн юм. Өөрөө түлхүүртэй, тэгээд ч орох хаалгыг тун чимээгүй онгойлгосон учир орж ирэхийг нь бид мэдсэнгүй. 

	Тэр түлхүүр их түүхтэй түлхүүр байсан юм. Манай хөрш эмэгтэй цүнхээ хулгайд алдахад түүнд нь түлхүүрүүд байсан учир байранд хулгай орно гэж айгаад шинэ цоож худалдан авчээ. Би түүнийг хаалганд суулгаж билээ. Тэгтэл ээж маань ажлаасаа ирээд шинэ цоож харангаа уйлж билээ. 

	Байрын шинэ түлхүүрийг хүлээн авсан тухай фронтоос бичсэн аавын захидлыг өнөөдөр би уншаад тэгэхэд ээж яагаад уйлсныг ойлголоо. Фронтод байгаа аавд минь манай байрны түлхүүр байх ёстой гэж ээж минь бодсон байж л дээ. 

	Тэгээд аав минь тасалгаанд орж ирээд цэрэг малгайгаа авахад нь би түүний үс бууралтсаныг үзэж билээ. Эргэж ирснээсээ хойш хэдхэн хоноод погоноо авч тавиад бас дахин явсан юм... Дараа нь Днеприйн цахилгаан станцыг сэргээж байгаад осолдсон юм. Германы мина дэлбэрч эцэг минь амь үрэгдсэн юм. 

	Эфэф дуугүй болов. Ингэж дуугүй болоход яадгийг би мэднэ. Энэ минутад буюу агшинд хүний өмнө өнгөрсөн нь бяцхан түүдэг адил дүрэлздэг юм. Энэ үед аавыгаа, ээжийгээ, ханандаа зурагтай өрөөгөө, нөгөө ногоон нүдтэй муураа үзэж байгаа. 

	— Бүх багш нараас нэг географийн багшийг санах юм гэж Эфэф дуртгалаа үргэлжлүүлэв. Хэрэгтэй л хойно яриг гэж бодоод би түүний үгийг тасалсан ч үгүй, анхаарлыг сарниулсан ч үгүй. Ном, сурах бичигт байхгүй юм бидэнд ярьж өгдөг болохоор бид түүнд хайртай байлаа... Нөхдийнхөө төрхийг санах хэр нь өөрийгөө санахгүй юм. Би өөрийгөө хөндлөнгөөс ер харж байгаагүй юм байна. Чи ч гэсэн дээ, би чамайг сайн санаж байхад чи өөрийгөө огт санахгүй байх болно. Чи одоогийнх шигээ бяцхан, өрвөгөр, чамайг хэн нэгэн хүн гомдоож, чи гудмаар удтал тэнэж өөрөө өөртэйгөө ярьж яваагаар миний санаанд үлдэнэ... Олоход бэрх үнэнийг эрж яваагаар... Харин чи ийм байдлаар өөрийгөө огт дурсахгүй. Энэ ер нь сайн уу, муу юу? Чи юу гэж бодож байна?

	— Бүү мэд гэж би хариулав. 

	— Миний бодлоор бол сайн юм. Хүн бүр бусдын тухай их, өөрийн тухай бага бодох хэрэгтэй, гэж хэлээд дуугүй болж сандлын түшлэгийг налснаа, — Эхийн тухайд гэвэл... гээд босож тавиур дээрээс ямар нэгэн ном авч яг л надад зориулан бичсэн юм шиг үгсийг уншсан нь:

	Эхийн тухайд гэвэл би түүнийг мэдээжийн хэрэг бусдаас түрүүн ойлгосон юм. Ээж минь надад бусдын дотроос онцгой хүн, надаас салшгүй хүн байсан болохоор өөрийгөө олж мэдэрсэн цагаас түүнийг олж мэдэрсэн юм... Миний амьдралын хамгийн гашуун хайр ээжтэй минь холбоотой юм. Бидний хайртай бүхэн бидний шаналгаа байдаг юм. Хайртай хүнээ алдахаас айх нь юутай ч зүйрлэшгүй. Надад амьдрал олгосон, миний сэтгэлийг шаналган тарчилгасан, санаа сэтгэл нь хайраар бүтсэн учир өөрөө гунигийн биелэл болсон тэр хүнээ хайрлах хайр сэтгэлийн дарамтыг би бага наснаасаа амссан юм. Багаасаа түүний нүднээс унах нулимс, түүний амнаас гарах гунигт дуу хэчнээнийг би сонсов...» гэжээ. 

	— Чи Кулаковынхантай найзлаа юу? гэж Эфэф гэнэт асуулаа. 

	Сэтгэл нь хөдлөөд түүнийгээ надаас нуух гэж Кулаковынхны тухай асуусан нь илт байлаа. 

	— Кулаковынхантай биш ээ, Кулаковтай гэж би тодруулж хариуллаа. 

	— Итгэлтэй хүү юу?

	— Итгэлтэй... Юу гэж санана... Гэрийнхэн нь ч гэсэн: ээж нь эмч, эцэг нь туршин нисгэгч... Дуунаас хурдан онгоцны... 

	— Нисгэгч ээ? Би тэр Иван Кулаков хэнтэй адилхан юм бэ гэж бодоод байсан юм... Кулаков гэж тийм байж... гэж Эфэф миний үгийг таслав. 

	— Та эцгийг нь таньдаг юм уу?

	— Үгүй... Зургийг нь харсан юм... Нэг удаа киноноос.. Энэ Кулаков чинь алдартай нисгэгч шүү дээ... Онгоцоо цагт гурван мянган километрийн хурдтай нисгэсэн юм. 

	Эфэф Кулаковын тухай надад ярьж байгаа хэр нь өөрөө тэр дуртгалаас сэтгэл нь хөөрсөн бололтой байв. Ийм юм санаанд ороход түүнээс ангижрах хэцүү байдгийг би өөрөө мэдэх юм чинь. Доод уруул нь үл мэдэг чичиргэнэж эхэллээ. 

	Уруул нь яагаад чичиргэнэдгийг би нэгэнтээ асуусан юм. Тэгэхэд инээдээ барихаар тэгдэг юм гэж Эфэф хэлж билээ. 

	Инээмээр байхад инээхгүй байх хачин юм даа гэж бодсон боловч анхандаа түүний үгэнд би итгэсэн юм. Дараа нь, одоогийнх шиг инээх юм огт үгүй цагт уруул нь чичирдэг болохоор намайг хуурсныг нь мэдсэн юм. Ердөө л энэ асуултад хариулах хүсэлгүй байсан, тэгээд бусдын хэрэгт бүү оролц гэсэн санаа байсан биз. 

	Би бол ч оролцохгүй л дээ, гэхдээ манай аав сэтгэл нь хөдлөхөөр зүүн хөмсөг нь чичирдэг байсан юм. Тэр нь шархадсаны ул мөр билээ. 

	— Феодор Феодорович, та өөрөө яагаад нисгэгч болоогүй юм бэ? Бидэнтэй зууралдаж байснаас сонирхолтой юм биш үү? гэж би асуулаа. 

	Эфэф уруулаа хазсан тул одоо чичирхийлж байгаа эсэх нь мэдэгдэхгүй болсны дараа ингэж хэллээ. 

	— Надад баатарлаг юм огт байхгүй... Тийм учраас болоогүй юм гэв. 

	Би дуугарсангүй. Нээрээ ч баатарлаг юм түүнд огт байгаагүй учраас эелдэг зан гаргаж түүнийг баатарлаг гэж дэмий ятгах хэрэг байсангүй. Ингэж ятгуулахаар ч хүн биш бөгөөд баатар бишдээ гомдсон юм түүний дууны өнгөнд байсангүй. 

	Түүний ууцанд урт утсан залгууртай цахилгаан жигнүүр уяатай байгааг би дөнгөж сая л олж үзлээ. Намайг тэр залгуурыг олж харсныг Эфэф мэдээд,

	— Би ууцаа ээх дуртай гээд жигнүүрийг тайлж ширээн дээр тоомсоргүй янзтай хаяв. 

	Намайг гэртээ хүрч ирэхэд өвөг аав унтчихсан, ээж эргэж ирээгүй байлаа. 

	Би сууж ээжийг хүлээлээ. 

	Тасалгаа дотуур явлаа. Яасан ч юм бэ өрөөсөн хөлөөрөө хэд догонцлоо. Гурван настай жижиг жаал шиг мориороо тоглолоо. Түүнийхээ хүзүүгээр утсаар оосорлоод ширээн дээгүүрээ чирлээ. 

	Хүн хүлээж тэртээ доор цахилгаан шатны хаалга тас хийх бүр амьсгаа дараад, шат манай давхарт зогсох болов уу гэж горьдож суухаас долоон доор юмгүй. 

	Тэгснээ толины урд очиж жаал маяглалаа. 

	Дараа нь өрөөнийхөө гэрлийг унтраагаад харанхуй хашааг удтал ширтэж хэд дахин мянга хүртэл тоолж, нэг удаа таван мянга хүртэл тооллоо. 

	Дараа нь ээж маань арай гэж нэг юм ирэхэд би шаахай гутлаа дөнгөж мултлаад хувцастайгаа хөнжилдөө шурган орлоо. 

	Ээж маань сэмээрхэн хувцсаа тайлаад надад ойртон ирж над руу тонгойсонд түүний хацар, уруулаас нь цэвэр агаар ханхлав. Тэр хүнгүйгээр амьдарч чадахаа л байсан юм бол түүндээ очихгүй юу! Би яаж ийгээд л болно гэж түүнд хашхиръя гэж бодлоо. Гэвч би нүдээ нээсэн ч үгүй, хашхирсан ч үгүй. Ээж миний дээрээс тонгойж жаал зогссоноо өлмийгөөрөө сэм явсаар халуун усны өрөөнд орчихлоо. Тэгснээ инээж байгаа нь надад бүдэгхэн дуулдав. Ганцаараа инээж байхыг бодоход тун их хөгжилтэй сайхан байгаа хэрэг дээ. 

	Үүнээс хойш хамаг бүхнээ урьдын адил надад ярина даа гэж өдөр болгон найдаж байсан боловч ээж урьдын адил дуугаа хураасаар байлаа. Ээж маань ч шийдмэг хүн биш болохоор зүрх гаргаж чадахгүй байсан байлгүй. Гэхдээ ажлаас ирэхдээ дандаа оройтдог, үдшийн цагаар алга болдог болчихлоо. 

	«Хүүе ээж! Дуу гараач, Өдөр буюу шөнийн харанхуйд ганцаараа байхдаа юун тухай боддог вэ, хэлээч? Хоёул цуг суугаад хамаг байдгаа хэлэлцье. Би одоо балчир хүүхэд биш, тэгээд ч аав надад ээжийгээ хайрлаж явахыг тушаасан юм» гэж, би түүнд өндөр дуугаар хэлэх хэрэгтэй байсан юм. 

	Хашхир гэж хэлэхэд амархан боловч, чамайг хашхирахад юу гэхийг нь мэдэхгүй болохоор хашхирахад бэрх юм. Миний хэлснийг ойлгохгүй бол яана. Тэгээд л би дуугаа хурааж, «Миний амьдралын хамгийн гашуун хайр» минь ээ... гэж бодож байлаа. 

	Ангийнхаа хаалгыг татахынхаа өмнө би нэг дэх партын ард Кулаковынхан, миний шилдэг нөхөр, ер бусын хүн Иван, түүний шууд эсрэг дүр болсон ёжирхуу дүү, зээрд үстэй галзуу Тошка хоёр сууж байгаа даа гэж дандаа боддог болсон юм. 

	Ангид орж ирмэгц зүүн тийшээ хялам хялам хийнэ. Энэ маань бүр дадал болж хялмалзахгүй гэсээр байтал хялмалзана шүү. Би шууд Иванд ойртон очиход болохгүй юм байсангүй. Гэвч ангийнхныхаа дэргэд Иванд дуудуулах нь аятайхан байдаг юм. 

	Чигээрээ яваад байхад нүд зүүн тийшээ хялам хялам гээд л байдаг. Тэгтэл Иван намайг хараад дуудлаа. 

	Би түүнийг харахаараа яагаад ч юм инээмсэглэмээр санагдаад байдаг юм. 

	— Сайн уу? гэж хэлээд түүний гарыг чанга атгалаа. 

	— Сайн! гэж хэлээд хариуд минь миний гарыг чанга атгав. 

	Гэтэл Тошка, зээрд галзуу, саяхан цаашаа хараад сууж байснаа эргэж гараа өгдөг байна. Цөмөөрөө харж байхад шүү! Мэндлэх юм гэнэ. Ямар вэ дээ? Тэгээд эелдэг байдалтай инээмсэглээд байдаг. Үсээ шинэ янзаар самначхаж. Зулай дээрээ тууз зангидаад мөрөө хүртэл үсээ унжуулсан байв. Дахиад ингүүлэхгүйн тул түүний гарыг зууран барьж мөрийг нь мултартал дугтарлаа. Тэгсэн чинь анги дүүрэн хөхөрч ингэж хэлдэг байгаа:

	— Сократик чинь манай ангид хамгийн эелдэг зантай хүү байгаа юм. Францын шадар цэрэг, гүн де Ла Фер л гэсэн үг. 

	Түүний үгэнд миний царай улайв. 

	— Тэнэглэхээ боль гэж Иван хэллээ. 

	Тошка ахыгаа дургүйцсэн янзтай харлаа. Тэгж харах нь хүртэл сүрхий шүү. Нүдээ онийлгоод, жинхэнэ капрон оймсоо бүгдэд үзүүлэх гэж хөлөө ачаад, буруу харлаа. 

	— Ер нь би эрэгтэйчүүдийн нөхөрлөлийг хүндэтгэдэг хүн шүү гэж би чанга гэгч нь хэлэв. 

	— Би бас тийм гэж Иван хариулав. 

	Тошка түрүүчийн адил буруу харсан хэвээр байлаа. Нуруу нь туранхай гэж жигтэйхэн. Араг ясных шиг, нурууны ясыг нь тоолчхож болмоор юм. Сээр нуруутан чамайг дээ, одоо чамайг бүр нугасалчихъя гэж би бодлоо. 

	 — Эрэгтэйчүүдийн нөхөрлөл бол найдвартай юм! гэж би хэлээд Тошкагийн биеэ хураахад нурууны нь яс мэдэгдэхгүй болохыг ажиглалаа. Урдаас сөрөг давшилтад орохоос нь өмнө зайлбал зохих цаг яг болсон атал ямар чөтгөр миний дотор ороод ирсэн юм бүү мэд, би ингэж нэмж хэллээ: — Охидыг бол, би хувьдаа нулимж орхино. Тэгэхдээ бүр энэ дэлхийн хамгийн өндөр оргил дээрээс шүү!

	Тэгтэл өнөөх чинь над руу эргэн харж хамаг бүхний анхаарлыг татаж ингэж хэллээ:

	 

	Царцанги залуу насанд ч яах вэ 

	Цадигаа алдаж явнам бид 

	Томоогүй яаран ам алдаж л байна 

	Тольдох тавилангийн өмнө хөглөж ч мэднэ шүү

	 

	Ингэхлээр энэ шүлгийг Эфэф уншихад энэ охин тогтоож аваад зарим эрэгтэй хүүхдүүд охидыг зүхэж байдаг хэр нь хожим нь тэдэндээ элдэв зурвас явуулдаг гэж хэлж байна аа даа. 

	Охид хөхрөлдөөд, алга ташицгаалаа. Их шог юм болж, эр зориг, ов мэх гаргаж дээ!

	— Та нар л «Өөрийгөө захирч чадахгүй явдаг» байх даа гэж би хэлээд манай түүхийн багш Сергей Яковлевичийг дуурайн ихэмсгээр ташаа тулж, — Бид бол ч өөрийгөө захирдаг гэж нэмж хэлэв. 

	Яагаад би ташаа тулав гээч. Манай ангийн бүх охид Сергей Яковлевичийг хараад ухаан алддаг юм. Түүхийн хичээлд цөмөөрөө онц дүнтэй явдаг юм. Үнэн шүү. Арван долоон охинтой ангид арван долуулаа түүхийн хичээлд онц сурдаг тийм анги байдаг гэж та нар дуулсан уу? Үнэхээр давтагдашгүй түүхийн гайхамшиг. Ийм ер бусын ангийг бүх Зөвлөлт Холбоот Улсаас магадгүй бүх дэлхийгээс эрээд олохгүй биз ээ. 

	Энэ зээрд амьтан ч гэсэн бас онц дүн шүүрээд авч амжсан байгаа шүү. 

	Охид эв хавгүй инээцгээн шуугилдахад Зинка төлөгч энэ ийм байх ёсгүй гэдгийг батална гээд надад дөхөж ирлээ.

	— Зайл гэм, улиг болмор. Наалдаад салахгүй гэж би хэлэв. 

	— Охид оо, мань эр айж байна гэж Зинка их л нууцалсан байдалтай шивнэлээ. 

	Үнэхээр ч би айж байлаа. Энэ чинь юу ч гэж донгосож мэднэ. Хамгийн гол нь манай ангийн охид сүрхий аманцар учраас хэнийг ч доог тохуу болгож чадна. 

	— Хүүхдүүд ээ больцгоо, гэж хэлээд Иван бидний зүг эргэж, — Тавдугаар салааны онц хуралдаан нээснийг мэдэгдье. Нүд эрээлжилмээр сонин сонсгоё. Хэрэв манай салаа нэгдүгээр байранд орвол Октябрийн баяраар биднийг комсомолд элсүүлэх гэнэ гэж Иваныг ярихад, бид түүнийг хүрээлэн сагсан бөмбөгчид завсарлага хийж байгаа юм шиг зогсож байлаа. 

	— Үгүй мөн дог оо! гэж би хэлэв. 

	— Догь оо! гэж Тошка хэлэхэд түүний дууны өнгөнд маягласан шинж огт байсангүй. 

	— Түрүүлэх үү? гэж Иван асуув. 

	— Түрүүлье! гэж Ленка хариулав. 

	Биднийг Иванаас холдтол Зинка надад хандаж өрөвдөлтэй дуугаар ингэж хэллээ:

	— Сократик, би түүхээ давтаагүй шүү. 

	Бас муу авах нь дутаж гэнэ!

	— Арван минут хүрэлцээтэй юү?

	— Хүрнэ ээ, хүрнэ гэж Зинка хариулав. 

	— Тэгтэл надад найдаж болно гэж би хэллээ. 

	Үнэхээр ч нэгдүгээр байранд орж эвлэлд элсэцгээвэл: юу нь муу байх билээ. Тэгвэл комсомолчуудын зам чөлөөтэй юм чинь, зун болохоор оюутнуудтай хамт атар газар очих юм уу, эсвэл найрал дуучид болж аваад Сахалин, Камчатка руу ухасхийгээд ирж болох юм. Тийм нэг найрал дуучдын тухай ямар нэгэн сониноос би уншсан юм байна. Тэд нар хэдэн дуу сураад Алс Дорнодод очиход нь тэднийг мундаг угтсан юм гэнэ билээ. Дуу дуулна гэдэг ажил биш ч гэсэн яах вэ дээ... 

	Хонх хангинахад түүхийн багш Сергей Яковлевич ангид орж ирлээ.

	Сергей Яковлевич өнөөдөр зураг шиг л байлаа. Цоо шинэ хар саарал костюмтай, хөх зангиа нь гялалзсан ододтой юм. Эргэж харахад нь ажвал пиджак нь хувцасны загварын дээд маяг болсон хоёр оноотой байх бөгөөд шилээ нямбай хуссан нь үсчний газар тавьсан гэрэл зургийн хүнийх шиг байв. Хэрвээ би ийм байдаг сан бол уу!.. Тэгвэл ч би Тошкатай ярилцана даа!.. 

	— Хүүхдүүд ээ! Хичээлээ эхлэхээс өмнө би та нарт бяцхан нууцаа тайлъя. Уг учир юу вэ? гэвэл би, «Хичээл заах шинэ арга» гэсэн сэдвээр эрдмийн зэрэг хамгаалах зохиол бичиж байгаа юм. Та нарт их мэдлэг олгохын тул та нарыг хэрхэн сургавал зохих тухай асуудлаар олон эрдэмтэн ажилладаг юм... Тэгээд би ч гэсэн энэ ажилд хувь нэмрээ оруулахаар шийдсэн юм гэж Сергей Яковлевич үгээ төгсгөлөө. 

	Зинкаг аврах хэрэгтэй байсан учир,

	— Сергей Яковлевич, нэг юм асууя. Сергей Яковлевич, та унтаагаар нь сургах тухай асуудлыг юу гэж үздэг вэ? гэж би асуулаа. 

	Түүхийн багш Кулаковынхны дэргэд хоёр халаасандаа гараа хийчихсэн зогсож байгаа нь доктор Зоргетэй маш адилхан байв. Энэ нь Тошкад нэн таалагдсан бололтой бараг л нүдээрээ цоолчих шахан ширтэж сууна. 

	— Энэ чинь маш нарийн асуудал байгаа юм. Дараа ярилцъя. Чулуун зэвсэг судлагч минь гэж Сергей Яковлевич хэлэв. 

	Зинкагийн нүд орой дээрээ гарлаа. Намайг хараад ингэж хэллээ:

	— Одоо чамайг дуудна шүү.

	Энэ ч бүр аюул гэсэн үг. Би дахиад л бослоо. 

	— Гэхдээ л та юу гэж үзэж байна? гэж би асуув. 

	— Дараа ярилцъя гэж би хэлсэн шүү гээд Сергей Яковлевич дуугаа ялимгүй өндөрсгөв. 

	Зинкагийн нүд дахиад л эргэлдлээ. Энэ заяагүй төлөгч даалгаварт өгсөн юмаа уншиж амжсангүй. 

	— Бас нэг зүйл байна багачууд аа. Манай хичээл дээр сурганы академийн доцент Нина Романовна Байкова суух болно. Энэ хүн миний зэрэг хамгаалах зохиолыг хянаж байгаа юм... Тэгэхээр би та нарт найдаж байна гэж Сергей Яковлевич хэлэв. 

	Зинка төлөгч айсан байртай толгойгоо тэврэн авахад Сергей Яковлевич хаалга онгойлгож,

	— Нина Романовна ор, ор гэж чанга дуугаар хэллээ. 

	Хаалгаар, — Пөөх! манай орцны нэг авгай орж ирдэг байна. Би түүнийг зуун мянган жилийн өмнөөс танина. Энэ хүн нэгдүгээр давхарт суудаг бөгөөд биднийг хөл бөмбөг өшиглөхөөр цонхоо хага цохино гэж айхдаа цонхоор толгойгоо цухуйлган биднийг дандаа аашилж, сэргийлэхээр сүр дүүлдэг юм. Бид нар бослоо. Тэр хүн манайхныг тойруулан харлаа. Танигдахгүйн тул нүүрээ үрчийлгэж ам хамраа мурийлгахаас өөр арга байсангүй. 

	— Сайн байцгаана уу, хүүхдүүд ээ! Сууцгаа, сууцгаа гэж огт өөр дуугаар хэллээ. Хэлэх ч гэж дээ би түүний дууг таних юм чинь, чухам л уянгалуулан дууллаа. Тэгээд арын партанд очиж зовсхийн улайж, арай чарай багтан суулаа. 

	Бид нам гүм боллоо... Хичээл ч эхэллээ. 

	Сергей Яковлевич ангийн журнал руу тонгойж хэнийг дуудах вэ гэсэн байртай эрж гарлаа... Тээнэгэлзэж байгаа бололтой, нүүрээ хөөдөж, «хичээл заах шинэ арга» гэдэг зэрэг хамгаалах зохиолоо баллачихгүйг хичээж байгаа бололтой байна. Тэгж тэгж толгой өндийлгөн,

	— Сулоева! гэв. 

	Зинка аажим босож намайг нэг хараад, самбарын зүг бардам алхав. Ингэнэ гэж байх уу, энэ чинь хүний бодлыг холоос тааж мэдэх чадал мөн дөө гэхээс би золтой л партнаасаа уначихсангүй. Ер нь хамаг нууцыг ганцхан минутад илэрхий болгоод хаячхаж магадгүй учир би түүнээс хэзээд холхон байдаг минь зөв байжээ. Үүнийг тагнуулч болговол зохих атал энэ маань сургуульд суусаар байдаг. 

	— Сулоева, Чи Альпыг давсан Суворовын аяны тухай ярь. Тэгэхдээ заавал сурах бичгийн дагуу биш, аль болохоор чөлөөтэй, материалаа эзэмшсэнээ л чөлөөтэй харуул гэж Сергей Яковлевич хэллээ. 

	Тэгтэл Зинка, дөнгөж сая надаас аврал гуйж, юу ч мэдэхгүй гээд түүнээсээ болж айж үхэх гэж байсан Зинка чинь сайтар цэнэглэсэн автомат шиг —та—та—та! гээд Сурганы академийн төлөөлөгчийг, —та—та—та! гээд бас дахин галлаж гарлаа. 

	Мань хүн Альпын тухай, энэ маш сайхан, маш гоё уулсын хамаг өндөр оргилын тухай, Монбланд авирсан алдарт уулчдын тухай, бас хэчнээн уулчид осолдсон тухай, францаас Итали орох замыг хоёр зуун тавин километрээр ойртуулж Альпыг нэвтэлсэн хонгилын тухай, бас тэгээд Суворовын аяны тухай ярьж гарлаа. 

	Сергей Яковлевич инээмсэглэв. Материалаа чөлөөтэй эзэмшинэ гэдэг чинь, сургалтын шинэ систем гэдэг чинь энэ дээ. Манай салаа түрүүлж байгаа болохоор Иван ч инээмсэглэв. 

	Би төлөөлөгчийг харлаа. Тэр хүн бас инээмсэглэж байв. Энэ нь миний мэдэхэд анхны инээмсэглэл юм. Ингэхээр манан Зинкаг үнэлж байгаа хэрэг. 

	Энэ хооронд Зинка тонгойсхийн доошоо харж усан дагина аятай явсаар суудалдаа очлоо. 

	— Салааны нэрийн өмнөөс баяр хүргэе... гэж Рябов шивнэв. 

	— Маанаг. Би юу ч мэдэхгүй л дээ. Харин Сергей Яковлевичийн санасныг л таачихсан юм... гэж Зинка хариулав. 

	Энэ охид уу, маяглахдаа дуртай гэдэг нь гэж бодохоос дургүй хүрч шүд хавжигнах шиг боллоо. Хичээлээ давтаж давтчихсан хэр нь намайг хуурч дөнгөсөн байна шүү. 

	Яагаад ч юм бэ миний дургүй хүрч, уйтгартай санагдав. Хүн үнэн санаанаасаа туслах гэж байхад хүнийг хууран мэхэлж байгаа нь гомдолтой л юм даа. Тоглоом хийж байхад бусад хүүхэд гомддоггүй байтал би гомддог юм. Тийм учраас ч би бусдаар тоглоом хийдэггүй юм. Хошигнол ойлгодоггүй гэж намайг хэлдэг юм. Гэтэл хууран мэхэлж байхад хошигнол ямар хамаатай юм бэ? Би Зинкаг ингэнэ гэж санасангүй. 

	Сергей Яковлевич дахиад л дуудах хүнээ эрж гарлаа. Гэвч энэ бүхэн бол Суворовын уран арга, цэргийн стратегийн заль гэдгийг мэдэж байсан учир би тайван байлаа. Ялалтаа бэхжүүлэхийн тулд цээжлэгч Рябовыг дуудах нь ив илтэд байлаа. Гэтэл Сергей Яковлевич шургуу эрлээ үргэлжлүүлсээр байгаад толгой өндийлгөхөд нь... 

	— Рябов гэж би шивнэлээ. 

	Би ч гэсэн муугүй төлөгч шүү. 

	Рябов гэж шивнэснийг Сергей Яковлевич сонссон хэр нь сонсоогүй царай гаргав. 

	— Чулуун зэвсэг судлагч чи юу гэв? гэж багш ширүүн асуув

	— Юу ч гээгүй гэж би хариулав. 

	— Рябов гэж Сергей Яковлевич дуудлаа. 

	Рябов сэргэлэн алхаж самбарт гарав. Түүний толгой нь хуучны их бууны бөөрөнцөг шиг бөөрөнхий, ер нь л хачин, түүх хуучны судлалын толгой юм. Түүний нүүр нь ч гэсэн, нүд нь ч гэсэн дугуй юм. 

	— Суворов Орос орныг юугаар алдаршуулсныг Рябов ярь даа гэж Сергей Яковлевич хэллээ. 

	Би хичээлээ төдий л сайн давтаагүй учир одоо ухаштай сонсож авах хэрэгтэй. Яагаад гэвэл, энэ цоохор тахиа чинь яг л номоор галладаг болохоор үүний тусламжаар байраа бэхжүүлж авах хэрэгтэй байв. 

	— Арван наймдугаар зууны хоёрдугаар хагаст Оросын жанжин А. В. Суворов алдаршсан юм. Оросын нэлээд олон амжилт түүний нэртэй холбоотой. Энэ хүн нэг ч ялагдаагүй бөгөөд оролцсон бүх тулалдаандаа ялалт байгуулсан юм. Орос Туркийн дайнд Рымнике голын эрэг дээр 1789 онд сүртэй ялалт байгуулсны учраас түүнийг «Рымникийн» гэдэг хүндэт цолоор шагнасан юм. Энэ хүн 1790 онд Туркийн Измаил гэдэг лут их цайзыг байлдан эзэлсэн, Швейцарын аяллын үед 1799 онд Альпыг давсан алдарт аян дайн болон бусад олон гавьяагаараа алдаршсан хүн юм... 

	— Зүйтэй, зүйтэй, гэж түүний үгийг Сергей Яковлевич таслаад, — Одоо болно. Одоо Ломоносовын тухай ярь гэлээ. 

	Рябов амьсгаа ч авалгүй урсгаж гарлаа:

	— Михаил Васильевич Ломоносов 1711 онд Холмогор хотын ойролцоо тосгонд төрсөн юм... 

	Тэгтэл би «Сережа» гэдэг киног саналаа. Энэ киноны гол баатар бяцхан хүү хуучин нутагтаа үлдэж эцэг эх нь энэ Холмогор хотод очих болсонд уйлж байдаг юм. «Би Холмогор очно, Холмогор очно» гэж өрөвдөлтэй уйлагнаж байдаг юм. Тэр хүү нүдэнд дулаан, цав цагаан хүү байж билээ. Би Рябовыг ор тас мартаж манай хашааны нэг хүүг дурслаа. Тэр хүү «р» үсгийн оронд «л» үсэг хэлдэг юм. Нэг өдөр би түүнийг мууртай зодолдож байхад нь дайралдлаа. Тэгээд «Зодолдох юмаа олж дээ» гэвэл «Муул гэх нь муул гэж байг. Наддаа л бал даа» гэж билээ. 

	— Бяцхан Ломоносовт сонирхохгүй юм байсангүй. Хойд туйлын туяа, нүргэлэн мөргөлдөх их мөс, далайн татлага, түлхлэг цөм түүний анхаарлыг татна. Бяцхан хүү суралцахыг шуналтай эрмэлзэх боловч суралцах газар байсангүй. 

	Рябовыг шулганаад байхаар миний толгой эргэх шиг болов. Номын дагуу галлаад байгаа болохоор сонсохоос дургүй хүрнэ. Би Сергей Яковлевичийг, төлөөлөгчийг, ханинд нь Рябовыг залгичихмаар эвшээлгэж байв. Тэгтэл чимээ намжлаа. 

	— Тэр хүү арай чамай гэж байж ном олж авч их баяр хөөр болжээ. Хэлзүй, тооны сурах бичиг олж аваад шуналтай дахин дахин уншиж байв, гэж Рябов үргэлжлүүлнэ. 

	Энэ агуу их Михайл Ломоносов чинь юун их шуналтай хүн байсан юм бэ дээ, сурахыг шуналтай эрмэлздэг, номыг шуналтай дахин дахин уншдаг. 

	— За болно гэж Сергей Яковлевич хэллээ. 

	Дараа нь төлөөлөгч рүү их л цэмцгэр эргээд,

	— Нина Романовна, Рябоваас асуух асуулт байна уу? гэв. 

	Нина Романовна бодлого болов. Ингэж хатуурхахгүй байгаа даа гэхээс бид түүнийг ширтлээ. 

	— Петербург, одоогийн Ленинград хотыг хэзээ үндэслэснийг хэлээч, Рябов? гэхэд түүний дуу нь маш эвлэгхэн ёстой жингэнэсэн дуу байлаа. 

	— Рябов, бүү сандар. Чөлөөтэй, чөлөөтэй гэж Сергей Яковлевич хэлэв. 

	Тэгтэл Рябов ч ёстой авч хаялаа шүү. 

	— 1703 оны тавдугаар сард I Петр хааны зураг ёсоор Нева мөрний баруун эрэгт ойролцоо байх Туулай арал дээр Петропавловскийн цайзыг үндэслэсэн юм. Петр хаан энэ цайзын ойролцоо Нева мөрний намгархаг эрэг дээр улсын шинэ нийслэл байгуулахаар шийдсэн юм гээд гэнэт шүлгээр галлаж хэлэв. 

	«Зэс морьтой хүн» гэдэг найраглалдаа Петербургийг үндэслэсэн тухай А. С. Пушкин бичсэн байдаг. Шинэ нийслэлийг 1703 онд үндэслэсэн бөгөөд Петрийн хот — Петербург гэж нэрлэжээ. Хожим нь Санкт-Петербург буюу эсвэл Петербург гэж нэрлэгдэж байлаа. Санкт гэдэг нь хутагт гэсэн үг бөгөөд энэ хотын «Санкт—Петербург» гэсэн нэрийг орчуулбал Хутагт Петрийн хот гэсэн үг юм. 

	— Маш сайн байна, Рябов. Нина Романовнад дахин асуух юм байна уу? Үгүй юу? Суу, Рябов гэж Сергей Яковлевич хэллээ. 

	Рябов цэрэг алхаагаар алхаж суудалдаа суухад хамгийн гол юм эхэллээ. Сергей Яковлевич сэтгэл хангалуун байртай ангийн дотуур алхалж, аль нэгэн сурагчийн зүг эргэж түргэн түргэн асууж эхлэв. 

	— Смирнова, Суворовын тухай юу хэлэх вэ?

	— Суворов эр цэргийн хоолонд дуртай хүн байв. Ялангуяа гурвалжин будаанд... гэж Смирнова хэлэв. 

	— Кулакова?

	— «Гал нэвтэрсэн газраар цэрэг нэвтэрнэ» гэж хэлээд Сергей Яковлевичийн зүг инээмсэглэх шиг болов. Багшийг хараад энэ охид дүүжлүүлэхээс ч буцахгүй улс. 

	— Матвеева?

	— «Цэрэг хүн туулай биш»

	— Коршунов?

	«Та нар бүргэдүүд, та нар гайхамшигт баатрууд» гэж Суворов цэргүүддээ хэлдэг байв. 

	Хүүхдүүд хариулах гэж яарч байв. Хүн бүхэн гурав дөрвөн үг хэлчхээд ухаантанд тоологдох гэж яаран, гайхуулахыг хүн бүхэн хүснэ... Хичээл амжилттай болж байсан учир Сергей Яковлевич инээмсэглэнэ... Хүүхэлдэйг оосроос нь татахад тэр нь босон харайж хэлүүлэх гэсэн юмыг нь хэлж байгаа туршлагатай хүүхэлдэй ч шиг байлаа... 

	Тэгтэл мань хүн намайг заахад би босон харайвал бүгдээрээ, бас тэр төлөөлөгч хүртэл над руу харлаа. Тэгсэн нь миний толгойд «Хөл бөмбөгний дайсан» гэсэн үг гэнэт эргэлдэж гарлаа. Энэ үг гэнэт алдуурч би төлөөлөгчийг гомдоож болох юм гэхээс айдас хүрлээ. Яагаад вэ гэвэл манай цонхны хажууд өдөр бүр хөл бөмбөг тоглодог бол би ч гэсэн бас чанга яригч шиг юм уу? «Түргэн тусламжийн» дохио шиг дуугаар ярих байсан биз ээ. 

	— За? гээд Сергей Яковлевич над руу өрөвдөлтэй харцаар харах нь туршлага битгий тасалчхаач гэсэн байртай харагдана. 

	Би шууд хариулж чадахгүй, бэлтгэх хэрэгтэй байна гэж хэлэх гэтэл Суворовын үг шиг санагдсан «Зоригтныг жад нэвтлэхгүй, зоригтноос сум айна» гэсэн цэцэн үг санаанд орсон бөгөөд түүгээрээ түүхийн багшийг харвах гэтэл энэ үг тун шударга биш санагдсан тул байчихлаа. Хэчнээн олон зоригтон алагдлаа, гэтэл ингэж хэлэх гэж. Үүнийг Суворов хэзээ ч хэлэхгүй... 

	— Суворов... Суворов... гээд хэлэх гэтэл толгой эргээд явчихсан учир би Суворовын тухай хамаг бүхнийг мартсан бөгөөд хэрэв Суворов гэж ямар хүн бэ? гэж надаас одоо асуувал би юу ч хариулахгүй юм уу, эсвэл ямар нэгэн дэмий юм донгосох байсан биз ээ. Тэгтэл том төмөр торон дотор нэгэн хүнийг тээж явна. Энэ бол Пугачев юм... хажууд нь морь унасан офицер ханхалзана. Энэ бол Суворов юм. Тийм нэг кино үзсэнээ санаад, — Суворов Пугачевыг төмөр торонд хийж авчирсан юм гэж хэллээ. 

	Дараа нь энэ маань багадаад байх шиг болохоор нь,

	— Түүнийг Москва дахь цаазын газар авчирсан юм гэж нэмэв. 

	Тэгсэн чинь би агуу их жанжныг гүтгэсэн юм шиг, би ямар нэгэн аймшигтай юм хэлсэн шиг, тэгээд манайхан намайг яаж ч чадахгүй болсон шиг чив чимээгүй болцгоолоо. 

	Эхлээд Сергей Яковлевич ухаан сийллээ. 

	— Тийм ээ... Ийм тохиолдол Суворовын амьдралд тохиолдсон юм... Тусгүй учрал... дараа нь амьдралынхаа турш Суворов үүнийгээ гэмшсэн юм... Манай түүхийг гуйвуулж болохгүй... Тэр үед Суворов залуу, туршлагагүй байж... За ийм. Харин чи Суворовын тухай өөр юу мэдэх вэ? Жанжин Суворов, ардын баатар, Оросын ард түмний бахархал Суворовын тухай?.. 

	Би дуугарсангүй. Яагаад ч юм бэ юу ч яримааргүй санагдана. Хэл хөшчихөөд, хамаг үсгээ, түүнийг эвлүүлэн үг болгодгоо мартчихжээ. 

	— Альп давсан аян дайны тухай?

	...

	— Измаилыг авсан тухай?

	...

	— Константинополийг авсан тухай?

	...

	— Би чамд муу тавихаас биш яах вэ гэж Сергей Яковлевич хэлээд багшийн ширээ рүү тов тов алхан очиж надад хоёр тавьчих нь тэр. 

	Надаас болж манай салаа адгийн байранд буулаа. Би төлөөлөгчийг хяламхийн харвал зузаан дэвтэрт ямар нэгэн юм бичиж байлаа. Дараа толгой өндийхөд нь бидний харц тулгарлаа. 

	Хурамхан зуур «Хөл бөмбөгийн дайсан» болон хувирсан учир намайг танилаа гэдгийг нь мэдлээ. Миний хажуугаар гарахдаа зэмлэсэн янзтай толгой сэгсэрч явлаа. Таньсан нь магад аа. Одоо ч хавь ойроор тараана даа. Гэвч энэ бүхэн бол цаашид болсон зүйлийн дэргэд юу ч биш байлаа. 

	Сергей Яковлевич, түүний дагуул хоёрын хойноос хаалга хаагдаж амжаагүй байтал над руу Иван давшлан хүрч ирээд уураа дарж ядан ингэж агсарлаа. 

	— Одоо чи юугаа хэлэх вэ, аа?

	— Иван, дуугаа тат л даа. Би дараа чамд учраа хэлье гэж би гуйлаа. 

	— Юун нялуун юм бэ? Олонд муу хэлүүлэхээс айж гэнэ! Заваан амьтан... Бүгдийг хөөдлөө гэж Иван хашхиран омогдов. 

	Нүд нь танигдашгүй болж өнгөө ч алдсан юм шиг. Нүд нь Тошкагийнх шиг цэнхэр байдаг атал одоо цайчихсан ч юм шиг. 

	— Боль доо, Иван, би маргааш л муугаа засчихна гэж хэлээд бүхнийг тоглоом болгох санаатай хөхөрлөө. — Хамгийн гол нь энэ Академийн төлөөлөгч, Нина Романовна чинь манай хашааны хүн гэдгийг чи мэдэхгүй байна. Аймаар хүн байгаа юм. Цонхон доор нь бөмбөг тоглолоо гэж биднийг дандаа хөөж байдаг юм. Тэгээд би түүнийг үзмэгц хөл бөмбөг тоглосны минь өшөөг одоо надаас авах байх гэж бодохдоо түүнээс айгаад хамаг юмаа мартчихлаа. Чи тэр хүнийг яаж мэдэх вэ гэж байгаад л нулимсаа гартал хөхөрч байлаа. Гэтэл мань эр урьдын адил танигдашгүй нүдээр намайг харсаар, бас инээхгүй байлаа. 

	— Бяцхан Сократик, чи усан тэнэг юм гэж Иван хэлэв. 

	Ингэнэ гэж би огт санасангүй шүү. Юу гэж намайг доромжилно вэ? Сэмээрхэн л хэлбэл болоо биз. Гэтэл анги дүүрэн бархираад. Сургууль дүүрэн хашхирах нь л дээ. Тэр хооронд манайхан, бас өөр ангийн хүүхдүүд биднийг хүрээлсэн байлаа. Рябовын бөмбөрцөг толгой тэргүүн эгнээнд шоволзож байв. Цөмөөрөө намайг ширтэнэ. Гадагш гарах гэсэн хүүхдүүд ч жолоогоо эргүүллээ. Салшгүй анд найз нар байтал гэнэт хэрүүл зодоон болж байдаг хачин аа. 

	— Засна ч гэж ярихгүй гэж би хэллээ. 

	Цөмөөр намайг ширтэнэ. Тошка бүр цоо ширтэнэ. Иваны нь урдаас эсэргүүцэж байна гэнэ хөөе!

	— Хараач та минь! За яах вэ, чамайг бид засаад тавьчихна гэж Иван хэлэв. 

	— Би Суворовын тухай үнэнийг хэлсэн шүү дээ. Гэтэл багш гоочилсон дог гэж би хэлэв. 

	— Гаднын хүн байхад хэн чамайг чалчаад аль гэсэн юм бэ? гэж Иван асуув. 

	— Тэгвэл үнэнээр явахад үхэр тэргээр туулай гүйцнэ гэдэг худал болох нь уу? Хүний дэргэд нэг янзын, өөрсдийн дунд нэг янзын үнэн байдаг болох нь уу? гэж би асуулаа. 

	— Миний муу толгой дээр бас нэг хүмүүжүүлэгч нэмэгдлээ. Багачууд аа, энэ үнэнд дуртай нойлын ногоон тэгийг харав уу? гэж Иван хэлж, хэлсэн үгэндээ баясан инээгээд,

	— Чамайг бид салаанаас хөөнө дөө. Тэгээд чи үзээрэй гэв. 

	— Нээрээ л үнэнд дуртай нойл, гэж Рябов үгийг нь дэмжээд, — Чи хонгор минь, ёстой Хлестаков мөн байна. Толгойдоо юу ч үгүй байж бас дэгжирхэхдээ дуртай гэв. 

	Цөмөөрөө инээлдлээ. Рябовыг захирахын оронд Иван ч бас инээлээ. 

	Хичээл тараад би хамгийн түрүүнд гадагш гүйж гарлаа. Учир нь Иваныг тосож уулзаад хоёр биеэрээ учраа ололцох гэсэн юм. 

	Муу авсны төлөө цаазална биз. Харин үнэнийг хэлсний төлөө цаазлуулахгүй, ярихгүй. 

	Вандан дээр суугаад хүлээж гарлаа. Яарч ядсандаа дотор минь чичирч байсан боловч тоомсоргүй царай гаргаж вандан сандлыг хэнэггүй тогшиж суулаа. 

	Одоо үед дэмий юманд сэтгэл зовж байх юм гэж бусад хүн хэлэх боловч миний хувьд бол энэ чинь тийм ч амархан, тийм ч дэмий юм биш ээ. Үүнд сэтгэл зовохгүй юм бол өөр юунд сэтгэл зовох юм бэ? Энэ чинь чухам зарчмын асуудал шүү. 

	Би түүнд үнэнээ нотолно доо. Урьдчилан бэлтгэвэл найдвартай байдаг учир зарим нэгэн үгээ бэлтгэлээ. 

	«Ялж л байвал ямар ч аргаар хамаагүй гэж чи бодож байгаа хэрэг үү?» гэж би түүнээс асууна. 

	Тийм л гэж хариулна. 

	«Ялагчдыг буруушаадаггүй хэрэг үү, Ванечка?»

	«Тийм гэж бодъё» гэж хариулна. 

	«Хэн тэгдгийг эрхэм найз минь, чи мэдэх үү?»

	«Хэн байх бил ээ?» гэж гэнэхэн асууна. 

	Тэр гэнэн царай гаргах дуртай юм. Энэ талаараа Тошка тэр хоёрыг их адилхан. Ер дүү нь түүнд муу нөлөөлдөг нь мэдэгддэг юм. 

	«Фашистууд!» Ер нь дураа хүрвэл би баримтаар номхотгож чадна. 

	Тэгтэл бөөн хүүхдүүд бужигнан гарч ирлээ. Манайхан Рябов, Зинка, Тошка гээд л цөмөөрөө гарч ирлээ. Хамгийн сүүлд Иван гарч ирлээ. Гэтэл түүнд Ленка Попова наалдаад салахгүй явна. Би түүний зүг гар далласан боловч тэр намайг зэрвэсхийн харчхаад Ленкад ямар нэгэн юм ярьсаар явж өнгөрөв...

	Ленка түүнтэй зэрэгцээд урт оосортой шинэхэн хөх цүнхээ савчуулсаар явна. 

	Аминдаа л их чамирхаж яваа бололтой. 

	Иван намайг харсангүй гэж би бодоод,

	— Хүүе Иван! гэж дуудав. 

	Иван эргэж харсангүй. Харин Ленка тэссэнгүй эргэж харснаа, хоорондоо юм ярилцан цааш явж одов. 

	Би тэдний хойноос дагалаа. Юутай ч атугай Иван ярих хэрэгтэй байв. 

	Тэгтэл Эфэф намайг гүйцэж ирлээ. Гудамжинд гарахаараа ангид байдгаас огт өөр болчихдог юм. Ангид бол чанга дуутай эрс шулуун, ёстой л багш хүн дээ. Харин гудамжинд гарахаараа намхан нуруутай, туранхай энгийн л нэг хүн болон хувирдаг юм. Пальто нь минийх шиг хуучин, малгайн саравч нь хугархай. 

	Бидний урд хэн явж байгааг Эфэф сайн мэдэж байгаа. Энэ гоёхон хөх цүнхтэй хожгор Ленка Поповаг, түүнийг баясгах гэж тэнхээгээрээ чармайж яваа (тэгээгүй юм бол тэр юу гэж гараа савчиж яриандаа болоод зөрсөн хүнтэйгээ мөргөлдөж байгаа юм бэ?) Иван Кулаковыг олж харсан байх ёстой. Мань эр хорвоо дээрх бүх юмыг умартжээ. «Би чиний сайн найз. Би эрэгтэйчүүдийн нөхөрлөлийг хүндэлдэг» гэж хэлж байсныг нь яана. 

	Юу ч гэх вэ дээ, хөгийн юм боллоо доо. Иван бид хоёр ямар найдвартай нөхөрлөснөө Эфэфт саяхан би хэлсэн байтал одоо энэ хачин байдлыг харж байдаг. 

	— Чи яагаад уруу царайлчхаа вэ? гэж Эфэф асуув. 

	— Би юу? Үгүй, хөгжилтэй байна. 

	— Тиймгүй л байна шүү дээ. 

	— Би дотроо инээдэг юм. 

	— Дотроо инээх дандаа уйтгартай байдаг юм. Би үүнийг өөрөөрөө мэднэ. Хэрэв намайг хэн хүн гомдоовол гомдлоо таслахын тул өөрийгөө шоолж инээдэг юм гэж Эфэф хэлэв. 

	— Тэгээд тус болдог уу? гэж би асуув. 

	— Үгүй, тус болдоггүй юм... гэж хэлснээ, — Эмэгтэйчүүд... эмэгтэйчүүд бол мөн л эрэгтэйчүүдийн нэгэн адил заримдаа хулчгар, урвамтгай, муу нөхөр байдаг боловч ер нь олонхдоо сайхан улс байдаг. Эелдэг ухаалаг үнэнч гэж нэмж хэлэв. 

	Тэгээд дуугүй боллоо. Зүгээр л дуугүй болсон биш харин ямар нэгэн юм дурссанаар дуугүй болох шиг. Ямар нэгэн эелдэг ухаалаг, үнэнч сайхан бүсгүйг бодоод дуугүй болчих шиг санагдлаа. Би түүнийг анхааралтай ширтэн харав. Эфэф ичингүйрхсэн янзтай уруулаа үл ялих хөдөлгөн нүдээрээ инээмсэглэв. Би лав таалаа бололтой. 

	— Чи декабристуудын эхнэрүүдийг юу гэж бодож байна? гэж Эфэф яаран асуулаа. 

	Юу гэх вэ дээ, нөхрөө дагаж цөллөгт явсан декабрист Трубецкийн эхнэр Ленка Попова хоёрыг мөн зүйрлэв ээ.

	Хашир нэг л өөр тийш нь эргүүлэв шүү. Дэгжин цүнхтэй аальгүй хожгор Ленка Попова, нэгдүгээр ангийнханд «Борхон туулай, чандган туулай зугаацахаар ойд гүйж явна» гэж жүжиглэдэг Ленка Попова, Трубецкая хоёр уу?

	— Декабристуудын эхнэр энд ямар хамаа байна? гэж би ундууцав.

	— Хамаа нь уу? Ямар хамаатай болохыг нь чи бодож ол л доо гэж Эфэф хэллээ. 

	Үл ойлгогдох юм хэлж хүнийг мухардуулчхаад дуугүй болдог зантай хүн л дээ. 

	Биднийг юм бодуулах дуртай хүн байгаа юм. Түүгээрээ намайг хүмүүжүүлж байгаа нь тэр

	Иванд бол зовох юм алга. Явж л байна биз, юу дуртайгаа Ленатай ярьж л байна биз. Үгүй, би яасан ч бодохгүй. Хүмүүжилд автагдахгүй. Үгүй л бол үгүй биз. Ленка Поповаг Трубецкийн эхнэртэй зүйрлэхгүй. 

	Зэвүү хүрснийг минь яана аа. Өчигдөр орой өвгөн аав дахиад л өөрийнхөө өгөөмрийг гайхуулж, бидний маанагийг дуудаж яаж амьдардгийг, ээж бид хоёрт үзүүлж өгнө гэж сүрдүүлэхэд нь муу телевизорыг нь хэмх цохичихмоор санагдав. 

	Бид нарийхан гудамжаар чимээгүй алхалж бидний урд Иван, хатагтай Турбецкаягийн хамт ганхаж явлаа. Эфэфийг баруун хажуугаас нь харвал хацар дээр нь сорви байдаг юм. Би түүнийг хялам хараад баримтаар нам цохихоор шийдлээ. «Бодит үнэнийг үнэлэхэд баримт бол чухал зүйл» гэж өөрөө хэлдэг юм чинь. 

	Манай ангийн охидыг дахин декабристуудын эхнэртэй зүйрлэхгүй болгохын тул түүнийг би баримтаар таглахаар шийдлээ. Зинка түүхийн хичээл дээр ямар зан гаргасан тухай баримтаар жишээ авах гэж шийдлээ. Хар санаа өвөрлөснийг нь ярихаар намайг ам ангайтал бидний хажууд машин огцом тоормосолгон зогсож, жолооч нь савхин хүрэмтэй бүдүүн халзан эр галзуу хүн аятай золтой л намайг дайрч унаган алдаад Эфэфийг барьж авлаа. 

	— Федька! гэж тэр хүн Эфэфийг тэврэн авч, — Федька Долгоносик! Миний хонгор Федька Долгоносик... явж байх юм... Ямар баярт учрал вэ!... Удаан хэвтсэн үү хонгор минь... гээд л энхрийлэн дуудаж үг дуугарах бүрдээ шахам Эфэфийн чадал тэнхээг шалгаж байгаа юм шиг мөрөн дээр нь цохиж авч байлаа.

	— Гурван жил гэж Эфэф танигдашгүй хачин хоолойгоор өгүүлэхэд доод уруул нь үл мэдэг чичрэгнэж байлаа. 

	Хэрэв би түүнийг өөр шигээ сайн мэддэггүй байсан бол энэ уулзалтад сэтгэл хөдөлсөндөө уйлах шахаж байна гэж хэлэх байсан. 

	— Үнэнийг хэлэхэд тэр золгүй явдлаас хойш чамайг амьд үлдэнэ гэж итгээгүй шүү гэж жолооч хэллээ. 

	Энэ чинь Эфэфийн намтрын нэг шинэ зүйл байна. Мань эр урьд нь жолооч байгаад осолдсон байх нь ээ. Би тэдний яриаг үргэлжлэн сонсохыг хүссэн боловч, Иван байшингийнхаа хажуугаар өнгөрч Ленкагийн гудамж руу эргэхийг олж үзлээ. 

	— Баяртай Феодор Феодорович гэж хэлээд хариу ч сонсож амжилгүй Иваныг гүйцэхээр гүйж одлоо. 

	Би Эфэфийн тухай ч, жолоочийн тухай ч доор нь мартав. 

	Энэ явдал юугаар төгсдөг бол? Ленка цай уу гэж түүнийг урих болов уу?!

	Би Ленкагийн гудамж руу гүйн ортол хонгор хоёр тагтаахай, хөхөмдөг далавчит Иван, алагхан далавчит Елена хоёр нүдний өмнө үсэрч бууж харагдав. 

	Иван нь их л төвшин намбатай, биеэ барьж чадаж л байна. Харин Ленка л олимпын аварга Ромуальд Клим бөөрөнцөг шидэх гэж байгаа юм шиг муу цүнхээ сэгсчиж яваа харагдах нь баярласандаа тэр юм болов уу. Климээс аваргыг нь Ленка булаана дэг шүү. 

	Ээ дээ Иван, Иван... Иймхэн юманд нөхрийгөө уучилж чадахгүй байх гэж дээ. Хэрэв чамайг хүсвэл би маргааш л түүх дээр онц авчихна шүү дээ. Би зүгээр Суворовын намтар болоод эх орондоо байгуулсан гавьяаг нь харуулаад өгнө. Хэрэв хүсвэл би Сергей Яковлевичаас уучлалт гуйгаад сургуулиа төгстөл түүний хамгийн сайн шавь нь байх болно. Энэ нүдээрээ олзолчих гэсэн аальгүй амьтадаас илүү шүү. 

	Чухамдаа хүрвэл би Ленкаг буруушаахгүй л дээ. Тэр чинь тийм ч муу хүн биш, би түүнийг таньдаг мэддэг болоод долоон жил болж байна. Тэрээр аав бид хоёртой хамт амьтдын хүрээлэн үзэж яваад бээлийгээ гээчихсэн юм. Тэгээд гар нь ув улаан болж билээ. 

	Тэгэхээр нь миний гар даарч байсан боловч би түүнд бээлийгээ өгсөн юм. Нээрэн шүү, өгсөн юм. Миний бээлийний эрхий хуруу цоорхой байсан учир түүгээр Ленка хуруугаа гозолзуулж бид хоёр хөхрөлдөж явсан сан. 

	Дараа нь надад улаан эсэргэнэ тусаж, би гэртээ хэвтлээ. Тэгэхэд Ленка өдөр бүр манай халган дээр ирж надад ямар нэгэн юм орхиод явдаг байлаа. «ЗИЛ—110» машинаа хаалганы бариулаас уяж орхисон юм. Дараа нь лото тоглоом. Дараа нь Андерсены үлгэрүүд, Гайдарын «Хөх аяга» гэдэг хоёр ном авчирсан байсан. 

	Сайхан ном байсан даа. Намайг эдгэхэд тэдгээрийг шатаасан юм. Би мөн их харамсаж билээ. Ингэх хэрэгтэй. Ингэхгүй бол хүүхдүүд манайд зочилж ирээд энэ номыг авч уншвал өвчин халдана гэж аав маань хэлсэн билээ. Тэр номууд төмпөн дотор дүрэлзэн шатаж байхад би тэр номд гардаг хүмүүсийн тухай бодож, тэр хүмүүс яг амьд юм шиг л санагдаж байлаа. 

	Намайг Арбатын гудамжинд орж очтол сүлжмэл эдлэлийн дэлгүүрийн худалдагч, толгой дээрээ цамхагтай хэрүүлч хүүхэн гэнэт ухасхийн гарч ирээд намайг золтой л дайрчих дөхсөн мөртөө уучлал гуйсан ч үгүй шүү. Би нүд рүү нь зэрвэсхэн хартал уйлсан байв. Яасан юм бол оо?

	Би хаалганы хажуугаар гарч Арбатын гудамжаар цааш гэлдрэв. Намайг гомдоосон шигээ өөр хүнийг шалтгаангүйгээр гомдоогоод, хариуд нь тэр хүндээ загнуулчхаад усан нүдэлж яваа юм болов уу? Болж, бусдыг гомдоодгоо болиг. 

	Тэр хүүхэн толгой унжуулан явсан тул түүнийг гүйцэхээр би алхаагаа хурдасгав. Энэ жүжиг юугаар төгсөхийг үзмээр санагдав. 

	Түүнийг нэг эрэгтэй хүн, дараа нь өрөвчхөн эмэгтэй харахыг би олж үзлээ. Тэгээд уйлсаар явна гэж бодлоо. 

	Тэр эмэгтэй «Цэргийн ном» гэсэн дэлгүүрийн хажуу дахь байшингийн үүд рүү эргэв. Хойноос нь шагайвал автомат телефоны хажууд зогсоод тольдож байв. 

	— Та утсаар ярих гэж байна уу? гэж би асуулаа. 

	Будмал сормуусны нь будаг гоожсон учир хацар нь халтар болсныг эргэж харахад нь олж үзлээ. Алчуураар хацраа арчлаа. Юм ч хэлсэнгүй хажуу тийш боллоо. Намайг таньсан эсэхийг бүү мэд. Ёс болгож харилцуурыг авч буруу харан зогсож тоог нь эргүүллээ. 

	Тэр хооронд өнөө уйланхай чинь хацраа арчиж амжаад үүдээр гарч одов. Би хойноос нь дагалаа. Гүйцэж очоод зэрэгцэж алхлаа. Ганцаар биш гэдгээ мэдэг. 

	Зэрэгцээд л бараг хөл нийлүүлэн явлаа. Гэрийн хөнгөн шаахайтай явааг нь бодвол гутлаа сольж амжилгүй дэлгүүрээс яаран гарсан бололтой. 

	— Та намайг танив уу? Та бид хоёр сайхан ярилцаж билээ гэж би хэллээ. Ямар ч атугай түүнийг инээлгэх хэрэгтэй байв. 

	— Зайл гэж хэлээд алхаагаа нэмэв. 

	«Таньж л дээ» гэж би бодоод дахин гүйцэж очив. 

	«Танай дэлгүүрт миний очдогийн учрыг та мэдэх үү?»

	Тэр хүүхэн миний үгийг сонсохын оронд халааснаасаа алчуураа гаргаад нойтогносон хамраа арчив. 

	Би түүнийг арай л гэж гүйцэж явав. Энэ бол саадтай газраар уралдах биеийн тамирын алхах уралдаан шиг байв. 

	— Танай байшинд дээр цагт А. С. Пушкин амьдарч байсан юм. Тэр тухай та сонссон уу? гэж түүнийг ярианд оролцуулахаар би хэллээ. 

	Дуугарсангүй. 

	Тэгээд чухам танай дэлгүүр л түүний өрөө байсан байх гэж би бодсон юм... 

	Дахиад дуугарсангүй. Бодвол амьдралд гутраа биз. 

	— Би өчигдөр түүхийн хичээл дээр муу авснаас болоод найзтайгаа муудалцаад. Манайхан уралдаантай юм байхгүй юу, би бүгдийг нь баллачхаад... 

	Би дандаа бусдын хэрэгт оролцож байдаг болохоор энэ хүүхнийг бүр залхааж гүйцэв бололтой. Одоо л яг холдон зайлах хэрэгтэй байлаа. 

	Бид «Националь» зочид буудлаас В. И. Лениний музей рүү гардаг хонгилд хүрээд би зогслоо. Тэр хүүхэн хонгил уруу буух шат руу уруудан нэгэн тавцан яваад алхаагаа удаашруулсан нь намайг хүлээх мэт... Би хурамхан зуур дэргэд нь үсрэн хүрч очлоо. Ингэхлээр би түүнийг удтал дагасан маань талаар болсонгүй. Бид хамтдаа хонгилд орж очлоо. 

	Энэ хонгил их урт Москвад хамгийн урт хонгил байгаа юм. Яваад л байна, яваад л байна дуусна гэж байхгүй. Энэ хонгилд цэцэг, сонин зардаг юм. Нэг өвгөн сугалааны билет дэлгэчихсэн их хонжвор амлан хүмүүсийг дуудна. 

	Гэнэтхэн хонгилд гэрэл унтарсан чинь бие биеэ дуудан хүмүүс шуугилдлаа. Би ч бас дагалдан явсан хүнээ алдчихлаа. Дуудах гэсэн боловч түүний нэрийг мэдэхгүй юм чинь яая гэх вэ. Нэг хүн зориуд дуу тавьтал худалдагч өвгөн сугалааны билет битгий авчхаарай гээд дуу алдлаа. 

	Би үнэхээр түүнийг дээрэмдэж байгаа ч юм бил үү гэж санаад түүнд тус болохоор ойрттол хүний хөлд тээглээд ойчлоо. 

	Гэрэл асахад нөгөө хүүхэн алга болчихсон байлаа. Төөрөхөд мөн амархан. Тэгээд бас өдий төдий хонгил ухсаныг нь яана... 

	Гэртээ би бас л явган явж харилаа. Учир нь халаасанд сохор улаан мөнгө ч байсангүй. 

	Би гэртээ орохоор хаалгаа сэмээрхэн онгойлготол ээжид ямар нэгэн сонин түүх ярьж байгаа гаднын хүний чанга дуу сонсогдлоо. Тэр хүн ярих биш, телевизийн нэвтрүүлэгч шиг уран яруу уншиж, ээж хөхөрч байлаа. Ингэхлээр энэ хүн ямар ч байсан манайд хүрээд ирсэн ажээ. 

	Дараа нь түүний пальто өлгүүрт байхыг үзлээ. Би хаалгаа чанга гэгч нь хаатал хаалга хөлийг нь хавчаад авсан юм шиг өнөө инээд тасарлаа. 

	Миний урдаас ээж ухасхийн гарч ирлээ. Зуны цэнхэр плать өмссөн байв. Хэдийгээр өмсдөг улирал нь биш боловч их л гоёж байгаа нь тэр юм байлгүй. 

	— Арай гэж нэг ирэв үү! Хоёрдугаар үзэгдэл: Урьдын хүмүүс дээр Сократик нэмэгдэнэ гэж ээж хэлэв. 

	Би пальтогоо тайлж чадахаа байсан юм шиг ээж миний пальтог тайлах гэж чангаалаа. Дараа нь тасалгаанд хөтлөн оруулж тэр эрхэмдээ танилцуулах гэж гараас татахаар нь би гараас нь мултран халуун усны өрөө рүү орлоо. Ингэхдээ тасалгаанаас сонстох үгийг чихний үзүүрээр чагнаж байлаа. Тэд нар дахин инээлдэж байсан боловч арай л нам дуугарч байлаа. 

	Хэдийгээр «Арай гэж нэг ирэв үү!» гэж ээж хэлсэн боловч энэ тасалгаанд гурав дахь хүн илүүц болох нь хэн бүхэнд илэрхий байлаа. Гэвч би гараа арчаад тасалгаанд орж очлоо. Хэн нь илүүц болохоо үзнэ дээ. Илүүдэл хүн нь би биш, өөр хүн ч байж болох юм шүү... 

	Тэр хүн хөлөө ачаад зөөлөвчтэй вандан дээр сууж байлаа. Царай нь хөгшин биш боловч үс нь буурал бөгөөд боксчин хүнийх шиг өргөн хамар нь угаараа хавтгар юм. Ерөнхийдөө л царайлаг хүн биш байв. Ээж яагаад түүнд сайн болсон юм бүү мэд. Намайг орж ирэхэд тэр хүн босон харайж генералын өмнө зогсож байгаа цэрэг шиг тавхийн надад гар сунган,

	— Намайг Геннадий Павлович гэдэг гэж тод хэллээ. 

	«Энэ бол муурын зулзага. Болгоомжтой байгаарай, самардана шүү» гэж балчир хүүхэдтэй ярьдаг шиг. 

	Миний намтрыг аль хэдийнээс нарийн сайн мэдэж байгаа биз гэж бодоод би дуугарсангүй. Намайг хэн гэдэг, хэдэн онд төрсөн, хэдийд үг хэлж сурсан, балчир байхдаа хэчнээн сайн хүүхэд байсан гээд л. Иймд далан хэлээ дэлгэх хэрэггүй байлаа. 

	— Хоол идэх үү? гэж ээж асуулаа. 

	Сэтгэл нь хөдөлсөндөө ээж ээрлээ. 

	— Үгүй гэж би бардам хариулаад өөрийнхөө ширээ рүү явлаа. 

	Би буруу харан суугаад, хичээл давтмааргүй байсан ч гэсэн шургуулгаас сурах бичгүүдээ гаргаж эхлэв. Физикийн сурах гаргаад ширээн дээр хаясан чинь тийм ч чанга дуугарсангүй. Тэгэхээр нь утга зохиолын сурах бичгээ гаргаад нэлээд дээр өргөж байгаад ширээн дээр буулгалаа. Тэр ном физикийнхээс арай зузаан байсан учир нэлээд чанга дуугарлаа. 

	Миний ард нам гүм болов. Надаас нуун ярьж байхын тул зориуд сурсан хэлгүй хүмүүсийн дохиогоор ярилцаж байх шиг бодогдов. 

	— Сократик! Энэ нэг жаахан зүйлийг би Геннадий Павловичаар дуудуулаад машиндвал чамд саад болох уу? гэж ээж асуух нь надад худаг дотроос дуугарах шиг санагдав. 

	— Тэг тэг гэж би хэлээд хамгийн хүнд сурах бичиг амьтан судлалын номоороо ширээгээ байлгаад авлаа. Энэ удаа ч ёстой тэсрэлт боллоо. 

	Тэр хүн үнээний тухай, саамын тухай, сүүний тослогийн тухай, тугалын тухай ээжид ямар нэгэн юм нам дуугаар уншиж гарлаа... 

	Тэдний яриаг сонирхоогүйгээ үзүүлэхийн тулд би босож утас руу явлаа. Иван руу утасдсан чинь утсаа өнөөх алдартай нисгэгч бололтой нэг эрэгтэй хүн авсан тул утсаа таслахаас аргагүй боллоо. Иваны тухай ямар нэгэн юм хэлж магадгүй гэж бодоод Ленка Попова руу утасдлаа. Надтай муудалцсандаа Иваны сэтгэл зовж байж ч юу магад. Тэгээд энэ тухай Ленка санамсаргүй үг алдаж ч болох юм. 

	Ленка өөрөө утсыг шүүрэн авч том хүний дуугаар:

	— За юу гээ вэ? гэж асуулаа. 

	Хожгор золигийг, Ленкаг би мэддэггүй байсан сан бол лав хорин настай хүн дуугарлаа гэж бодох байлаа. 

	— Сайн уу? Би байна гэж би хэллээ. 

	— Чи юу? гэж асуугаад дуугүй боллоо. Би түүнийг хууръя гэж бодоогүй юм. Гэвч тэр намайг Иван гэж бодсон бололтой. Учир нь энэ дэлхий дээр түүний хувьд Иванаас өөр хүн байгаагүй билээ. 

	— Тийм ээ, би. Өнөө доожоогүй Сократик над руу утасдлаа гэж би хэллээ. 

	Тэрээр дуугүй байснаа ингэж хэллээ:

	— Чи намайг мангууруулж чадахгүй шүү. Би чамайг шууд таньсан. Намайг хуурах явдалгүй гэв. 

	— Би чамайг мэхлэх гээгүй юм аа... Харин Иван юу ярьж байна даа?

	— Надаас юуг нь асуусан юм бэ? Өөрөөс нь асуу гэж Ленка хэлэв. 

	Яасан бардам юм бэ, биеэ тоож эхэлжээ. 

	Энэ үед ээжийн машин тачигнахаа болив. Тэгэхээр нь би зориуд чанга дуугаар:

	— Ленка «үнээ» гэхийг латинаар юу гэдэг юм бэ гэж асуув. 

	— Юу гэнэ ээ? Чи солиороо юу? гэж Ленка асуулаа. 

	Би баяртай ч гэж хэлэлгүй харилцуурыг тавьж тасалгаандаа орж ирээд тэр хүний явахыг хүлээж суув. Би Ленкагаас үнээний тухай асуухдаа өөрийнхөө харьцааг нэлээн тодорхой харуулсан шиг билээ. Гэтэл тэр хүн өөрийнхөө гэрт байгаа юм шиг тухлан суугаад ер явах царайгүй. 

	Юм идмээр санагдлаа. Гэхдээ үүнийгээ хэлэхээс айж байлаа. Хэлчихвэл гай болж ээж тэр хүнийг урьж суулгаад манайхан халуун амиараа цайлуулж суугаа юм шиг, тэнгэрийн байдлын тухай миний хэрхэн суралцдаг тухай, манай хөдөө аж ахуй урьдын адил хоцрогдож байгаа тухай (мэргэжлийн) яриа хөвөрчихвөл яршиг. 

	Би ширээн дээр хөглөрч байсан сурах бичгүүдээ хараад дахин авч пижигнэтэл ширээ нүдмээр санагдав. Гэвч би ээжийгээ өрөвдсөндөө тэвчлээ. Яаж ийгээд тайвшрахын тул маркуудаа эргүүллээ. Дараа нь шургуулгаа ухаж байгаад гэрэл зургийн цоморлогтой дайралдлаа. Түүнийг гаргаж ирээд сөхөж үзэв. 

	Энэ цоморлогийн эхний хуудсан дээр аав ээж хоёрын зураг байв. Аав зураг дээр цэл залуухан, петлиц дээр нь хоёр шоргоолж, хоёр дөрвөлж байгаа харагдана. Ийм шоргоолж, дөрвөлж зэрэг ялгах тэмдгийг дайнаас өмнө хэрэглэж байсан юм. Зарим зураг дээр ээж найман настай охин байлаа. Зургуудын доор аав «1941 он» гэж бичсэн үзэгдэнэ. Манай цоморлог дахь зургууд оны дарааллаар байрласан юм. Дараа нь би цааш нь үзвэл арай эгчмэд болсон ээж, хөгшрөөгүй шахам өвөг аавын зураг байхыг үзлээ. Зургийн доор «1943 он» гэж бичсэн байв. 

	Дараа нь би, германы хэмх цохиулсан танкны дэргэд аав зогсож байгаа тэр алдарт зургийг олж харлаа. Сэтгэл хангалуун байртай инээмсэглэн зогсох боловч нүүр, нүдийг нь харвал ядарсан байртай, сахлаа хусаагүй байв. Тэгтэл би эцгийгээ хэчнээн их үгүйлж байгаагаа мэдлээ.

	Би тэр зургийг цоморлогоос сугалан авч ширээнийхээ дээр хананд товхон хадаасаар тогтоов. Байж байг. Надад өдөр болгон харагдаж байг. Ээж ч харж байг. Тэгвэл хэрхэн урвагч болж байгаагаа ойлгож магадгүй. 

	Өнөө хүн ард зогсож байгааг би мэдэрч байлаа. Би маш их шамдсандаа болоод тэр хүн ард ирснийг мэдсэнгүй. Ямар нэгэн юм хэлж надтай сайн болох гэж хүссэн боловч аавын зурагтай харц тулгараад хэлээ хазав бололтой. Тэр хүн зургийг удтал харж харж, дараа нь:

	— «Барс» гэж хэллээ. 

	Түүнтэй ярилцаад байх хэрэг байгаагүй болохоор би дуугүй өнгөрлөө. 

	— Германы «Барс» маркийн танк гэж тэр хэллээ. 

Автоматаар үүсгэсэн тайлбар]

	 

	Би мөн л дуугарсангүй. 

	Тэгтэл тэр хүн энд илүүдэл болж байгаагаа ойлгов бололтой ээж бид хоёртой салах ёс гүйцэтгээд гарч одов. Ээж бид хоёр хоёулхнаа үлдлээ. Одоо хамгийн хэрэгтэй нь энэ байгаа юм шиг ээж телевизор залгалаа. «Муурт байшин барьж өгсөн нь» гэдэг багачуудад зориулсан хүүхэлдэйн кино телевизороор гарч байлаа. 

	— Чи Геннадий Павловичийг манайхаар ирүүлэхдээ дургүй байгаа юм уу? гэж ээж асуулаа. 

	Ээж над руу эгцлэн харж телевизор халхаллаа. Түүний цаанаас хэн нэгэн хүн муур болж мяу гэж муухай дуугарч байлаа. Ёстой муур бол хэзээ ч ингэж дуугарахгүй дээ. Намайг юу гэж хэлэхийг ээж хүлээсээр байлаа. Тэртэй тэргүй илэрхий байгаа болохоор би дуугүй өнгөрлөө. 

	— Үгүй чи, яагаад гэдгээ хэлээд орхи!

	Энэ үед хаалганы дохио хонх жингэнэв. Хаалга онгойлгоод өгсөн чинь Зинка Сулоева зогсож байлаа. Зинка урьд нь ч манайд ирдэг байсан учир би түүнд дассан юм. Би ч тэднийхээр хааяа ордог юм. Харин энэ удаа бол би түүнийг ирнэ гэж огт санасангүй. 

	— Үдшийн мэнд хүргэе. Сократик. (Санаанд багтахын аргагүй эелдэг болчхож. ) Орж болох уу? гэж асуулаа. 

	Би Зинкийн замыг хааж хаалга таглан зогссон хэвээр байв. Ээжийнхээ тухай бодсон хэвээр байсан тул юу хийж байгаагаа сайн мэдэхгүй байв. 

	— Ор ор гэж би хэллээ. 

	Зинкаг пальтогоо тайлж байх хооронд бидний хажуугаар ээж зөрөн гарав. Зинка ч тавтай мэндэлж чадсангүй. «Сайн байна уу?» гэдэг үгээ хойноос нь хэлээд гайхсан, сонирхсон янзтай намайг харлаа. 

	— Кулаковынхан болон бусад тамирчдын онц бөгөөд бүрэн эрхт төлөөлөгч! гэж би яагаад ч юм бэ өндөр дуугаар хэлэв. 

	— Тиймгүй шүү. Би өөрийнхөө санаачилгаар ирсэн юм гэж Зинка хэллээ. 

	— Онц бөгөөд бүрэн эрхт санаачлагч! гэж би дахин чанга хэлэв. 

	Өнөөдөр би хүн бүхнийг гэрээсээ хөөж, эхлээд Геннадий Павловичийг, одоо Зинкаг хөөж байлаа. Өөртөө ч дургүй хүрэх шиг болов. Тэгээд хамаг юм минь энгийн хялбар, сайхан байгаа юм шиг хуурамч байдал гаргахгүйн тул ээжийнхээ тухай, Иваны тухай хамаг байдгаа Зинкад яримаар санагдлаа. 

	— Тэнэглэхээ боль. Бид нар нэгдүгээр байранд орох хэрэгтэй байна шүү дээ гэж Зинка хэлэв. 

	— Онц бөгөөд бүрэн эрхт нэгдүгээр байртан! гэж би дуугарав. 

	— Чи яагаа вэ? гээд Зинка зөнч хүний дадамгай гараар миний гарыг барьж авав. 

	— Онц бөгөөд Бүрэн эрхт зөнч! гэж би хашхирав. 

	— Намайг хөөж байгаа юм уу? гэж Зинка асуулаа. 

	— Сэтгэл урамгүй байна. Хоёр авсан энэ тэр гээд л... хорвоо өнгөрөөд байна... 

	— Айх бол ялагдахын хагас. Энэ бол Суворовын сургаал. Үүнийг тогтоож авбал чамд хэрэгтэй гэж Зинка хэлэв. 

	— Тэгье, тогтооё гэж би хэлэв. 

	Дараа нь би тайтгарч бид хоёр бүтэн цаг түүхээ давтаж, би Суворовын тухай юу байдгийг нь мэддэг болтлоо давтаж орхив. Тэгээд би хамгийн төвөгтэй нэг үгийг нь зориуд цээжлэв. «Зохицуулга, цэх шулуун, сахилга бат, цэвэр нямбай, зориг хатуужил, эрэлхэг баатарлаг, ялалт, алдар хэрэгтэй, цэргүүд ээ, алдар!»

	Зарим үгийн утгыг би бүрэн ухаарч мэдээгүй боловч ёстой Цоохор тахиа шиг нэг амьсгалаар түгдрэх юмгүй энэ сургаалыг хэлдэг боллоо. 

	Биднийг түүхийн хичээл давтаж байх хооронд ээж тасалгаанд хэд дахин орж ирсэнд Геннадий Павловичийг өмгөөлөх үг бэлтгэчхээд гагцхүү Зинкагийн явахыг хүлээж ядаж байна гэж би мэдлээ. 

	Тэгэхээр нь би ээжтэй яриа дэлгэхгүйн тул Зинкаг хүргэж өгөхөөр зориуд гарч явлаа. Замын турш Зинка нэг л хачин байсан бөгөөд зэрэгцэн яваа хэр нь ихэмсгээр дуу гарахгүй явна. 

	Дараа нь цүнхийг минь бариад яваач гэж надаас гуйлаа.  Би цүнхийг нь авлаа. Цүнхтэй явбал зүгээр юм. Яагаад вэ гэвэл түүгээр савчиж явахад хөгжилтэй юм. 

	— Эргэн тойрон өчнөөн төчнөөн хүн байвч тэд чамд огт ялгаагүй мөртөө дараа нь нэг хүн тохиолдоход... шал ондоо санагдах явдал чамд байдаг уу?

	— Бүү мэд гэж би хариуллаа. 

	Надад тийм явдал байдаг. Ерөнхийдөө бол ч би зарим хүнийг анхаардаггүй, заримыг нь бол тиймгүй ээ... Жишээлбэл чи... байна гэж хэллээ. 

	— Заримд нь бол тиймгүй гэнэ шүү. Өнөөдөр түүхийн хичээл дээр намайг тоглоом тохуу хийчхээд гэж би ундууцав. 

	— Чамайг надад ямар байдгийг чинь шалгасан юм. Чи... бусдын төлөө зүтгэхэд бэлэн эсэхийг чинь шалгасан юм гэж Зинка хэлэв. 

	Зинка ээрч түгдрээд үгээ гүйцэд хэлэхгүй нэг л хачин байв. 

	— Шалгах ямар хэрэг байгаа юм бэ? гэж би асуув. 

	— Чи юу ч ойлгохгүй ээ. Чи аюултай хүн гэж Зинка хэлээд цүнхээ булааж аваад гүйж одов. 

	Өвөг ааваас урьтаж харихгүйн тул би гэрийн зүг аажим гэлдрэв. Түүний дэргэд ээж Геннадий Павловичийн тухай ярихгүй л дээ. 

	Намайг цахилгаан шат хүлээгээд зогсож байтал өнөө төлөөлөгч Нина Романовна гарч ирлээ. «Ээж ээ, хорин найман копейкийн мөхөөлдөс авчраарай!» гэж хаалганы цаанаас хэн нэгний нялх дуу дуулдсан тул энэ эмэгтэй дэлгүүрт очих гэж гарсан нь лав. Энэ хүнтэй ярих хүсэл надад байгаагүй боловч тэгэхээс тэгэх гэсэн юм шиг хэн нэгэн хүн цахилгаан шатыг саатуулж байлаа. Тэгээд би түүн тийш эргэн харж эелдгээр,

	— Сайн байна уу? гэлээ. 

	— Өө энэ чинь мань баатар уу. Сайн байна уу? Чи одоо яая гэж бодож байна? гээд зогслоо. 

	— Яах ч гээгүй байна гэж хэлтэл цахилгаан шат суларсан тул дуудлагын товхыг дарлаа. 

	— Яах ч гээгүй гэнэ үү? гэж лавлан асуугаад хаалгаа хаах гэтэл тэндээс халцарсан шаахайны хошуу цухуйж харагдлаа. 

	— Казя хаалга хаа, салхинд цохиулчихна гэлээ. 

	Казя хаалгаа хаасан боловч дараа нь сэмээрхэн онгойлголоо. Казяг би сайн мэднэ. Гурван дугуйтаар өдөржин хашаан дотор тоглодог юм чинь. 

	— Юу бодох вэ гэж чи хэллээ. Багачууд та нар юм л бол «Юу бодох вэ», «бүү сэтгэл зов», «мэдэхгүй» гэдгээ анзаардаг уу? Гэтэл чухамдаа та нарын тэр «юу бодох вэ» гэдгийн чинь цаана ерийн л зөрүүд зан байдаг. Тэгээд та нар үргэлж элдэв шалдав юмтай учирч байдаг улс. 

	Тэр авгай хаашаа ч яараагүй нь ив илт байлаа. Ийм хүмүүсээс илүү аюултай юмгүй. Тэгтэл цахилгаан шат ирсэнд би хаалгыг нь онгойлголоо. 

	Сургуулийн багш нар цөөдсөн юм шиг ядарсан амьтан надад бас одоо Сурганы академийн төлөөлөгч нэмэгддэг байна. 

	— Муугаа засна гэж би хэллээ. 

	— За тэр, чи гоморхож байна шүү дээ. Чамд шударга биш хандлаа гэж бодож байгаа биз. Гэтэл чи хичээлээ мэдэхгүй байсан шүү дээ гэж тэр эмэгтэй хэлэв. 

	Цахилгаан шатны хаалга хаа гэж хэн нэгэн хүн дээрээс хашхирсны дараа шат өөдөө явчихлаа. 

	— Би Суворовын тухай үнэнийг хэлсэн шүү дээ! Гэтэл багш л намайг нүд чичилсэн дэг гэж би ундууцав. 

	— Чиний үнэн чинь өрөөсгөл болчихсон юм. Александр Васильевич Суворов бол Оросын агуу их жанжин, эх оронч хүн... гэж тэр хэллээ. 

	Энэ үед Казя туузаар чимсэн дэгдээхэй толгойгоо цухуйлгаад ингэж гонгинолоо:

	— Хорин найман копейкийн мөхөөлдөс авчраарай гэв. 

	— Хүлээ л дээ Казя гээд намайг юу гэж хариулахыг хүлээлээ. 

	Намайг мөн сайхан дөнгөв өө. Хамаг буруу нь минийх гэнэ. Эрхэмсэг Сергей Яковлевич намайг шогчилж би хичээл хариулах сонирхолгүй болсон нь усан тэнэг амьтанд ч илэрхий байгаа юм чинь. Гэтэл би түүхийн шударга ёсны эсрэг байна гэнэ. 

	— Зохицуулга, цэх шулуун, сахилга бат, цэвэр нямбай, зориг хатуужил, эрэлхэг баатарлаг, ялалт, алдар хэрэгтэй, цэргүүд ээ, алдар!» гэж би түүнээс салахын тул бас Суворовын өвийг хэдий сайн судалснаа үзүүлэхийн тул дуржигнатал галлав. 

	Казя над руу харах нь Суворовын цэцэн үгийг уншихыг гайхаад хорин найман копейкийн мөхөөлдсөө ч мартсан бололтой. 

	— Чи ер нь Суворовт дургүй юм уу? гэж Нина Романовна асуугаад инээмсэглэв.

	Иймэрхүү янзтай инээмсэглэх нь надад гомдмоор байдаг учир би хэлэхгүй байж болох юмаа хэлчихдэг хүн байгаа юм. 

	— Үгүй, тийм биш. Гэвч түүнийг Котовский шиг болгохыг хүсэхгүй байна. Суворов чинь хааны төлөө зүтгэдэг, хамжлагын эзэн шүү дээ гэж би хэлэв. 

	— Уухай! Чи чинь бүр... гэснээ хэлээ хазав. 

	Яриа нэгэнт дууссан учир би цахилгаан шатны хаалгыг онгойлготол тэр эмэгтэй миний хойноос,

	— Энүүхэндээ гэхэд чиний ээж бид хоёр багадаа найзалж байсан юм. (Өөрийгөө зөвтгөж юу хэлэх нь сонин байсан тул би түүнийг эргэж харав.) Түүнийг бодож миний Казяг харж хандаж байхгүй юу! гэж хэллээ. 

	«Итгэсэнд тань баярлалаа» гэж хашхирмаар санагдсан боловч тэгж хашхирсангүй. 

	— Тэгье л дээ гэж хэлчхээд, бид түүнийг чинь юм юмны захад сургаад өгөмз гэж сүрдүүлэнгүй нэмж хэллээ. 

	Үүгээр бидний яриа дууслаа. 

	Гэрт ээж, өвгөн аав хоёр цай ууж ярилцан суув. Гэтэл намайг орж очих тэр хурамд утас хангинав. Ээж намайг өрсөөд утас авчихна гэж яарсан бололтой ухасхийн босож очсоноо, яагаад ч юм бэ утсаа авсангүй утас хангинасаар байв. Утас чимээгүй болсноо дахин хангинав. 

	— Юра! гэж ээж намайг дуудаад, — Хэрэв энэ Геннадий Павлович байвал намайг байхгүй, мөд ирэхгүй гэж хэлээрэй гэв. 

	Ээжийг тасалгаанд орсон хойно би харилцуурыг авлаа. Мань эр л байхгүй, өөр хэн байх билээ. 

	— Ээж байхгүй... Мөд ирэхгүй гэж би хэлээд харилцуурыг тавилаа. 

	— Нааш ир, цайгаа уу гэж ээж хэллээ. 

	Ээж маань манай хамаг юм хуучин хэвээр байгаа юм шиг байртай байхыг хичээж байв. Тэгэхээр нь би Нина Романовнагийн тухай ярилаа. Багадаа найз байсан юм бол сонин байж юу магад. 

	Маргааш өглөө нь найман цагт би Кулаковынхны байшингийн дэргэд хүний нүднээс далд газар сонгон авч Иваныг тосож зогслоо. Түүхийн хичээлдээ яажшуу сайн бэлтгэснээ хэлж Ивантай цуг сургууль хүртэл эвлэрэхээр шийдлээ. 

	Гагцхүү түргэн л гарч ирээсэй. Тэгвэл би хэчнээн хэцүү, эвгүй боловч нэг л ам нээгээд авбал дараа нь бүх юм хэвийн байдалтай болно. 

	Тэгж байтал Кулаковынхны үүдийг хэн нэгэн хүн онгойлгож байгааг би хараад яаралгүй холдлоо. Намайг, явдал дунд Иван гүйцэж ирээсэй, тэгвэл бид санамсаргүй тааралдсан болох юм сан гэж надад санагдав. Хаалга чанга хаагдаж нөгөө «хэн нэгэн хүн» амандаа дуу аялсаар намайг гүйцэн ирж байгааг би мэдэв. 

	Миний хойноос Тошка Кулакова явж байгаа нь бүр тодорхой боллоо. Тэр л тэгж амандаа гунганаж явдаг юм чинь. Нам гүм байгаа мэт боловч би түүний энэ дуутай тулж учрахыг хүсэхгүй байв. Ийм учраас замд өлгөөстэй байсан анхны сонинд харцаа тулгав. 

	Миний хажууд шинэ байшингийн хавь газрын хог цэвэрлэж байсан трактор пижигнээд Тошкагийн хөлийн чимээ сонстохгүй байв. 

	Тэгтэл миний шилэн хүзүү рүү ямар нэгэн хүн амьсгалж байгааг, амьсгалах ч гэж дээ зориуд бүлээн амьсгаагаар үлээж байгааг би мэдлээ. Энэ бол түүний маяг. 

	— Сонинд сонин юу бичсэн байна? гэж Тошка асуув. 

	Үлээсээр залхуу нь хүрсэн бололтой. 

	— Үлээж өгсөнд чинь их баярлалаа. Их халуун байлаа шүү гэж би хэллээ. 

	— Зүгээр. Би нөхдөдөө туслах дуртай хүн шүү гэж Тошка зориудын сөөнгө хоолойгоор хэлэв. Тошка өнөөдөр нэг л өөр янзтай, үсээ эрэгтэй хүүхэд шиг янзлан самнасан байлаа. 

	Би дахиад буруу харлаа. Хүн буруу хараад байхад явах нь яана аа. Огт үгүй шүү!

	— Сонинд сонин юу бичсэн байна? гэж Тошка дахин асуув. 

	— Чи яагаа вэ, уншиж чадахаа байгаа юу? гэж би асуув. 

	— Би хүнээр уншуулахдаа дуртай гэж Тошка хэллээ. 

	— Зайл гэж хэлээд би ширүүн харлаа. 

	Манай ангийн охидын хэн нь ч миний ширүүн харцнаас далдирдаг байтал энэ үгүй шүү, мөн айхтар новш оо!

	— Ингэхэд чи дэмий хүлээж байна. Иваны бие муу гэж Тошка хэллээ. 

	— Яагаад бие муу гэж? Түүний хэлснийг би ойлгосонгүй. 

	— Яах юу байх вэ. Чи өчигдөр түүний уурыг нь хүргэж биеийг нь хямраагаад л тэр байхгүй юу. 

	Тэгээд гүйгээд явчихлаа. Би хойноос нь дуртай дургүй сажиллаа. Ивантай эвлэрээгүй явааг минь Тошкагаас өөр хэн ч мэдэхгүй учир сургуульд ойртох тутам сэтгэл өөдрөг болж байлаа. Ингээд би юу ч болоогүй юм шиг царай гаргахыг оролдон цүнхээрээ савчсаар ангидаа орж ирэн суудлаа зүглэв. 

	Өмхий үгт цоохор тахиа Рябов хамгийн түрүүн над руу дайрлаа. 

	— Өө-өө... Кулаковын хуучин найз ирлээ гэж тэр намайг орж ирсэнд баярлан хашхирав. 

	Энэ нөхөр Тошкатай найзлаасай. Ёстой өрөөснөөрөө нийлнэ дээ. 

	— Киноны алдарт жүжигчин байсан хүн! гэж нэг нь миний араас хашхирлаа. 

	— Үнэнч Санчо Пансо байсан юм, гэж хэн нэгэн номчирхуу нь хашхирлаа. 

	Ангид байсан бүхэн инээлдэв. Ивантай нөхөрлөсний дүнд буй болсон нэг сарын хугацаатай мандалтын дараа би хамгийн жирийн хүн болон хувирснаа ойлголоо. Ингээд дадсанаараа Кулаковынхны партыг

Автоматаар үүсгэсэн тайлбар]

	 

	хяламхийн хараад Тошка байхгүй байгааг мэдлээ. 

	Би Рябовын зүг эргэж тоомсоргүй байдалтай ингэж хэллээ:

	— Ингэхэд Иван өвдсөн. Би өчигдөр тэднийд оройжин суулаа. Эцэгтэй нь танилцаад. Тэр хүн надад нислэгийнхээ тухай яриад. 

	— Үгүй ер. Яасан үнэнч Санчо Пансо вэ! гэж Рябов энэ удаа өөрөө бодож олсонгүй хэзээнийхээ зангаар бусдын хошигнолыг давтлаа.

	Ингэж бүх юмыг байранд нь оруулж би урьдын адил Иван Кулаковын хамгийн ойрын найз хэвээр үлдлээ. 

	Иван бүтэн долоо хоног хэвтлээ. Би урьдын адил жанжлан байлаа. Би Иваны дүүг ангид байхгүй цагийг нь тааруулж Иван болон түүний алдарт эцгийн тухай шинэ сонин мэдээ дэлгэдэг байлаа. 

	Үүний тул би нэгэн туршин нисгэгчийн номыг уншаад түүнд гардаг үйл явдлыг л аваад байлаа. Гэмгүй болж байдаг шүү. Намайг ярьж байхад сонсохгүй хүн гэж байхгүй. Санаанаас зохиосон биш жинхэнэ явдал юм чинь. Өнөө хоосон цээжлэгч, үргэлжийн «алиалагч» Рябов хүртэл амаа ангайн чагнана. 

	Би бүр түгдрэлгүй залдаг байсан бөгөөд тэр маань өөрт ч эвгүй санагддаг байв. Өглөө ирээд ангийн хаалгыг татахдаа Тошкагийн дэргэд ах нь байх вий гэхээс зүрх пал хийдэг байлаа. 

	Өнөөдөр сургууль дээрээс Рябов надтай хамт гарлаа. Бид хоёр хамт жаахан явсны дараа би ингэж хэллээ:

	— За би явлаа. Иваныд очих хэрэгтэй. 

	Рябов жаал тээнэгэлзсэнээ сүрдсэн бүлтгэр нүдээрээ намайг хараад,

	— Намайг дагуулж Кулаковынд очооч дээ гэж гуйв. 

	— Юу гэсэн үг вэ? Солиоров уу..? Өвчтэй байгаа хүн дээр үү? гэчхээд эргэж алхлаа. 

	Тэгээд яаралгүй гэлдрэн өөрийнхөө амьдралын тухай, үргэлж уруу царайлж явдаг болсон хамаг хэргийн буруутан би юм шиг над руу хардаг болсон ээжийнхээ тухай бодлоо. Гэнэт Кулаковынхны гудамжинд Ленка, Зинка хоёртой халз тулгарав. 

	Тэд нар энд огт санамсаргүй хүрч ирсэн юм шиг тайван зогсож мөхөөлдөс идэж байлаа. Хамаг явдлын тухай тааж мэдсэн Зинка, өөрөөс нь болж шилдэг нөхрөө би алдсан энэ хожгор Ленка ийм хоёр шувуухайтай энэ удаа уулзахыг даанч хүсэхгүй байлаа. Тэгсэн харин тэд нар хорин минутын өмнө биш хорин жилийн өмнө салсан нөхөд уулзаж байгаа юм шиг намайг үзэж баярлав. 

	— Чи Иваныд очиж яваа юм биш биз? гэж Ленка зүрхшин шивнэв. 

	— Тэгээд юу гээ вэ? гэж би асуулаа. 

	— Намайг мэнд хүргэж байна гээрэй гэж тэр хэлэв. 

	Ингэнэ ээ, тэр. Рябоваас дөнгөж зугтан зайлтал одоо энэ. Одоохон эд нараас зайлах хэрэгтэй. Тэгэхгүй бол бид нар хүлээж байя. Мэнд яаж дамжуулснаа дараа нь ярьж өгөөрэй гэж салахгүй юм болно. Эд нар Тошкагаас зовоод түүнд ойртож чадахгүй байгаа юм. 

	— Сайхан л бодол байна гэж би хэлэв. 

	— Юу гэнэ ээ? гэж Ленка лавлан асуув. 

	— Нууц бүхэн илэрдэг юм гэж би хэллээ. 

	Тэгтэл Ленка гэнэт над руу ухасхийн, нударга зангидан дайрч,

	— Чи бас их юм ойлгов оо. Золгүй муу тэнэг толгой гэлээ. 

	Энэ бол ёстой доромжлол. Гэвч надад ашигтай. 

	Цохилт бүрийг хоёр цохилтоор хариулна шүү гээд би тоглолтод бэлтгэсэн боксчин шиг өрж зогсов. 

	— Бас л тэнэглээд эхлэв үү? Ахиад алиалагч болох санаатай юу? Инээдтэй юм юу ч алга гэж Зинка хэллээ. 

	— Амрыг эрж ёсолъё гээд би тэдний хажуугаар өнгөрөв. 

	Миний тухай юу л бодвол бодоцгоог. Энэ байдлаас яажшуу гардаг юм билээ гэж явж байхдаа бодлоо. Хэрэв Иваны байшингийн хажуугаар өнгөрвөл яагаад орсонгүй вэ? гэж эд нар шалаад салахгүй. Хэрэв ороод очвол энэ байшингийн цахилгаан шат ажиллуулагч эмэгтэй нь тун их хэрэгт дуртай хүн учир хэнийд ямар хэргээр ирж байгааг шалгаагаад салахгүй, аягүй бол сайдад урьдчилан мэдэгдэх адил Иванд утасдаж золигтоно. 

	Тэгтэл Ленка намайг гүйцэж ирээд ялимгүй түдгэлзсэнээ

	— Чи тэгээд мэнд дамжуулна биз? гэж асуув. 

	Зинка зайдуухан шиг бидний яриаг дуулаагүй царай гаргаж зогсож байв. 

	— Таны саяхан хэлсэн ёсоор би юм ойлгодоггүй тэнэг толгой шүү дээ гэж намайг хэлэхэд Ленкагийн царай улайж байлаа. 

	Болж байна. Тэгэхээр нь:

	— Тэнэг толгой усаар дүүрэн байдаг юм. Ийм учраас чиний хүсэлтийг тогтооход надад бэрхтэй байна гэж нэмж хэллээ. 

	— Чиний усан толгойг чинь нар ээж, одоо дотор нь санаа бодол амилж байна гэж явдал дундаа Ленка тоглоом болгон өгүүллээ.

	Хэрэв Ленка надад гомдоогүй байгаа бол би Иванд мэндийг нь дамжуулж өөрийн нь тухай дуулгах их хэрэг түүнд байгааг би мэдлээ. 

	— Нар толгой ээсэн боловч толгой дотор хорон санаа төрж байна гэж би хэллээ. 

	— Нар илчтэй ээхэд хорон санаа арилж байна гэж Ленка хэллээ. 

	Одоо мань хүн намайг ердөө л царайчилж гарлаа. Хөгшин минь чи ингэх ч гэж дээ. Тоглоом сонирхолгүй боллоо. Хүмүүс царай алдахад би дургүй. Түүнийг эгцэлж харахад надад ичгүүртэй байсан боловч түүнийг эгцлэн харлаа. Түүний духыг нэг чамархайнаас нөгөөг нь хүртэл урт нарийн үрчлээ зүссэн байлаа. 

	— Нэг, хоёр, гурав... гээд Ленка тоолж эхлэв. 

	Ийм тоглоомд би хэзээ ч, хэнд ч, Иванд ч ялагдаж үзээгүй юм. Жишээлбэл би, «Сайн санаат хүнтэй ярихад миний хорон санаа амархан арилдаг юм» гэх мэтчилэн үг бэлтгээд хэлчхэж болох байсан боловч би дуугарсангүй. 

	— Долоо, найм ес, арав... Яллаа! Чи хожигдлоо... Одоо мэнд дамжуулна биз дээ! гэж Ленка асуулаа. 

	Бидний баруун талд байсан байшин нар халхалсан учир гудамжны байдал огт өөр боллоо. Ленкагийн духанд байсан үрчлээ ч арилсан байв. 

	— Тусгай мэнд үү? гэж би асуулаа. 

	Тусгай ч байсан болно. Тусгай тусмаа сайн... гэж Ленка хэллээ. 

	Тэгээд эргэж Зинка руу очлоо. Харин би яах учраа олохгүй зогссоор байлаа. Иваныг санаад байгаа ажээ. Тэгээд тэрийгээ ч огт нуудаггүй байна шүү. Ингэж чадах хүн ч ховор шүү. Циркийн жүжигчин олсон дээгүүр явж байгаа юм шиг хөлөө инээдтэй хачин тавьж явах юм. Араасаа харж байгааг мэдвэл би ганц алхам ч алхаж чаддаггүй юм. Хөлөөрөө хөлөө дэгээдчих гээд бушуухан л унаад орхимоор санагддаг юм. 

	За тэр өнөөдүүл чинь эргэж хараад намайг ширтээд зогсчихлоо. Одоо эднийг явтал зогсоно гэдэг худлаа. Би үүдээр орж цахилгаан шат хөдөлгөгч эмэгтэйн өмнө жүжиглэж гарав. Өөр орцонд байдаг байрны дугаар хэлээд ямар давхарт нь байдаг вэ гэж шалгааж байтал намайг таньчихлаа. Урьд нь Иваныд ирэх болгонд намайг танихгүй онцгой нууц албаны мөрдөн байцаагч шиг долоон булчирхайг минь тоочин асуудаг зантай хүн сэн. Гэтэл өнөөдөр намайг таньчхаад Кулаковынд оруулахын тул золтой л цахилгаан шатанд чихэн суулгасангүй. Би түүнээс чүү чамай салж шат уруудан ум хумгүй зугтлаа. 

	Хаалган дээр Рябовтай улаан халз тулгарлаа. Өнөөдөр чинь мөн ч гайтай өдөр юм даа. Мань эр ямар ч байсан Иваныд найрсаг айлчлал хийхээр шийдсэн бололтой. 

	— Чи энүүгээр юу гэж эргэлдсэн юм бэ? гэж би асуулаа. 

	— Би юу? Би зүгээр л... гэж нүдээ бүлтийлгэн хэллээ. Яаж ингэж бүлтийлгэж чаддаг юм бэ, гайхалтай юм. 

	Үгүй ээ, Иваныд орох гээгүй юм шиг байна. Тэгвэл юу хийж явдаг бил ээ? Миний араас мөрдөж байгаа хэрэг үү? Үгүй мөн айхавтар амьтан аа. Цоохор тахиа. 

	— Хэрэв би чиний тухай Иванд хэлбэл яах вэ? Тэр чиний толгойг илэх үү, үгүй юу? гэж би асуулаа. 

	— Нээрээ гэм. Би зүгээр л... 

	Айсан гэдэг нь жигтэйхэн. Харахаас эвгүй. Миний өмнө арай л сөхрөх нь холгүй байснаа «Явъя л даа, явъя. Манайд очъё. Би чамд зургийн шинэ аппаратаа үзүүлье» гэж гуйлаа. Мань эр царайчлаад салахгүй болохоор би түүний аяыг дагаж гэрт нь очихоор боллоо. 

	Дүү нь хаалгаа онгойлголоо. Тэр хүү биднийг лав арван минут саатуулсан байх. Хаалганы цаана уухилаад л түжигнээд л байдаг, онгойлгож чаддаггүй. Тэгэх нь ээ тэдний хаалганд шагайвч хийсэн юм байж түүгээр харахад хэн ирээд байгаа нь харагдана. Гэтэл Рябовын дүү нь балчир хүүхэд учраас шагайвчинд хүрэхгүй. Тэгээд сандал авчирч түүн дээрээ гарах хэрэгтэй юм байжээ. 

	Тэгж тэгж мань эр хаалгаа онгойлголоо. Тэр хүү маш бяцхан, сэрэмжилсэн нүдтэй, хоолойгоороо алчуур зангидсан хүүхэд байлаа. 

	— Чи ирдэг яасан сайн юм. Би ганцаараа байж залхлаа шүү... гэж хүү хэлэхэд нүүр нь үрчийж, одоо л уйлах нь гэмээр боллоо. 

	— За, битгий уйл даа. Дүү маань бие нь муудаад өдөржингөө гэртээ ганцаар байгаа юм гэж Рябов хэлэв. 

	Рябов тасалгаанаас гарлаа. 

	— Чи уйдаж байна уу? гэж би асуув. 

	— Уйдаж байна гэж тэр хүү гонгинон өгүүлэв. 

	Би сандал цонхонд ойртуулж тавиад бяцхан хүүг өргөж (тэр хүү маш хөнгөн байв) ингэж хэллээ:

	— Цонхоор хар. Тэнд троллейбус, машин, хүн гээд зөндөө сонин юм бий. 

	Тэр хүү жаалхан зогссоноо:

	— Би сууя, тэгэхгүй бол ойчно гэж хэлээд суучихлаа. 

	Энэ хүүхэд өсөхөөрөө яг л Рябов шиг хүн болно доо гэж би бодлоо. 

	Тэгтэл Рябов орж ирээд шинэ аппаратаа үзүүлж, дараа нь авсан зургуудаа үзүүллээ. Түүнд эцгийнх нь, эхийнх нь, дүүгийнх нь бараг л зуугаад, бүтэн багц зураг байв. Цөмийнх нь нүд айсан, сэрэмжилсэн байдалтай. Хачин айж түгшсэн айл юм. Рябов надаас зургийн аппаратаа буцааж аваад байж байтал бяцхан дүү нь нэгэнтэйгээс гэнэт гарч ирээд,

	— Энэ сайхан зураг аа гэж хэлээд нэг зураг сарвайв. 

	Хэрэв нэг секундийн дотор тэсрэх ёстой галт бөмбөг надад бариулсан бол би тийм ч их гайхахгүй сэн билээ. 

	Энэ бол Тошка байв. Яг л амьд юм шиг, үсээ морины сүүл мэт боож сүүлийн үзүүрийг зуусан байлаа. Тийм зуршилтай юм. 

	Кулаковынхны байшингийн хавьд жижүүрлэж байсны учир энэ байна шүү. Рябовт Иван сонин биш өөр хүн, эмэгтэй хүн сонин байж шүү, хөөе. 

	Би Тошкагийн зургаас нүдээ салгаж чадахгүй байлаа. Энэ зурган дээр тун аятайхан гоё гарчээ. 

	— Чи ч мундаг зурагчин юм аа. Ёстой нэгдүгээр зэрэг гэж би хэллээ. 

	Гэтэл Рябов хөшөө чулуу шиг болчихсон зогсож байлаа. Өөр хүн бол бусдын хэрэгт дахин бүү оролцож бай гээд бүтэлгүй дүүгээ нудраад авах байтал мань эр тэгсэнгүй. Тэгж тэгж Рябов салгалсан гараар зургийг миний гараас авч нэг юм хэлэх гэснээ түүндээ бантаад дуугарч чадсангүй. Яагаад ч юм бэ, миний урам хугарч бушуухан явмаар бодогдлоо. 

	— Би ч одоо явъя даа гэж би хэлэв. 

	— Байзна. Би чамд учрыг нь хэлье гэж Рябов дуугарлаа. 

	— Юуг нь тайлбарлаад байх вэ гэж би хариу хэлэв. 

	— Үгүй. үгүй! Чи үүнийг буруу ойлгов бололтой. Би түүний зургийг санамсаргүй авсан юм. Боря бид хоёр зугаацаж явлаа... Би аппараттайгаа байсан... Харсан чинь Кулакова явж байлаа. Тэгээд би зургийг нь авсан юм. Өөрөө харж ч амжаагүй... Чи Борягаас асуу. Тийм ээ, Боря? гэж Рябов өөрийгөө зөвтгөхийн тул элдвийн юм зохион ярилаа. 

	Бага Рябов хажууд чимээгүйхэн зогсож байв. Ахыгаа хөөдчихөв гэдгээ мэдээд түүндээ шаналж байгаа бололтой. 

	— Тийм ээ, гэж шивнэлээ. 

	— Тэгээд яадаг юм бэ! гэж хэлээд би хаалга зүглэв. Рябов миний хойноос дагав. 

	— Чи харин хэнд ч битгий хэлээрэй... Би чамд ямар нэгэн юм бэлэглэе, тэгэх үү... 

	— Ээ муу цоохор тахиа! Бүр дургүй хүргэчихлээ. 

	— Чимээгүй. Намайг тэгж хочилдгийг Боря мэдэхгүй шүү. Харин чи энэ тухай хэнд ч битгий хэлээрэй гэж тэр гуйв. 

	Би чинь нээрэн Рябовын нэрийг мартчихсан юм байна. Юм л бол Цоохор тахиа, цоохор тахиа гээд л байдаг. Эвгүй ч юм уу даа. Энэ чинь хүн шүү дээ

	— Би ч гэсэндээ чамаас дээрдэх юмгүй. Ивантай эвлэрээгүй, гэрээр нь очоогүй, эцгийн нь барааг ч хараагүй яваа. Харин та нарт дандаа худлаа хэлдэг байсан юм. Ингэхээр чи бид хоёр нэг тэрэгний хоёр дугуй л гэсэн үг гэж би хэлэв. 

	Миний түүхэн мэдэгдлийг ойлгохыг хүлээлгүй би шагайвчтай хаалгыг тас хаян гарч одов. Би ер нь тиймэрхүү л зантай хүн байгаа юм. 

	Одоо бүх явдлаа Иванд хэлэх л үлдлээ. 

	Усан бороо орж тэнгэрийн бараа харагдахгүй, зэгэл будан татаж, Смолены талбай дахь өндөр байшингийн шовгор орой буданд бүрхэгдээд ганжирт нь байдаг улаан гэрэл ч үзэгдэхгүй байлаа. Сократик яагаад ч юм, ийм үед онгоцоор нисэхэд маш аюултай гэж боджээ.

	Тэр жижиг дуслаас бүтсэн үүлэн дотор явж байлаа. Ингэж явахад сайхан, өөрийгөө өрөвдөсхийн ганцаар явах нь түүнд аятайхан байлаа. Түүнийг Кулаковын байшингийн дэргэдүүр гартал үүдээр Тошка ухасхийн гарч золтой л дайрчихсангүй. 

	Сократик түүнийг үзээгүй хүн болж толгой гудайлгав. Хажуугаар нь түүний шаахай өнгөрч цүнх нь Сократикийн гарт хариугүй хүрэх дөхлөө. Сократик жаахан яваад харсан чинь Тошка ч бас харлаа. Сократик шалавхан өөр зүг харсан боловч хожимджээ. Тошка инээж байгаа байна. 

	— Чи юу хар аа вэ? гэж Тошка асуув.

	— Зүгээр л гэж Сократик хариулав. 

	— Би ч бас зүгээр л. Харсан чинь таньдаг хүн явж байх юм. Цардмал зам цоо ширтчих гээд байхаар нь юугаа ширтдэг юм бол? гэж харсан юм. 

	Тошка инээсээр зогсож байлаа. Тэгээд толгойд нь эргэлдэж байгаа дууны аяыг өсгийгөөрөө хэнэггүй тогшиж байв. 

	Толгойд нь дандаа ямар нэгэн дуу бодогдож байдаг юм. Гэр нь заримдаа их дэлгэрсэн орчин үеийн дуу байдаг, заримыг нь өөрөө зохиодог юм. 

	Бороо цас орж, ногоо дэлгэрч, гол мөрөн урсана. Эсвэл ирээдүйн тухай хүсэл гэх мэтчилэн хөгжилтэй амьдрал дуунд нь гарна. 

	Дэлгүүрт ганцаар очих залхуутай байдаг юм. Харин энэ Сократик дайралддаг нь юун сайн юм. Битгий л зугтаад алга болчхоосой. Заримдаа зүв зүгээр ярьж байснаа гэнэт зуун наян градус эргээд алга болчихдог юм. Охидоос айдаг нь үнэн юм шиг байна. 

	— Чи ер нь охидод дургүй хүн үү? гэж Тошка асуув. 

	— Ер нь бол ч тиймгүй гэж Сократик бувтнав. 

	— Тухайлбал?

	Энэ чинь ёстой санамсаргүй юм боллоо. Сократик толгой гэдийж харвал Тошкагийн үсэн дээр тогтсон борооны дуслыг үзэв. 

	— Чи хол явах уу? Тошка гэнэт алга болчихно гэж тэр айжээ. Энэ зэгэл манан дотор өндөр байшингийн улаан гэрэл алга болсон шиг алга болоход амархан байв. 

	— Дэлгүүрт очно гэж Тошка хэлэв. (Цааш нь яах бол?) Толгойдоо эргэлдсэн хөгжилтэй дууны аяар өлмийгөөрөө тогшсоор байв.

	Би ч бас талх авахаар дэлгүүрт очих гэж явна гэж түүнийг хэн ч дэлгүүрт явуулаагүй атал аяархан хэлж орхив. 

	«Зам нийлэх юм байна, цуг явъя» гэж Сократик хэлэх ёстой байсан боловч тэр дуугарсангүй. 

	Үүнийг хүлээгээд хэрэг байхгүй. Бороонд норохын л нэмэр. Явъя. Тошка өлмийгөөрөө тогшихоо болив. Хөгжилтэй амьдрал жаахан гунигтай болов. 

	— Цуг явъя гэж Тошка хэлснээ зүрхтэй үг хэлсэндээ айлаа. «Цуг» гэдэг жирийн үг, золгүй дайвар үг, гэтэл түүнээс айж байдаг. Одоо энэ татгалзана. Тэгээд маргааш ангидаа энэ тухай ярьж намайг эрэгтэй хүүхдэд наалдсан гэж шоолно. 

	— Явъя гэж Сократик цуурай мэт давтав. 

	— Чи юу гэж хашхираад байгаа юм? гэж Тошка тайван хэлэв. Түүний сэтгэл тайвширч, баясгалантай хөгжилтэй болов. — Би ямар дүлий амьтан биш. 

	Одоо бол Тошка дэлгүүрээс хүнс авахаар явж байгаа биш харин сургуулийн дүрэмт хувцас шаардахгүй үдэшлэгт очиж бүжиглэхээр явж байгаа юм шиг өндөр сэтгэгдэлтэй болов. 

	Яагаад ингэж сэтгэл нь сэргэснийг өөрөө ч мэдсэнгүй. Хажууд нь Сократик явж байлаа... Хэнэггүй царай гарган явж байв. Нэг гэхэд, шантгар хамартай, хоёр гэхэд зузаан уруултай, харчууд хүүхнүүдтэй хамт явдаг шиг мань эр мөрөн дээр минь гараа тавивал яана? Тэгвэл ч ёстой ямар хөгжилтэй охин болохоо үзүүлээд өгнө дөө... 

	Хамт яваа хэр нь ганц ганцаараа яваа мэт. Сократик үе үе Тошкаг хулгай нүдээр харж үе үе харц тулгарч байв. Дараа нь үзмэрийн цонх харж явав. Түүнд нь тэдний тусгал явна. Тэр цонхонд туссан хоёр тусгал хоорондоо жинхэнэ байгаагаасаа илүү ойрхон яваа харагдах агаад өндөр ч болсон шиг буурьтай сүрхий харагдана. Тэр хоёр зэрэгцээд заримдаа өндөр болж заримдаа шалбааг туулан нам болж зөрөх хүмүүстэй тулгаран гудамжны олонтой заримдаа нийлэн заримдаа тэднээс хөндийрөн энэ дэлхийд хоёулхнаа юм шиг болон явсаар байлаа. 

	Тэд цаг гаруй явсан боловч ганц ч үг дуугарсангүй. Тэд Сократикийн муу авсан түүхийн хичээлийн тухай ярьж Сергей Яковлевичийг муулж, эсвэл Иваныг дурсаж болох байсан боловч тэгсэнгүй. Юм бодож дуугүй явцгаав. Ер нь цуцахыг мэдэхгүй чалчихыг хэн ёстой баясгалан гэж хэлсэн юм бэ? Лав л Сократик ч, Тошка ч хэлээгүй юм даг. 

	— Би ээж рүүгээ утасдах хэрэгтэй гэж Тошка хэлээд утасны бүхээгт орлоо.

	 

	[image: бичвэр, ном-г агуулсан зураг

	Бүхээгийн бүдэг шаравтар гэрэлд харвал Тошкагийн үс норсондоо харлаад пальто нь чийг даасныг Сократик олж үзэв. 

	Тошка уруул жимийн зогсож харилцах утасны нөгөө үзүүрт хэн нэг нь харилцуураа авахыг хүлээж байсан бөгөөд ингэхэд шал өөр ертөнцөөс утасдаж байгаа юм шиг өөрт нь санагджээ. 

	— Ээж ээ, би ангийнхаа нэг найзтай дайралдлаа... гэж Тошка хэлэв. 

	— Найзтай? гэж ээж нь асуув. 

	— Найзтайгаа гэж Тошка хариулав. 

	— Ямар найз? гэж ээж нь лавлан асуув. 

	— Та танина даа... хэлэхэд эвгүй... 

	Хэлэхэд эвтэй болгох гэж бүхээгээс холдлоо. 

	Тэгэхэд нь Тошка хаалга хаагаад,

	— Сократик, харин Иванд битгий хэлээрэй... гэж шивнэв. Тошка бүхээгийн хаалгыг онгойлгон Сократик тийш хөвөх адил гарч ирэв... Хамтын аяллаа үргэлжлүүлэхэд бэлэн ажээ. 

	— Амьдралд хамгийн үнэтэй юу вэ? гэж Сократик гэнэт асуулаа. 

	— Хүний амь нас гэж Тошка хариулав. 

	— Худлаа. Одоо би чамайг баримтаар номхотгоод өгье. 

	Тэр бусдыг дандаа баримтаар номхотгодог юм. 

	— Хэрэв хамгийн чухал нь хүний амь юм бол хүмүүс заримдаа яагаад үхэл рүү явдаг юм?

	— Жишээлбэл? гэж Тошка асуулаа. 

	— Жишээлбэл үү? Хувьсгалчид, эрдэмтэд, нисгэгчид, сансрын нисгэгчид... Амьдралд хамгийн чухал нь үзэл санаа. 

	— Чамайг яагаад Сократик гэж хочилсон юм бэ?

	— Эртний Грект Сократ гэдэг нэг философич байсан юм. Урьд нь би түүний тухай юу ч мэддэггүй байлаа. Нээрээ шүү. Аавыгаа нас барсны дараа би хүнтэй дуугарахаа больсон юм. Заримдаа юм хэлмээр байсан ч болдоггүй байлаа. Нэг өдөр хичээл дээр намайг яагаад дуугардаггүй тухай асуулаа. Тэгсэн чинь Зинка намайг инээлгэх гэж «Юм бодож байгаа юм... Энэ чинь Сократ байхгүй юу... Толгой нь Сократынх...» гэж хэлсэн юм. Түүнээс хойш Сократик, Сократик гэдэг болсон юм. Би ангидаа хамгийн намхан нь болохоор манай ухаантнууд энхрийлсэн «ик» дагавар нэмсэн юм. 

	Тошка мөрөө харлаа. Тэр нь Сократикийн мөрнөөс ялимгүй тун ялимгүй боловч, арай л өндөр байлаа. Дараа нь тэдний мөр гэнэт тэгширч Сократикийн алхаа нэг л эвгүй болоод явчихлаа. Мань эр өлмий дээрээ явж байна гэдгийг Тошка мэдлээ. Тошка инээд алдчихгүйн тул уруулаа хазлаа. Дараа нь толгойд нь хөгжилтэй дуу эргэлдсэн учир тэр инээд нь оргүй алга болов. Мөрөө зэрэгцүүлэхгүйн тулд Тошка бага зэрэг хоцорлоо. Хэдий болтол өлмийгөөрөө явах вэ дээ, хэвийн явдгаараа яваг гэж бодлоо. 

	— Манай Иван саяхан болтол надаас намхан байсан юм. Энэ зун дэнхийгээд өгсөн юм гэж Тошка хэллээ. 

	Тэд явсаар Смолены талбай дахь хүнсний дэлгүүрт орж ирлээ. Өөрийнхөө өндөр намын тухай ярьж өөрийгөө өрөвдүүлэхийг хүсээгүй Сократик ингэж хэллээ:

	— Хоёулаа сүүн ундаа ууя. 

	— Тэгье л дээ. Харин чи надад мөнгө зээлүүлэхгүй бол надад илүү улаан мөнгө ч байхгүй шүү гэж Тошка хэлэв

	Сократик алгаа тэнийлгэж ямар нэгэн хэрэгтэй юм авна гэж мөрөөдөж байсан мөнгөн рублиэ гаргалаа. Тийм хэрэгтэй юм гэвэл мод сийлж болох жижиг хутга гэх мэт юм. 

	Тэр хоёр насанд хүрсэн эрэгтэй эмэгтэй залуусын дунд орж сүүн ундны лангуу чиглэсэн мөнхийн оочирт зогсохдоо тэд нар зовох юмгүй чанга ярилцан эрэгтэйчүүд нь сэмхэн тамхи татаж байхыг үзлээ. 

	Сократик санамсаргүй сонстох яриа чагнах, бусдын өчүүхэн нууцыг мэдэх дуртай бөгөөд түүндээ удтал санаашран боддог зантай юм. Тэр, олны дундаас нөхөрлөж болох хүмүүсээ олох, оночтой үг олж сонсох, эсвэл хэн нэгний инээд, өөдрөг сэтгэл, өөрт нь тавих халамж анхаарлыг эрэн хайдаг юм. 

	Тэр хоёрын урд талд өндөр туранхай, хүүхэн залуу хоёр зогсож байв. Хар хүү нь хүрэм өмсөж үүргэвч үүрсэн хүүхэн нь маягийн оноо бүхий пальтотой ажээ. 

	— Өчигдөр институтээс гэр лүүгээ харих замдаа Лизатай дайралдлаа. Тэгээд үүнийг харууллаа гэж хар хүү сүйт бөгжтэй хуруугаа гозолзуулан өгүүлэв. 

	— Яажшуу хүлээн авч байна даа? гэж хүүхэн асуув. 

	«Та нар азтай дүнхүүнүүд юм... Өөдгүй золигууд... Ийм том юм болж байж найр наадам хийдэггүй» гэхээр нь би "Уучил. Хамаг мөнгөө гоёлд зараад сохор зоос ч үгүй үлдсэн" гээд завь худалдан авч аялал зохиосноо ярилаа. Тэгсэн чинь «Бид уух юмтайгаа очно оо...» гэж байна билээ. 

	— Ням гарагт ангиараа пижигнэж орж ирэх нь дээ гэж хүүхэн хэлээд Сократик, Тошка хоёрыг харлаа. 

	Тэр хоёр нь хийх юмаа олж ядан хулгана шиг бүлтгэнэлдэн, дуугарч ч чадахгүй зогсоцгоох ажээ. Хүүхэн Сократикийн сэтгэл зовсон харцтай тулгараад өөрсдийн нь яриаг сонссоныг ойлголоо. 

	Хүүхэн өлийж байгаад хар хүүгийн чихэнд нэг юм шивнэсэн чинь хар хүү нь Сократик, Тошка хоёр луу харан зөвшөөрсөн янзтай толгой дохиход хүүхэн шивнэн шивнэсээр байсан бөгөөд хар хүү үгийг нь чагнан ялимгүй уйтгартай ч юм шиг, ухаантай ч юм шиг түрүүнийхээсээ арай хэрсүү байдлаар инээмсэглэж байв. 

	Дараа нь дөрвүүлээ цайвар ягаан ундаа авч зогстол хар хүү манай хоёрт инээмсэглээд:

	— Энэ оройг сайхан өнгөрүүлэхийн төлөө! гэж хэлэв. 

	— Баярлалаа! гэж Тошка хариулав. 

	Хэн нь ч дахин дуугарсангүй. Тэд аягатайгаа ууж бараад аягыг босоо ширээн дээр орхиж гарцгаалаа. Гагцхүү Сократикт ганц тааралдсан хүнээр найз нөхрөө хийж болдоггүй нь харамсалтай санагдав. 

	Гэвч энэ санамсаргүй уулзалт тэднийг өөрчиллөө. Тэд арай зоримог, итгэлтэй болж, чанга ярилцана. Тошка Сократикийг захирч тэнд, энд оочирт зогсоож байлаа. Сократик өөрийг нь хэн ч дэлгүүрт явуулаагүй гэдгээ Тошкад хэлж хэн хэн нь санаа амрав. Тэгсээр авбал зохих юмаа авч гүйцээд дэлгүүрээс гарлаа. 

	Сократик Тошкаг үүдэнд нь хүртэл үдэж өглөө. 

	— За явж зугаалгаа үргэлжлүүл дээ гэснээ Тошка инээж Печорин гэж нэмж хэлээд эргэж орц руугаа орон алга болчих нь уур болоод дэгдчихсэн мэт

	Сократик хэдэн минут зогсоод гэрийн зүг гүйлээ. 

	Хамаг бие нь хөнгөрчих шиг санагдав. Дөнгөж саяхан түүнийг гомдоож байсан тэр ертөнц хаашаа ч юм алга болоод энэ хөнгөн, тодорхой сайхан байдал л үлдсэн юм шиг, хүмүүстэй ярилцаж, зугаацмаар санагдав. Тошкатай цуг явсан бүх замаа эргэн бодож одоо ч дэргэдээ яваагаар дүрслэн бодож үзлээ. 

	Юунаас болсныг бүү мэд, сэтгэл хөөрөн баярласандаа нойрссон гудамжийг сэрээмээр санагдаж билээ. 

	Сократик ангийн хаалга онгойлгомогцоо одоо Тошка харагдана даа гэж бодлоо. Өчигдрийн явдлаас хойш Тошкаг хармаар санагдаад байв. Гэтэл цээжинд нь нэг юм хөндүүрлэн дотроос нь нүүр лүү нь нэг юм оргих шиг боллоо. Хүүхдүүдээр хүрээлүүлэн зогсож байгаа Иваныг олж үзлээ. Сократикийг ангид орж ирэхэд цөм дуугаа хурааж зам тавьж өгөхөд эд нар бүгдийг нь мэджээ гэж ойлголоо. Иваныг өвчтэй байх хооронд Сократик нэг ч удаа очоогүй, алдарт нисгэгч Кулаковтай амьдралдаа нэг ч удаа уулзаагүй, түүнээс ямар ч үг сонсоогүй гэдгийг эд нар мэдэж байгаа. 

	Цөмөөрөө л Сократикийг харна. Гагцхүү Тошка л буруу харан суухад түүний дагзан дахь согсоо нь харагдана. 

	— Өө Сократик! гэхдээ Иван "ик" дагаврыг зориуд чангаар, тэгэхдээ доромжилсон янзтай зогьсон хэлээд, барон Мянгуужинг орлогч, дэмий донгосож байхын оронд түүхийн хичээлийн муугаа зассан бол гэлээ. Иван үүнийг хэлэхдээ захирч зандарч сурсан үргэлж өөрийгөө зөвтгөдөг дарангуйлагчийн дуугаар хэллээ. 

	Сократик дуугүй өнгөрлөө. Түүнд хэлэх ч юм олдсонгүй, энэ бүхнийг тоглоом наадам болгон өнгөрүүлж ч чадсангүй, «Уучил, Иван би тоглосон юм» гэж ч хэлж чадсангүй. Тэр Иваны хэлэх үгийг бараг сонсоогүй боловч эцэс төгсгөлгүй доромжлолыг сэтгэл өвдөн мэдрэв. Одоо ч нөхрөө бүрмөсөн алджээ. Бусдын нэгэн адил байх эрхээ бүрмөсөн алдаад түүнийг ер бусын золтой хүн болгосон тэр үдэш бүрмөсөн өнгөрчээ. 

	Сократик суудалдаа очиж дуугүй суулаа. Энэ бэрх хурамд анх удаа толгойгоо өндийлгөж өөрийгөө хорлосон хүнийг олны дундаас олж үзлээ. Рябов, Ивантай зэрэгцэн зогсож байв. Тэр хоёрын харц тулгарахад Рябов нүүр бурууллаа. 

	Ингэхээр яах аргагүй Рябов хорлосон байх нь ээ. Одоо яая гэх вэ. Энэ ч түүний ажил мөн л дөө. Харин Сократик хэзээ ч урвагч, ховлогч байгаагүй, хэзээ ч болохгүй юм чинь. 

	Яагаад ийм юм болсноо ч Рябов ойлгосонгүй. Иванд сайн хүн болмоор санагдахаар нь Сократикийн тухай бүхнийг дэлгэжээ. Одоо Сократик хариугаа авч Тошкагийн зургийн тухай ярина даа гэхээс Рябов хамгийн их айж байлаа. 

	Дотор нь ямар нэгэн юм дэлбэрч орон дээрээ ойж буух шиг болоход Сократик гэнэт сэрлээ. Тэгээд Геннадий Павловичийг, Иваныг дурслаа. Тэдний ярианы аймшгийг дахин амслаа. Тэгээд хичээлийн дараа эргэн харж дуудаж магадгүй гэж найдахдаа Тошкаг бараадаж явснаа саналаа. Дуудсангүй. Эргэж ч харсангүй. Хэрэв эргэж харсан бол ойртон очиж чадах байсан уу? Үгүй, ердөө л арчаагүй амьтан юм. Тошка эргэж хараагүй нь зөв. Иваны доромжилдог ч зөв... Цөм зөв, гагцхүү арчаагүйгээ ухаарлаа ч гээд дотор уужирсангүй. 

	Ингэж харанхуй шөнөөр санамсаргүй цочин сэрэхэд сайн сайхан юм юу бодогдох вэ?

	Сократик хажуугийн тасалгаанд хүн ярилцаж байхыг сонслоо. Ээж өвгөн аав хоёр нь унтаагүй ажээ. Шөнийн ганцаардлаасаа салахын тул тэднийг дуудмаар санагдав. Оройжингоо ээжтэйгээ ярилцаагүйгээ саналаа. 

	Сүлжмэлийн дэлгүүрт шинэ танилаа харахаар орсноос хамаг юм эхэлсэн билээ. Тэр хоёр хонгилд салснаас хойш Сократик түүнтэй уулзаагүй юм. Гэтэл одоо тэндээ ажиллахыг больсон байв. Гарахаар эргэтэл Геннадий Павлович орж ирэхийг харлаа. 

	Сократик түүнтэй дайралдахыг хүсээгүй учир худалдагч хүүхний нэрийг асуулаа. Түүнд Наташа гэж хариуллаа. Тэр хооронд хяламхийн харвал Геннадий Павлович цонхны дэргэд зогсоод гудамж руу харж байлаа. 

	Хэнийг энд амдаж байгаа нь тодорхой байлаа. Тэдний байшинд байрласан кинотеатрын дэргэд нааш цааш холхиж байснаа Сократикийг хармагц илүү билеттэй хүн байна уу гэж чанга бөгөөд хэвийн биш дуугаар дуудан асууж байхыг Сократик нэгэн удаа харж билээ. 

	Сократик дэлгүүрээс гарч үзмэрт цонхны орчим алхаагаа зориуд удаашруулав. Тэдний харц тулгарахад Геннадий Павлович яаран нүүр буруулав. «Яг Рябов шиг» гэж Сократик бодов. Эвгүй байдалд орсон болохоор ичиж байгаа биз. Энэ хүн энд зогсож байхад гэртээ эхнэр нь хүлээж байдаг. Тийм ээ, эхнэр нь. Тэр тухай кинотеатрын дэргэд тааралдсан оройгоо Сократик мэдсэн юм. 

	Тэр эмэгтэй Сократикийнд ирж түүнтэй ганц нэг үг сольсон юм. Өндөр нуруутай, дугуй царайтай, Пятницкийн нэрэмжит найрал дуучдын нэгтэй төсөөтэй хүн байв. 

	— Танайд... Геннадий Павлович байхгүй биз? гэж асуусан тайван дуу нь одоо хүртэл чихэнд хадаатай байдаг юм.

	Сократик санамсаргүй түүний гарыг харвал алчуураа тастах шахаж байлаа. Мөн тайван байв аа. 

	— А... гээд эхэллээ. 

	Гэвч Сократик түүнээс урьтаж ээж гэртээ байхгүй гэж хэлж амжлаа. 

	— Чи хүү нь үү? гэж бүсгүй асуулаа. 

	Сократик толгой дохилоо. 

	— Манайх ч бас хүүтэй, чиний үе гэж хэлээд гунигтай инээмсэглээд явчихлаа. 

	Тэр өдөр ээж бас л оройтож ирсэн боловч өнөөдөр хачирхалтай нь гэртээ байлаа. Тэгээд явчихаас нь урьтаж тэр эмэгтэйн тухай, тэр «дуучны» тухай ярих гэж зэхлээ. Эхлээд Геннадий Павловичтай дайралдсанаа хэлсэнд ээж энэ мэдээг дуулаад сэтгэл нь догдлохыг Сократик ажиглав. Ээж нь түр тээнэгэлзсэнээ хамартаа энгэсэг тавиад гарч одлоо. Эргэж ирэхдээ их л баясгалантай ирсэн боловч Сократик дахин үг дуугарсангүй. 

	Сократик өөрийгөө өрөвдөж унтахыг завдан өрөөсөн хажуугаараа хэвтлээ... Гэтэл өвөг аав нь тэгэхээс тэгэх гэсэн юм шиг чанга яриад унтуулж өгсөнгүй. 

	— Чи түүнийг санаж байгаа байх аа. Манайхыг хуучин байранд байхад хэд дахин ирж байсан даа. Одоо бараг ная хүрч байгаа. Хувьсгалаас өмнө Мельников худалдаачны савангийн заводын эрхлэгч хийж манай байшингийн хоёрдугаар давхарт суудаг байсан юм. Хувьсгал гарахаар Мельниковтой хамт өмнө зүг цагаантан руу зугтан одсон юм. Харин дараа нь Мельников Парис орохоор зулрахад Назаров буцаж ирсэн юм. Энэ хооронд түүний байрыг дөрөв хувааж хүн суулгасан учраас манайхаар орж жаал ярьж сууснаа үл мэдэгдэх зүг алга болсон юм. Дараа нь дайны өмнөхөн нэг үзэгдээд хожим нь дайн дууссаны дараа дөчин таван онд гарч ирсэн юм. 

	Одоо л санаж байна. Тэр Назаров чинь намайг авхай гэдэг байсан юм гэх ээжийнхээ дууг Сократик сонслоо. 

	— Намайг больницод ирээч гэж байна гээд өвөг аав бүр аяархан шивнэв. 

	Сократик дахин үүргэллээ. Тэгээд цэцэрлэгт тойргоор явж байтал эсрэг талд нь сүлжмэлийн дэлгүүрийн хүүхэн явж байна гэж зүүдэллээ. Гараараа бүрээ хийж «На-та-ша! На-та-ша!» гэж дуудаж гарлаа. Нэрийг нь тогтоосон нь сайн болжээ. Гэвч машины шуугианыг дийлж, хашхирч чадах уу даа. Тэгэхээр нь түүнийг амдахаар шийдэж хонгил руу гүйж орлоо. Гэтэл эсрэг талд нь Геннадий Павловичтай цуг, Тошкагийн зургийг барьсан Рябов түүнийг тосож байлаа. Сократик тэдний хажуугаар гүйж өнгөрөхийн оронд тэдэнтэй найрсгаар ярилцаж найзалъя гэж байх юм. 

	Өвөг аавынхаа чанга дууг сонссон учир Геннадий Павлович болон Рябовыг мартлаа. 

	— Байшингийн хананд, Назаровын хуучин байранд их юм байгаа гэнэ. Зургийг нь надад өгсөн. Больницод байх хооронд байшинг буулгана гэж айж байгаа юм байх. Тэгээд намайг хань татаж байгаа юм. Сохорсон биш завшив гэгч боллоо гээд өвөг аав нь инээлээ. 

	— Аав аа, энэ чинь хүүхдэд ярьж өгөх үлгэр байна... Нойр хүрээд, унтъя... Би өнөөдөр ядарчээ гэж ээж нь хэлээд эвшээв. 

	— Мөн ч яагаа ч үгүй хүн шүү. Назаров тэр баялгаа хананд нуухдаа хувьсгалыг түр зуурын хэрэг гэж бодсон байхгүй юу. Тийм учраас гадаадад гараагүй юм. Дараа нь түүнийгээ гаргаж авахаас айгаад эвтэй цаг хүлээж байсан юм... Тэнд нь зөндөө алт үнэт эрдэнэс... Сайхан амьдрахыг үзүүлээд өгнө дөө гэж өвгөн уянгалуулснаа идэж ууж, амарч наргиж, амралтын газраар хэсүүчилж хүмүүсийг дуртай бол харж, дургүй бол харалгүй өнгөрч байх болно. Чамайг хүүхэлдэй шиг хувцаслана. Хөлөөсөө толгойгоо хүртэл цоо шинэ хувцастай ажилдаа очиход цаадуул чинь мэл гайхан цэл хөхөрнө... мөн сайхан аа, амьдралыг ч үзүүлнэ дээ. 

	— Би өөртөө хүрэн савхин хүрэм авна. Бас тийм хүрэн өндөр өсгийтэй туфли, бяцхан минжин малгай авна... 

	— Ажлаасаа гарвал таарна гэж өвөг аав аялгатай өгүүлэв.

	— Би ажилдаа дуртай. Юм машиндахад өдөр болгон шинэ сонин юм олж мэддэг гэж ээж нь хэлэв. 

	— Дэмий тал нь дийлж, дийлсэн тал руугаа хазайсан хэрэг! Мэдлэг ий! Шинэ юм хэчнээнийг мэдэх вэ? Арав, арван тав, гучин жил үү? Чавганц болохын хооронд. 

	— Юркадаа хамгийн үнэтэй унадаг дугуй, бас Иван Кулаковых шиг магнитофон авч өгнө гээд ээж нь жаргалтай байдлаар аяархан инээж дуулдана. 

	Зэрэгцээ тасалгааны гэрэл унтарсан чинь эцгийн нь дуу сонстох нь:

	— Эд нар бүгдээрээ чи бид хоёроос урван тэрсэлж байхад чи тэднийг өршөөж байна уу?

	— Би хэнийг ч өршөөгөөгүй гэж Сократик хариулав. 

	Тэгвэл Рябов, Геннадий Павловичийг яалаа?.. 

	Өглөө орноосоо босонгуут өвөг аав, ээж хоёрынхоо яриаг саналаа. 

	Гал зуухны өрөөнд өвөг аав өглөөнийхөө цайг яаруу ууж дуусаж байв. Мань эр нэгэн тийш явахаар сэжигтэй түргэн бэлтгэж байв. 

	— Хол явах уу? гэж би асуув. 

	— Нөхрийгөө эргэх хэрэг байна. Больниц орно гэж өвөг аав хэллээ. 

	Өвөг аав миний шилэн хүзүүн дээр гараа тавив. Сэтгэл нь өөдрөг байгаа цагт дандаа тэгдэг юм. 

	— Юун найз нөхөр гараад ирээв? гэж би асуулаа. 

	— Назаров... Дээр үед айл аймаг явцгаасан юм... Ганц бие хүн. Хүндлэх хэрэгтэй гэж өвгөн хэллээ. 

	— Назаров гэнэ үү? гэж би лавлан асуулаа. 

	Гэвч өвөг аав хариу хэлэлгүй гарч одлоо. Өөр юм бодож дуугарах завгүй яваа нь илт байлаа. Юу бодож яваа нь мэдээж юм чинь. 

	— Ээж ээ, та тэр Назаровыг бас таних уу?

	— Танина. Тэр хүн урьд манай хуучин байшинд сууж байсан юм... Чи өчигдөр яагаад уруу царайлаад байв? Юу бол оо вэ?

	Ярианы сэдвийг мөн амархан өөрчилж байна аа. Тун болгоомжтой хөдлөхгүй бол өвөг аав шунахайгаасаа болоод бөөн хэрэг тарьж мэднэ. 

	— Аав нь тав дахин гэмтсэн хэр нь нисэх онгоцоо орхидоггүй гэж Иван надад ярьж байсан. Онгоцгүйгээр амьдарч чадахгүй хүн гэнэ билээ. 

	— Ёстой жаргалтай хүн. Түүний амьдралд онгоц юу юунаас чухал байхад тэр нь өөрт нь байдаг нь ёстой жаргал даа. 

	— Таны амьдралд юу хамгийн чухал вэ?

	— Надад уу? гээд ээж хурууныхаа үзүүрээр хамраа атируулан дарлаа. Юм бодохоороо дандаа тэгдэг юм. Маягийн урт хумс машиндахад садаа болох тул хумсаа богинохон тайрсан байлаа. 

	— Бүү мэд гэж хэлэв. Тэр «Бүү мэд» гэсэн үгийг хэлэхдээ хариугүй уйлах гэж байх шиг санагдав. Би чамд... гээд инээмсэглэх гэж оролдсоноо, — Унадаг дугуй авч өгнө гэж боддог гэв. 

	— Бас Иван Кулаковынх шиг магнитофон, тийм ээ? гэж би бараг шивнэн асуулаа. 

	Би ямар нэгэн ер бусын юм асуучихсан шиг ээж намайг гайхан харснаа юу ч хариулсангүй. 

	Би сургуульдаа, надад дандаа бүтэлгүй юм тохиолддог золгүй сургуульдаа явахаар бэлтгэлээ. 

	— Юра! гэж ээж намайг дуудлаа. 

	Би зогслоо. 

	— За зүгээр, зүгээр... 

	Ээж надад ямар нэгэн чухал юм хэлэх гээд байх шив дээ. Өвөг аавын хийх гэсэн явдлын тухай надад хэлэх гэж байгаа юм. Би зогсоод хүлээлээ. 

	— Үгүй чи... гээд ээж түгдэрснээ огт өөр юм асуусан нь Геннадий Павловичид чи дургүй юм уу? гэв. 

	— Хүний дур булаах юу байгаа юм? Сайхан юм юу байна вэ? гэж би асуулаа. 

	— Түүнийг бараг мэдэхгүй байж яасан ч хатуу хэлдэг юм бэ гэж ээж хэлэв. 

	Энэ чинь шинэ юм байна. Урьд нь түүнийг ингэж эрс хамгаалдаггүй байсан юм. 

	Би дуугүй гадагш гарлаа. 

	Хүнсний дэлгүүрийн хажуугаар гарч яваад өвөг аавыг харлаа. Ээжийн хоолны цүнхийг барьсан байна. Түүнээс нь шил дарс цухуйж байв. Намайг зогстол өвөг аав золтой дайрчихсангүй. 

	— Цөмийг нь Назаровт өгөх юм уу? гэж би асууж ойртоод, бас боодол жигнэмэг, хайрцаг цөцгийт түрхмэл бүхий цүнхийг харлаа. 

	— Тийм ээ, гэж өвөг аав далдирсан янзтай хариулаад халаасаа ухаж мөнгө гаргаад надад сарвайж,

	— Май, мөхөөлдөс авч идээрэй гэчхээд яваад өгөв. 

	Санаандгүй байсандаа золтой ойчсонгүй, баярласандаа золтой уйлчихсангүй. Учир нь гэвэл энэ ертөнц ийм өгөөмөр юм үзээгүй биз ээ. Миний өвөг шунахайгаас шунахай хүн надад тавин копейк хайрлаж байдаг. Хэрэг өөр тийшээ эргэв бололтой. Тэр гайтай баялаг нь удахгүй өвгөний гарт орох нь шиг байна. Тэгтэл миний урам бадарлаа. Сохорсон биш завшив. Миний сэтгэл сэргэж сургуулийн зүг гүйлээ. 

	Би ангидаа гүйн орж ирээд ичгүүргүйгээр:

	— Мэнд амар байцгаана уу гэж хашхирав. 

	Би маш чанга орилсон учир цөмөөрөө энэ юу бол оо вэ гэсэн байртай намайг харцгаалаа. Энэ хооронд би Кулаковынхны парт руу хялам хийн харлаа. Иван намайг харсан ч үгүй. Гайгүй ээ, Ванечка минь, чи миний нууцыг мэдсэн цагтаа намайг харах болно. Тошка намайг хөлөөс толгой хүртэл жигшсэн янзтай харлаа. Тошка чамд нэг үзүүлээд өгнө өө гайгүй. 

	Би та нарт харуулаад өгнө дөө, тэр цагт намайг лойсон амьтан биш гэдгийг мэдэх болно. 

	Би цүнхээ парт дээр тас хийтэл хаясан учир санаандгүй байсан Рябов огло харайлаа. 

	— Чи чинь галзуурав уу? гэж тэр уцаарлав. 

	Гэвч би түүнд юу ч хэлээгүйгээр үл барам түүнтэй үг ч солиогүй билээ. 

	Би тэр дороо Иванд бусдыг харсаар байтал ойртон очиж нуусан баялгийн тухай чихэнд нь шивнэн өгүүлье гэж шийдлээ. Цөмөөрөө гайхахын ихээр гайхах болно доо! Гэвч ажлыг ултай хийхийн тул цагийг нь болтол азнахаар шийдлээ. Хэлье гэж Иван тийш ойртож яваад болихоор шийдсэн тул амьтны нүд хариулахын тул Ленкагийн дэргэд зогсож

	— Сонин юу байна? гэж асуулаа. 

	Тэр аймшигтай муухай харснаа нүүр буруулав. Надтай ярихыг хүсэхгүй байгаа юм байна. Энэ алдартай тавдугаар салааныхнаас нэг нь ч надтай ярихыг хүсэхгүй байгаа ажээ. Тэд цөм л бардам, зарчимч улс юм. Дажгүй, тэдний дунд өөрийнхөө суурийг эзлэхдээ л эзэлнэ. 

	Ийм янзаар хичээл дуустал суув. Дашрамд хэлэхэд түүхийн хичээлд тав хамчихлаа. 

	Хичээлийн дараа Сократик яаралтайяа эргэн эргэн харсаар сургуулийн зэргэлдээ нарийхан гудам руу оров. Яагаад гэвэл яг энэ гудамд тэр нууцлаг Назаровын хуучин байшин байдаг бөгөөд тэр байшин түүнд тэсрэх цэнэгийг нь асаасан мина мэт санагджээ. Хэрэв тэр мина тэсэрвэл Сократикийн амьдралд их юм өөрчлөгдөх байлаа. 

	Тэгээд тэр хашаанд орж очлоо. 

	Тэр хашаа асар том худаг мэт буюу газар доорх хонгил мэт юм. Гурван талд нь гурван том угсармал шинэ байшин байх бөгөөд дөрөв дэх талд нь хуучин ертөнцийн хэлтэрхий болсон муу байшин байна. 

	Сократик тэр нууцат «хэлтэрхийг» удтал анхааран үзэж бас нүдээ онийлгон, энэ аргаар түүний ханыг нэвт харах гэж найдав. Ингээд нэмэргүй гэдгээ ойлгож байшинд ойртохоор шийдлээ. Хоншоорт нь хошуувч угласан өчүүхэн нохой гадаалуулж яваа бяцхан охиныг харахдаа Сократик түр саатав. 

	— Зуудаг уу? гэж Сократик асуулаа. 

	Охин түр зуур дуугүй байснаа,

	— Үгүй зуухгүй. Гөлөг юм чинь гэв. 

	— Чи яагаад нохойныхоо хамарт хошуувч өмсгөсөн юм? гэж Сократик асуулаа. 

	— Чухал учиртай юм аа гэж охин хариулав. 

	Охин нохой руугаа тонгойж хошуувчийг нь авлаа. Нохой шарвалзсанаа тасалдангуй хуцав. 

	Энэ ертөнцөд нохойд ч гэсэн золгүй юм байдаг ажээ гэж Сократик бодлоо. Энэ охинтой өөр юм ярилцвал зүгээр сэн гэж дараа нь бодлоо. Тэгтэл гэнэт санаа нь цоорч, эрлийн тэнгэр ивээж орхив. Иймд хэнэггүй байдлаар охиноос ингэж асуув:

	— Назаровынх энэ байшинд байдаг уу? Чи мэдэх үү?

	Дотор нь зангирч чичрэх шиг болоод хариу хүлээж байхдаа царай нь улайлаа. 

	— Назаровынх гэнэ ээ, гэж лавлан асууснаа. Тэнд хоёрдугаар давхарт Петька суудаг юм. Аав ээжтэйгээ. Цэцэрлэгт явдаг. Доор нь нэг хөгжимчин байдаг. Бусад нь нүүгээд явчихсан. Энэ байшинг буулгах гэж байгаа. Танай тэр Назаровынхан чинь нүүсэн юм биш биз?

	— Очиж мэдье байз гэж Сократик хэллээ. Одоо тэрээр байшингийн зүүн хэсэг нь эзгүй гэдгийг мэдэж авлаа. Мөн догь оо!

	— Баяртай гэж охин хариулав. 

	Чийг үнэртсэн, хуучин шавардлага нь нурсан үүдээр Сократик орж хоёрдугаар хаалгыг харлаа. Энэ хаалганд түүний олж мэдсэнээр бол хөгжимчин суудаг байх ёстой. Тэгээд эргэж, болгоомжлон хүнгүй байх ёстой хаалгыг тогшив. Хариу алга. Тэгэхээр нь Сократик зориг гарган хаалгыг чанга татаад золтой л хамраа авчихсангүй. 

	Хаалганы хажууд хэмхэрхий тавилга хөглөрнө. Сократик сэмээр алхахыг хичээж хожмын эрэлд хэрэг болох аль нэгэн чухал зүйлийг орхигдуулахгүйн тул тал бүр тийш хараа сунгаж, сайтар сургуулилсан эрэлч нохой шиг шиншилсээр тасалгааны хаалганд ойртон очиж түүнийг онгойлгов. 

	Тэнд бас л хоосон бөгөөд хэнд ч хэрэггүй новш хөглөрнө. Хэрэв Назаровын баялаг чухамхүү энэ өрөөнд байгаад түүнийг өвөг аав савлаж амжсан байвал яана? Сократик аливаа болгоомжийг орхиж өвөг аавын гэмт хэргийн ул мөрийг илрүүлэхийн тул байрын ханыг тэмтчин үзлээ. Гэтэл хонгилын өрөөний, гал зуухны газрын бүх хана бүв бүтэн байлаа. 

	Тэгээд амрахаар цонхны тавцан дээр суугаад энэ байранд урьд ээж нь сууж байсныг дурсаж энэ саяын өөрийн нь зогсож байсан газар зогсоод энэ цонхоор харж байсан байх гэж бодлоо. 

	Аав нь ээжтэй нь уулзахаар ирж байсан тухай ээж нь түүнд ярьж өгсөн юм байжээ. Аав нь бяцхан цэцэрлэг дэх вандан дээр суухад ээж нь өрөөнийхөө гэрлийг унтрааж түүнийг цонхоор хардаг байжээ. Хүлээж байгааг нь харах дуртай байсан юм санж. 

	Сократик цонхоор хараад шинэ танил охиноо харлаа. Хажууд нь нохой нь эргэлдэнэ. Сократик эцгийнхээ суудаг байсан ванданг хайж харсаар оллоо. 

	Тэр вандан дээр нэгэн хүн сууж сонин уншиж байв. Тэр хүн сониноо буулгахад Сократик өвөг аавыгаа танилаа. Сократик цонхноос үсрэн холдлоо. «Тэгвэл бүх юм ёсоороо байна. Мина дэлбэрээгүй байгаа ажээ. Харин өрсөлдөгчтэй болсныг нь өвөг аавд цагаас нь урьд мэдэгдэхгүй юм шүү» гэж бодлоо. 

	Нөгөө байранд морин хийлээр хөгжимдөх дуулдлаа. Тэгснээ хөгжимдөхөө больж хэн нэгэн хүн зөөлөн дуугаар өгүүлэх нь:

	— Михаил Николаевич та мэдэж байгаа шүү дээ, тэр чинь ёстой ер бусын бүсгүй байгаа юм. Нэгдүгээрт, авьяастай. Дөнгөж хорин наймтай байж докторын зэрэг хамгаалах зохиолоо дуусгаж байлаа. Докторынх шүү, та бодоод үз. Нэг төгсөлтийнхнөөс анхных нь. Тун ховор хүн. Уужим сэтгэлтэй, зан сайтай. Бид хоёр сургуульд хамт сурч байсан юм. Балчир хүүхдийн тэнэг зангаар газар үзэхийг эрхэм болгож би яваад өгсөн юм. Намайг эргэж ирэхэд тэр бүсгүй дэд эрдэмтэн болчихсон байлаа. Тэгээд бид хоёр ханилан суусан юм. Намайг дээд сургуульд суралцаж байхад тэр маань ажиллаж байлаа. Би чинь эв эрүүл эр хүн байж түүний гар харан амьдарч байлаа. Тэгэхэд намайг нэг ч удаа буруушааж ад үзээгүй юм. Ер бусын журамт сэтгэлтэй, хувиа бодно, нарийлна гэж огт байхгүй. «Нас ахиад л байдаг гэтэл надад ганц өөдтэй пальто ч байдаггүй» гэж олонх бүсгүйчүүдийн хэлдэг үгийг хэлээгүй юм. Петрушкаг төрөхөд шөнөжин хүүгээ бөөцийлж хоноод өглөө нь аяга кофе уугаад ажилдаа явдаг байсан юм. Тэгээд тэр авьяас, тэнгэр минь, ямар авьяас гээч!

	— Орос нутаг авьяас чадал ариун сэтгэлээр хомсдоогүй юм. Игорь таныг харахад дотор сэтгэл баясах юм гэж хананы цаанаас өөр нэгэн хүний дуу гарав. 

	— За боль доо. Би ямар хамаа байх вэ. Харин Михаил Николаевич, та Орос нутаг авьяас чадвар, ариун сэтгэлээр хомсдоогүй гэж ямар мундаг олж хэлэв ээ гэж, эхнэрээ магтсан эрийн дуу гарав. 

	Сократик цонхоор хараад өвөг аав нь ажиглах байраа орхисныг мэдэж хананы цаана байгаа хүмүүс гаднын хүн яриаг нь чагнаж гэдгийг мэдэгдэхгүйн тул өлмий ;ээрээ явсаар гадагш гарлаа. 

	Зогслоо. Тэгээд энэ байшинг шинэ байдлаар харлаа. Жижигхэн нарийн цонхтой өрөөсөн «хөл» доголон, харууштай юмгүй муу байшин байв. Гэтэл энэ байшинг яагаад ч юм бэ өрөвдөн бодов. Болсон юмгүй ч шиг. Нэгэн байшинд арга буюу санамсаргүй орж очсон, нэг нь ер бусын Верочкаг магтсан, нөгөө нь лазан хатгаж морин хийл хөгжимдсөн танихгүй хоёр хүний яриа чагнасан. Өөр юу байна. Тэгтэл Назаровын баялгийн тухай мартаад энэ байшинд суудаг танихгүй хүмүүсийн тухай бодож байгаагаа Сократик ухаарлаа. 

	Гудамж чиглэн хашаан дотуур аажим явахдаа хааяа эргэн харж энэ байшинд суудаг хүмүүс түүнд ойр дотно, танил хүмүүс шиг тэдний тухайд яах ч гэсэндээ тэр вэ? үлгэр домог шиг юм зохиож явлаа. 

	Сократик нохойгоо дагуулсан охиныг олж харлаа. «Цусанд дуртай нохой, хүчит нохой, ялагч нохой» гэж амандаа үглэв. 

	Яах ч гэсэн юм бэ Сократик охинд нүд ирмэхэд тэр нь урдаас нь сүрхий хараад юу ч дуугарсангүй. 

	Тэр охин нохой нь амьдралтай хэрхэн танилцаж байгааг буюу нохой нь хоншоороороо цардмал замын хагархай бүхнийг хатгаж жинхэнэ газар хүрэхийн тул савраар ухаж байгааг ажиглах чухал ажилтай байлаа. Хүн бүхэн өөрийн чухал ажил, чухал санаатай байх юм. Энэ өөдсөн чинээ амьтан, энэ охинд ч тэр шүү. Үүнийг Сократик сайн ойлгож байлаа. 

	— Охин чамайг хэн гэдэг вэ? гэж Сократик дуудаж асуугаад түүнийг Тошка гэдэг байх гэж таалаа. 

	— Надя гэж охин хариуллаа. 

	За яах вэ, Надя л бол Надя биз. Одоо энэ охин түүний хувьд ямар нэгэн өөдөс биш харин Надя, Надежда охин боллоо. 

	Хэд хоног өнгөрлөө. Сократик бүр зожгирч гүйцлээ. Хүүхдүүдтэй ч, гэрийнхэнтэйгээ ч тухтай ярилцахыг байв. Харин нэг удаа Феодор Феодорович түүнийг сургуулийн хонгилд барьж аваад манайхаар очихгүй яагаа вэ гэж асуужээ. Хариуд нь Сократик эвсээрхсэн байртай инээмсэглээд удахгүй их сонинтой очно гэж хэлжээ. 

	Одоо сургуулиас гэртээ харих түүний зам Назаровын байшин байдаг тэр богино гудамжаар дайрах болжээ. 

	Нэгэнтээ эцгийнхээ вандан дээр сууж байгаад өвөг аав нь юу хүлээгээд байгааг бодож олжээ. Байшин бүрмөсөн эзэнгүй болохоор хэрэгтэй ханаа тайван нураагаад баялгийг авах гэж хүлээж байгаа нь илэрхий юм. Үүнээс хойш Сократик хашаанд орж ирэх болгондоо, цонхны хөшиг алга болж суугчид нь нүүж одоод өвөг аавтайгаа эрс тулалдаанд орох цаг болсон байгуузай гэж зүрхшээдэг болов. 

	Тэр тулалдаан хэдий хатуу бэрх байлаа ч гэсэн Сократик тулалдаанаас айгаагүй. Гэвч тулалдаан болохгүй өнгөрвөл зүгээр сэн гэж бодно. Мөн үүнчлэн хэзээ ч дайн болдоггүй сэн бол бас л баярлах билээ. Хэрэв хүмүүс бие биедээ муу юм хэзээ ч хийдэггүй байсан бол, эсвэл жишээ нь мөнгө байгаагүй сэн бол. 

	Энэ хараал идсэн мөнгийг Сократик хэчнээн их хорсон занадаг гээч! Одоо тэр мөнгөнөөс болж ээжтэйгээ зохих ёсоор ярьж чадахгүй дан битүүлэг, далд санаатай үгээр харилцдаг болов. Тэгээд ээжийгээ сэрдсэн харцаар харж өвгөн аавтай ярьсан тухайгаа надад хэлэхгүй байгаа юм бол тэр баялагт гар дүрэх санаатай байна гэж бодно. 

	Өвгөн аавын энэ явдалд оролцохоор тийм их хэрэгтэй юм байх даа, тэр шүрэн хүрэм, минжин малгай нь?

	Өвөг аав л ээжийг хорлож байгаа юм. Түүний ирээдүйн амьдралыг гоёл чимэгтэй ярьж өгөөд толгойг нь эргүүлж гүйцэж. Хамгийн чухал юм мөнгө гэж өвгөн аав бодож байна. Гэтэл хүмүүст хамгийн хэрэгтэй газар нь хүрэлцэн очиж гайхалтай сайхан юм хийж өгөөд өөртөө бол хариуд нь юу ч авдаггүй талархлын үгийг нь ч хэрэгсэхгүй байх л хамгийн чухал. 

	Өвөг аав вандан дээр суугаад сонин уншиж байлаа. 

	Өнгөлөн далдлагч. Бусдын баялгийн агуу их эрэлч. Хорьдугаар зууны хуурай замын дээрэмчин. Өвөг аавд тааруулж «Бусдын юманд бүү шуна» гэхчлэн өөр таарсан ардын зүйр цэцэн үг олох юм сан. Цагийг нь олж хэлсэн үг хүнийг аварч чадна гэж Эфэф хэлсэн билээ. 

	Хашаан дахь бяцхан цэцэрлэг дотор Надя охин нохойгоо гадаалуулж явлаа. 

	Тэр охин Сократикийг хараад түүний нүдэнд өртөх гэж мэрийж байлаа. Түүнд ямар нэгэн хүн туслах ёстой биз дээ. Тэгвэл энэ хүү их найрсаг зантай юм. 

	— Кит, кит, нааш ир! гэж тэр охин нохойгоо дуудлаа. Түүний дуу маш зөөлөн бөгөөд урьхан тул бодолдоо дарагдсан Сократик дуулсангүй. 

	— Та энд юугаа хүлээж суугаа юм бэ? гэж Сократик өвөг ааваасаа шулуухан асуулаа. 

	Цаадах нь цочсондоо дагжив. 

	— Гэтэж ирэх ямар учир байна аа! Одоо хүртэл зүрх чичрээд байна. Битгий ингэж байгаач, би үүнд чинь дургүй хүрэх юм гэж чамд хэлснийг чи мэдэж байгаа шүү дээ. Гэтэл чи дандаа зориуд... гэж өвөг аав нь хэлэхэд энэ баргил хар дээрэмчний дуу хахирдуу бөгөөд нарийн ажээ. Одоо ч өвөг аав нь Сократикийг удтал загнахаас гадна асуусан асуултад нь хариулахаас өнгөрөв бололтой. 

	— Та энд юугаа хүлээж суугаа юм бэ? гэж Сократик дахин асуулаа. 

	Өвөг аав нь Сократикийг харж дуугүй байснаа сургамжлах байртай ингэж хэлэв:

	— Юм хүлээгээгүй ээ, эртний явдлаа дурсаж сууна. Би ид залуу насандаа энэ байшинд сууж байсан юм. 

	— Та хаана нь сууж байсан юм бэ? гэж аль болохоор тоомсоргүй байраар Сократик асуулаа. 

	— Би чамд мянга түм л зааж өгсөн шүү дээ. Нэг дэх давхарт. Зүүн талын гурван цонх гэм гэж өвөг аав нь хэллээ. 

	— Хоёр давхар нь хэнийх суудаг байсан юм бэ?

	— Назаров. 

	— Одоо больницод хэвтэж байгаа тэр Назаров уу? гэж гэнэхэн Сократик асуучихлаа. 

	— Яг тэр чинь. 

	— За тэгвэл дурсдагаа дурс даа. 

	Сократикт энд хийх өөр юм байсангүй. Хийх гэсэн ажлаа гялалзтал амжууллаа. Одоо Назаровын баялаг хоёрдугаар давхарт ер бусын Верочка, түүнийгээ магтаж ханадаггүй нөхөр, тэдний хүү ийм гурван хүний суудаг байранд байгааг мэдэж авлаа. 

	Сократик эргэж алхлаа. Энэ хэдэн хоногийн дотор анх удаа түүний алхаа эршүүд байв. Тэр ялна гэдэгтээ итгэж байлаа. Тэгээд ээж рүү шулуухан дайралт хийж орж хамаг нууцыг нь мэдэж байгаагаа хэлээд өөрийнхөө талд татан авч, өвөг аавыгаа үнсгүй болтол нь бут цохиод Назаровын баялгийг эрж олоод, зохих газар нь тушаахаар шийдэж ээжтэйгээ уулзахаар явлаа. 

	Хуучин ертөнцийн нуусан баялгийг улсад тушаасан хүн хэдийгээр анхных нь болохгүй ч гэсэн энэ тухай бодох нь Сократикт сайхан байлаа. Түүний хийсэн бүтээлийн тухай дуулахтайгаа зэрэг цөмөөрөө цоохор тахиа ч, Иван ч, ганган Тошка ч цөмөөрөө л гайхацгаана даа. 

	Түүнийг өөрийнхөө хашаанд орж хурдаа саалгүй, алхам бүрдээ баяр хөөр болж, эхэлсэн хэрэг аятай сайхан төгсөнө гэдэгт итгэл дүүрэн алхаж явтал Нина Романовна, Казя хоёр дайралдав. 

	Тэд зогсож мэндэлцгээлээ. Сократик аюултай их яарсан байдлаар илтгэсэн боловч Нина Романовна түүнтэй үгийн солио хийхээс буцахааргүй байлаа. Тэгтэл хэд дахин ам ангайж үг нэмэрлэх гэж оролдовч тухай бүр Нина Романовна үгийг нь тасалж байсан Казя ярианд оролцож:

	— Ээж чинь нэг хүнтэй үүдэнд зогсож байна лээ гэж ёжтой гэгч нь хэллээ. 

	— Өө тийм үү гэж Нина Романовна хайхрамжгүй хэлэв. Сократик дуу хураав. Түүний дотор ямар нэгэн юм эвгүй базах шиг болж ичгүүрийн өнгө нүүр бүрхэхийг мэдлээ. 

	Үүнийг Нина Романовна мэдээд нүүр чинь яагаад улайв гэж Сократикаас асууж болохгүй шүү гэсэндээ Казягийн гарыг чангаас чанга атгалаа. 

	— За би явъя гэж Сократик бараг шивнэв. 

	Тэр нэг алхсан боловч сайхан санасан нь арилж эрэлхэг урам нь хөрсөн учир хөл алдаад эргэж харлаа. Нина Романовна Казятай хамт гулдан хаалгаар гарч яваа харагдсанд булангийн цаанаас ээж нь Геннадий Павловичтай хөтлөлцөөд гарч ирэх болов уу гэхээс зүрх үхсээр арга буюу гурав алхлаа. 

	Яг энэ үеэр киноны хаалга онгойсонд халууцсан олон хүн гудамжинд бужигнан гарч ирлээ. Эрэгтэйчүүд чүдэнз зурж тамхи асаахад олны дээгүүр цайвар утаа суунаглана. Сократик энэ олонтой холилдон тэдний амьсгаа утааны хамт танихгүй хүмүүст түлхүүлсээр дөнгөж сая шал өөр ертөнцтэй учирч нэгэн талаар сэтгэл нь хөөрч сайхан зантай болсон хүмүүсийн инээлдэх нүүрийг нь харсаар тэдний хамт гудамжинд дахин гарав. 

	Тэр Арбатын гудамжны эсрэг талд гарч нуугдлаа. Хэдийгээр бэрх бөгөөд ичгүүртэй боловч тэр хүнийг хүлээхээр хатуу бат шийдлээ. 

	Бас тэдний орцонд суудаг дугуй малгай богино пальтотой намхан хар хүнийг харлаа. Энэ бол бүхэнд алдаршсан бүжгийн багш юм. Телевизэд бүжгийн багш учир түүнийг танихгүй хүн байхгүй. Одоо тэр яаран гэрийн зүг явж байна. Ээжтэй бас тааралдана даа. 

	Сократикийн дээд давхарт суудаг хүүхэн нэг хархүүтэй явж өнгөрлөө. Түүнийг энэ хархүү олонтоо дөхүүлж өгдөг юм. Тэгээд цахилгаан шатны ойролцоо үүдэнд удтал зогсоцгооно. Одоо тэдний зогсдог газар ээж нь Геннадий Павловичтай зогсож байж болох юм. 

	Ээж минь бардам бөгөөд ер бусын байгаасай гэж Сократик хүсдэг, хагас цагийн өмнө түүнд бараг тийм юм шиг санагдаж байлаа. Гагцхүү нуусан баялгийн тухай мэдэх бүхнээ ээждээ хэлж өгвөл шунахай биш шударга хүн учраас тэд нар бие биеэ хэлэх үггүй ойлголцох болно доо. Харин одоо бол Сократик тэр нэгэн эмэгтэй, тэр «дуучныг» дахин дурслаа. Хэдийгээр өөрийн ч гэсэн, бусдад муу юм хийхийг нь зөвшөөрөхгүй дээ. 

	Тэгтэл хашаан дундуур тайван алхаж яваа тэр хүнийг Сократик олж харлаа. Түүнийг урт гулдан хаалган доогуур явж байхыг харахад шумбадаг хөлөг онгоцны дурангаар харж байгаа юм шиг санагдсанд хошуу талын их буунд «Бэлдээд!» гэсэн команд өгч, «Галлаад!» гэж командлахад бэлхэн байсан буюу энэ иргэнд тулж очоод мөрөн дээр нь дэлсэж аваад энэ бүх явдлыг дэлгэн хэлэхэд бэлхэн байлаа. 

	Айлын хашаанд тэнэж явахынхаа оронд хүү буюу охиндоо тоглоом худалдаж аваад гэртээ харьсан тань дээрсэн гэж тов тодорхой хэлнэ дээ. Энэ алт шиг үнэтэй гэнэхэн үгс Сократикийн амнаас нисэн гарч гудамж гатлан Геннадий Павловичид хүрч очиход бэлхэн байлаа. 

	Энэ хүний мөрөн дээр нь ажрах юмгүй, чухам ажрах юмгүй дэлсэж аваад анхныхаа эрс алхмыг хийхийн тул Сократик хамаг биеэ хураалаа. Гэвч дараачийн хурамд зугтан одмоор санагдаад явчихлаа. 

	Тун саяхан болтол дуртай хүндээ ойртож очоод үнэнээ хэлэх нь Сократикт юу ч биш байж билээ. Бодсоноороо амьдарч бусад хүмүүс ч мөн тийм байдаг гэж бодож явдаг байлаа. Иймд заримдаа түүнийг дооглон далбан, маанаг гэдэг байлаа. Гэтэл сүүлийн үед цэгц шулуун чанар нь алга боллоо. Энэ нь эхлээд эцгийг нас барсны дараа боллоо. Үүнд эцгийнхээ тухай шөнөжин бодовч, ээжийнхээ сэтгэлийг зовоохгүйн тулд нуудаг болов. Дараа нь өвөг аавтайгаа түр тар хийлцдэг болов. Урьд нь бол өөрийн гомдлыг ээждээ тайлж гомдлын гашуун амтыг мартдаг байв. Түүнийг эрх танхи гэж хочлон гомдоох болсонд Сократик өвөг аавтайгаа муудалцаж дуугаа хурааж ганцаар тарчлах болов. Ийм учраас Геннадий Павлович Сократиктай зэрэгцэж ирэхэд мөрөн дээр нь дэлсээд авахын оронд толгой гудайлган зөрж өнгөрлөө. 

	Геннадий Павлович түүнийг хараад найрсаг инээмсэглэн,

	— Хүүе, латин хэл сонирхогч, сайн байна уу? гэлээ. Өөрийн нь алиа үг өөрт нь таалагдсан юм уу, эсвэл энэ хүүхдээс хулгаад байгаагаа нуух гэсэндээ юм уу дахин инээмсэглэв. 

	Хариуд нь Сократик толгой дохив. 

	— Сургуулиасаа явна уу? гэж Геннадий Павлович асуув. Сократик дахин мэдэгдэх төдий толгой дохилоо. 

	— Юм ярих дургүй байна уу? гэж Геннадий Павлович асуулаа. 

	Сократик ямар ч хариу хэлэлгүй дуугүй эргэж холдон одов. Геннадий Павлович хойноос нь харж байгааг мэдсэн боловч эргэж харсангүй. Одоо тэр түүний тухай биш өөрийнхөө тухай бодож явсан учраас эргэж харсангүй. 

	Аравдугаар сар учраас эрт харанхуй болдог болжээ. Тэнгэр ч гэсэн ёрог даавуу шиг саарал учир мөн тийм цардмалтай нийлж, хашаа цэвэрлэгчид шүүрээрээ тэнгэр шүүрдчихсэн юм шиг байхад сургуулийн дүрэмт хувцастай өрөвдөлтэй хөөрхий Сократик энэ саарал тэнгэр, саарал барагшинтай нийлэн замхрав. 

	Геннадий Павлович энэ Сократикийн хойноос гунигтай харж түүний эх Галягийн тухай, дөнгөж сая цовоо сэргэлэн байдалтай хоцорсон Галягийн тухай, одоо энэ хүү очоод урмыг нь хугалах тухай бодож байлаа. Түүнд бодсон бүхнээ хэлэхээр «Байзнаач!» гэж дуудахыг завдсан боловч айлаа. Дайныг эхнээс нь дуустал туулсан энэ хүн дуу цөөнтэй, юманд анхааралтай, юу бодож байгаа нь үл мэдэгдэх, энэ бяцхан хүүгээс айдаг байна шүү. 

	Гэртээ тэр маш их оройтож ирсэн боловч Галя оройтсоны нь учрыг асуусангүй. Сэтгэл нь өөдрөг байсан учир хаалга онгоймогц хүүгээ угтахаар урдаас нь тослоо. Сократик харанхуйд гадуур хувцсаа тайлахад эх нь гэрэл асааж түүнийг сэргэлэн нүдээр харж үнэртэй ус үнэртүүлэн ингэж хэллээ:

	— Өө өргөс хүрээд ирлээ! Яагаад бид ингэж ихэмсэг болчих оо вэ? Бидний толгой дээгүүр ямар шуурга шууран өнгөрөв? 

	Тэрээр заримдаа Сократикийг бяцхан, ердөө л тав, зургаан настай хүүхэд шиг болгох дуртай юм. Тэгээд 

	— Уруулаа битгий унжуул гээд Сократикийн уруулыг гитарын утас шиг хуруугаараа шүргээд авлаа. — Унжуулаад байвал түүнд чинь ачааны машин тээглээд онхолдчихно шүү гэв. 

	— Юм идмээр байна гэж Сократик баргар царай гарган эхийн нүд рүү харахгүйг хичээн өгүүлэв. 

	Галя хүүдээ, өөртөө хоол бэлтгэхээр гал тогооны өрөөнд гүйж ороход Сократик өрөөндөө үлдэж бодолд дарагдан суув

	Тэгээд тэр нэг бодоход утгагүй юм шиг нөгөө бодоход олныг сануулж болох хоёр утгатай үг бэлтгэж байв. Ээжийгээ хоол хийх зуур хориод тооны хортой хатуу үгсийг Сократик бэлтгэлээ. 

	Сократик эхлээд ийм үг бэлдлээ. «Өнөөдөр та яасан их баясгалантай байх юм бэ? Тэнгэр сайхан болохоор тэр үү?» Дараа нь «Нэг их муухай юм үнэртээд байх чинь юу вэ? Өө танаас үнэртэж байгаа юм уу? Та хаанаас үнэртэй ус олоо вэ?» Дараа нь тэр хамгийн хатуу үг бэлдсэн нь: «Таныг өнөөдөр хүргэж ирсэн хүн чинь эхнэртэй, магадгүй таван хүүхэдтэй ч байж болох юм!»

	Энэчлэн овтой хатуу үгс бэлтгээд хянуурч шүүгч шиг тасалгаанд сууж цагийг нь болохоор шийтгэлийн тогтоолоо уншихаар ээжийгээ Сократик хүлээж байлаа. 

	Тэр хоёр өчигдрийн бэлдсэн гуаны бэрээсээ, шарсан өөхгүй хиам идэж байсан боловч Галяд тэр нь шуугиант гудамжнаа зугаалсны дараа зүйрлэшгүй амттай мэт санагдсанаас гадна Сократикийг ч гэсэн сэтгэлээр сэргээсэн гэж бас өнөөдөр гэртээ хүргүүлсэн хүнийхээ тухай хүүдээ ярьж өгье гэж хүсэхийн ихээр хүсэж байлаа. Тэр хүн маш ухаалаг, тусархаг, бас Сократик шиг хамгийн хямд мөхөөлдөс, кино хоёрт дуртай гээд л ярьж өгмөөр санагдана. 

	— Би өнөөдөр... 

	Ээж нь дуугүй болоход Сократик амьсгаа дарав. Аравхан минутын өмнө эхийгээ цаазын шонд хадахад бэлхэн байсан гагцхүү улаан жанчгүйгээс биш өрөвдөх сэтгэлгүй энэ алуурч айж, таваг руугаа хошуугаа шургуулав. Эхийн нүүр улайв. Хацар, чих, хүзүү нь улайв. Нас биед хүрсэн эмэгтэй хүн шиг биш харин хамаг нууц нь бүхэнд илэрсэн долоодугаар ангийн сурагч шиг улайв. 

	Галя бэрээсэйд цацсан юм шиг гараар нүүрээ таглан албаар ханиалаа. Ханиаж бараад ингэж хэллээ:

	— Би өнөөдөр өглөө сансрын нисгэгч Феоктистовыг харлаа. Над шиг л ажилдаа яараад явж байна билээ. 

	Сократик аяга тавгаа цуглуулж угаахаар гал тогооны өрөөнд орлоо. Энэ бол түүний үүрэг байсан бөгөөд үүндээ түүртдэггүй байлаа. Хэрэв сансрын нисгэгч Феоктистов бусдын адил ажилдаа яаран явдаг, алдарт туршин нисгэгч Кулаков өөрөө хоолоо хийдэг юм бол хоолны дараа хоёр таваг, хэдэн хутга сэрээг Сократик угааж чадалгүй яах билээ. Эцсийн эцэст Эфэфийн хэлдгээр өчүүхнээс эрхэм дээдийг хүртэл ганцхан алхам юм. 

	Тэр сав угааж байхдаа юм бодож байлаа. Гар нь тавгийг арчин цэвэр, торгомсог болгож бодон бодон зүлгэх нь тавгийг цоолох гэсэн мэт. Дараа нь цэцэрлэгт тойргийг бүхэлд нь хонгил болгоод бүх машин түүгээр явж, дээр нь өдөржин зугаацан явж болох асар том цэцэрлэг байгаасай гэж бодлоо. Шөнө болгон тэр хонгилд их буу авчраад шахсан хийгээр буудаж машины тос, бензиний үнэрийг хонгилоос гаргаж байгаасай гэж бодлоо. 

	Гал тогооны өрөөнд Галя орж ирлээ. Тэгээд алчуур авч Сократикийн угаасан сав суулгыг арчиж гарлаа. Ээж нь Сократикаас яльгүй өндөр бөгөөд угаалга хийж байхад хүүгийн мөр эхийн гарт хүрнэ. Эхийн гарын илчийг хүү мэдэрч байлаа. Ээжийн нь өөдрөг сэтгэл яваандаа арилж байгааг мэдсээр байвч мөн л дуугаа хураасан хэвээр байлаа. Өөрийн нь баяр хөөр Сократикт баяр хөөр огт биш учраас тэр тухай Сократик сонсохыг ч хүсэхгүй байна гэдгийг ойлгож үсээ ч гэдрэг болгосонгүй үс нь дух, хацрыг нь бүрхэв. 

	Галя хүүтэйгээ ярилцахыг хүссээр, түүнтэй харилцаагаа сайжруулахыг эрмэлзсээр байлаа. Хүүтэйгээ Геннадий Павловичийн тухай заавал ярих хэрэгтэй байсан боловч одоохондоо энэ гол чухал зүйлд холбогдолгүй, санаанд орж ирсэн юмны тухай ярьж байв. 

	— Өнөө өглөө бичгийн ширээнээс нэг шургуулга чамд суллаж өгье гээд уудалж байтал хорин долоон жилийн урьд өвөг аавд чинь бичсэн нэг хуучин захидал оллоо... Түүнд «Муурыг минь үнсэж, хүүхэлдэйд минь миний захидлыг уншиж өгөөрэй. Охин Галя чинь» гэж бичсэн байх юм. Тэгээд ээж бид хоёр тосгоноос эргэж ирэхэд муур маань алга болчихсон, алга болчихсон ч гэж дээ өвөг аав чинь зориуд хөөчихсөн байж билээ. 

	Энэ ч өвөг аавын ажил мөн дөө гэж Сократик хэлэхдээ эрин үеийн үнэт эд болсон телевизорын дэргэд өвөг аавынхаа эргэлдэж байдгийг саналаа.

	— Манай хаалган дээр «Адгуусан амьтныг хамгаалах нийгэмлэгийн салбар энд байрлаж байна» гэсэн зарлал бичиж хадвал таарна. 

	Тэр хоёр, Галя ч, Сократик ч огцом эргэж өвөг аавыгаа олж харлаа. 

	Тэр хаалганы гуя түшин зогсож уйтгар баяр хосолсон нүд нь ёнхойсныг үзвэл шулуудсан хүний шинжтэй. Сэрдэмтгий болсон Сократикт тэгж харагджээ. 

	— Элэгсэг байх хэрэгтэй гэж Галя хэллээ. 

	— Дэмий. Чи Юрийг буруу юманд сургаж байна. Үүний уршгаар амьдрал нь чинийх шиг л хүнд болно доо гэж өвөг аав хэллээ. 

	— Бидний амьдрал хүнд гэж үү? гэх Сократикийн дууны өнгө нь үнэхээр гайхсаныг илтгэх бөгөөд бас, — Хүнд гэж би бодохгүй байна гэж нэмж хэллээ. 

	— Бодохгүй байна уу? Чи үүнээс асуу. Энэ эхээсээ асуу гэж өвөг аав нь дотроо баярлан гаднаа уурлан хэлэв. Энэ бол түүний сэдэв байсан учир энэ ярианд баярлажээ. Хэзээ ч юм болгоныг мэддэг, хөндлөнгийн хэрэгт оролцож явдаг нусгай жаалыг ганцхан хурмын дотор арчихад бэлхэн байна. 

	Сократик эхийгээ хараад намайг дэмжээсэй гэж хүссэн боловч тэр нь толгой өндийлгөсөнгүй. 

	Хүүхэн өөрийгөө өрөвдөж байсан учир өвгөн аавын үг шимтэй хөрсөн дээр буулаа. Сократикт ёстой нөхөр нь байж чадах хүн, Геннадий Павловичийн тухай тэр хүүхэн бодож байлаа. Гэвч түүний хүү Геннадий Павловичийн тухай ганц үг сонсохыг хүсэхгүй байгаа нь хэчнээн буруутай болохыг ойлгон ойлготол олноос олон хоног өнгөрөх бололтой. 

	Галя цонхны тавцанг тохойлдон зогсож зэргэлдээ айлын сайн танил бүсгүй хүүхдээ тэргэнд хийгээд түрэн гарч явааг сонирхон харж байлаа. Энэ бүсгүй ямар хурдан өссөнийг ажсангүй өнгөрсөн байдаг байна шүү. Саяхан, бараг л сарын өмнө энэ бүсгүй бяцхан охин байсан шиг Галяд санагдана. 

	— Энэ хүүхэн өглөөнөөс үдэш хүртэл ажил хийж, бичгийн машин нүдэж, хоол хийж, хувцас угааж, хог цэвэрлэж, хоршоо дэлгүүрээр хэсэж өнгөрөх нь их таалалтай гэж бодож байна уу? Энэ нь түүнд асар их зол жаргал гэж бодож байна уу? Гэтэл чи дураа хүрэхээр бөмбөг өшиглөж байна. Дураа дагуулан нөхрийндөө очиж байна, дуртайдаа зун болохоор зусланд явж байна. Харин эхэд чинь энэ бүхэн байхгүй байна. Хайр дурлал, зол жаргал, амралт аль аль нь алга. Ганц чиний өмнө хүлээсэн үүрэг л байна. 

	Хашаан дотор вандан дээр сууж байсан хөгшчүүд босож, хүүхдийг үзэхээр тэрэг тойрлоо. Санахад саяхан л юм шиг, Юрикийгээ анх авч гарахад нь энэ хөгшчүүд мөн ингээд л тойрч байсныг санаад Галя инээмсэглэв. Тэгээд Галя инээмсэглэсэн хэвээр Сократик руу эргэж харахад тэр нь түүний инээмсэглэлийг тосож аваад

	— Ээж ажилдаа дуртай гэж өвөг аавдаа хэллээ. 

	Тэр ч гайгүй байна аа. Өөрт нь л тэгж санагдаж байгаа юм. 

	— Үгүй санагдаж байгаа юм биш гэж Галя хэллээ. 

	— Тэгвэл чи зөвхөн машин л нүдэж байх хүсэлтэй гэж надад батлан хэлэх гэж байна уу? гэж өвөг аав асуугаад хариу хүлээлгүй, — Ингээд л эцэс төгсгөлгүй... Энэ хүүхэнд найдах ямар ч найдлага алга байна шүү... гэж нэмж хэлэв. 

	Сократикт биш эхэд нь зориулсан зальтай овжин яриа явагдаж байгааг тэр ойлголоо

	Эхийг нь хамгийн зовлонтой амьтан гэж өөрт нь ойлгуулах гэсэндээ өвөг аав ингэж байгаа юм. Бүгдэд, чамд ч, бусдад ч сайхан байх нь жинхэнэ жаргал гэж Эфэф хэчнээн ярьдаг билээ дээ. Назаровын баялгаас татгалзахад бэрхтэй болгохын тул өвөг аав ээжийг зориуд зовлонтой амьтан шиг болгож байна. Зальтай гэдэг нь!

	— Би хогоо арилгаж, хоршоо дэлгүүрт очиж чадна. Гуанзнаас хоол авч болно шүү дээ. Тэгвэл ээжид чөлөөтэй цаг нэмэгдэнэ гэж Сократик хэллээ. 

	— Тэнд ямар элэнцгээ хийх юм! гэж асууя танаас, гээд өвөг аав эвтэйхэн зайлчхав. 

	Тэгээд Сократик өвөг аавын нотолгоонд мухардахдаа тэмцэх цаг, хойшлуулшгүй цаг, эхийнхээ төлөө, өөрийнхөө, бас өвөг аавынхаа төлөө тэмцэх цаг болсныг ойлголоо. 

	— Коммунизм байгуулсан цагт байдал өөр болно гэж Сократик хэллээ. 

	— Өө өнөө улигтаа яриад эхэллээ... Чиний тэр коммунизмыг чинь хэзээ байгуулах юм бэ? гээд ялалтдаа бахархаж өөрийнхөө зөвд итгэсэн өвөг аав бяцхан хүүтэй ярьж байгаагаа ч мартан нас барсан эцгийг нь далимд хамрахаар шийдэж Сократикт хамгийн эцсийн эрс цохилт өгсөн нь: — Чиний эцэг бас л ухуулагч байсан. Дашрамд хэлэхэд ядарч доройтох өдрөө хэрэглэг гэж сохор улаан мөнгө ч та хоёрт үлдээгээгүй шүү дээ гэв. 

	— Аав дуугаа тат. Энэ танд хамаагүй гэж Галя хэллээ. 

	Сократик гэв гэнэт алгадуулсан юм шиг царай нь хувхай цагаан болж огцом эргэж тасалгаанаас гарахыг Галя харлаа. 

	— За, за дуугарахаа больё оо гээд өвөг аав хажуугаараа гарч явсан ачийгаа тэврэх гэтэл тэр нь мултран одов. 

	Хонгилд боодолтой юм байхыг Сократик үзлээ. Тэр тонгойж боодлын цаасыг урвал дотор нь том цахилгаан өрөм байв. Өвөг аав бэлтгэлээ шургуу хийж байгаа юм байна. 

	Хүчтэй түргэн цахилгаан өрөм уурхайн өрөм шиг л эргэж хуучин байшингийн ханыг цоолон ганцхан хурамд Назаровын баялагт хүрнэ дээ. 

	Сократик Иванд утасдахаар гэрээс гүйж гарлаа. Одоо цаашдаа харуулдан хүлээж, бодож таамаглан энэ нууцыг өөртөө хадгалж байх чадалгүй болжээ. Иван руу залгатал Тошка утсыг авахад огт айсан юмгүй Иваныг дуудлаа. Гэтэл Тошка Сократикийг танимагц зэвүүцсэн янзтай хамраар дуугараад утсаа орхив. 

	«Тэгж л бай гайгүй. Маргааш огт өөрөөр донгодно, шинэ янзаар» гэж Сократик бодлоо. Иваны дууг сонсоод даруй гарч ирэхийг хүсэв. Ивантай эн чацуугаа мэдэрлээ. Ийм учраас тэр Ивантай эрс бөгөөд ширүүн ярив. Арван минут болоход Иван дэргэд нь зогсож байв. 

	Сократик Назаровын баялгийн тухай, өвөг аав нь цахилгаан өрөм худалдан авсан тухай, биднээс урьдчихаж магадгүй тухай цөмийг Иванд ярилаа. 

	Дараа нь хоёулаа хамтдаа нөгөө байшингийн дэргэдүүр үдшийн бүрийгээр удтал явлаа. 

	Дэргэд нь Иван явж байгаа учраас Сократикийн дотор баяртай бөгөөд уужим байлаа. 

	Заримдаа Иван түүний мөрөн дээр гараа тавиад байшин тойрон явж яажшуу аятайхан аргалбал зүйтэй болохыг хэлэлцэн ялалт амтагдан баярлаж явлаа. Эцэг Кулаковын тухай Сократикийн зохиосон сайрхал яриа бардамналыг Иван уучилж, түүнийг эцэгтэйгээ заавал танилцуулна гэж амлалаа. 

	Дараа нь өвгөн аавтай уралдах, энэ байшингийн сүүлчийн хүмүүс гарахыг хүлээх огт хэрэггүй юм гэж Иван шийдлээ. Огт хэрэггүй. Харин маргааш хүүхдүүдтэй цөмөөр ирж хамаг учрыг тэр Верочка, түүний нөхөрт тайлбарлаад өгөх хэрэгтэй. Тэгвэл төрийн, шударга хэрэг учир тэд нар зөвшөөрөхдөө л зөвшөөрнө. Тэгээд ханыг эвдэж нуусан баялгийг авч банканд аваачиж өгөхөд болох юм. Хүн болгон тэгдэг юм чинь. Нэг тракторч хуучин байшин буулгаж байгаад хананаас нь нуусан баялаг олж банканд аваачиж өгсөн тухай сониноос уншсанаа Иван ярив. Тэгээд тэр хоёр өөрсдийн гаргасан энгийн бөгөөд тодорхой шийдвэртээ баярлан энэ хэргээ шууд эхлэхэд бэлэн байлаа. 

	Маргааш өглөө нь Сократикийг ангид орж очиход бүх хүүхэд нэгэн зэрэг угтан босов. Иван ингэж хамаг нууцыг нийтэд задална гэж бодоогүй учир анхандаа балмагдав. Гэтэл Иван инээмсэглээд

	— Мэдэж л байг. Бид хоёргүйгээр байшинг нь олохгүй юм чинь. Тэр байшинг чи бид хоёр л мэднэ шүү дээ гэв. 

	Тошка Сократикийг эгцлэн харлаа. Энэ бол бас л шинэ зүйл байв. Сүүлийн хэд хоногт анх удаа л ингэж харж байгаа юм. Ер нь энэ бүхэн бол ямар нэгэн ялалт, эцэс төгсгөлгүй баяр байлаа. Тэр ч байтугай Сократикийг харахаар бусад ангийн хүүхдүүд ирж үе үе хаалга онголзуулан хэн нэгний толгой цухалзана. 

	Хичээлийн дараа Сократикийг Борис Капустин гүйцэж ирээд,

	— Тэр чинь үнэн үү? гэж асуулаа. 

	— Үнэн. Маргааш есөн цагт. Чи ирэх үү? гэж Иван өрсөж асуув. 

	— Ирэлгүй яах вэ? гэж Капустин хариулав. 

	Энэ явдалд, Сократикийг зовоож байсан ганц зүйл бол энэ тухай ээждээ болон өвөг аавдаа юу ч дурсаагүй яваа нь болно. Одоо энэ тухай хүн бүхэн мэдэж, энэ нь зөвхөн түүний нууц байхыг больсон цагт тэдэнтэй ярилцаагүй яваа, тэгснээрээ тэднийг шууд өрсөлдөгчөө болгон хувиргасан нь түүнд зовлонтой байлаа. Хэрэв тэдэнтэй ярилцсан бол тэд нар Сократикийн зөв ч гэх байсан байж болох юм. 

	Энэ нь түүнийг оройжин зовоож, шөнө унтахад нь саад болж байсан учир өглөө хүүхдүүд рүү очихоосоо өмнө тэдэнд үнэнээ хэлэхээр тэр шийдлээ. 

	Ээж нь гал тогооны өрөөнд суугаад эвлэг түргэн машиндаж байв. Ажил хийхэд нь гаднын шуугиан чимээ саад болдог учир чихэвч хийсэн байлаа. Өвөг аав нь радио сонсоод цай ууж суув. 

	Ээж нь Сократикийг харж инээмсэглээд. 

	— Бүтэн сайн өдөр унтаж амрахгүй яагаа вэ? гэж асуулаа. 

	— Ажил байна. Би нуусан баялаг олохоор явна гэж Сократик сэтгэл догдолсондоо бараг шивнэн өгүүлэв. 

	Ээж нь дахин инээмсэглэв. Тэгэхээр нь чихэвчтэй болоод миний үгийг дуулсангүй гэж Сократик бодов. Өвөг аав нь түүний үгийг яагаад ч юм бэ тайван хүлээж авлаа. Айхавтар тэсвэртэй хүн юм даа. 

	— Баялаг гэв үү?

	— Юун баялаг бил ээ, мөрөөдөгч өө? гээд гүнзгий санаа алдаж өсөж том болоод хүмүүс, үйл явдлыг цөмийг нь өөрөөр үнэлэх болно доо. Сэтгэл зүрх чинь чангараад хүний зовлонг тоохоо больж зөвхөн өөрийн чинь юм л сэтгэл эзэмдэх болно. Өөрийн үйл, өөрийн хүүхдүүд, өөрийн гэр орон, магадгүй өөрийн ажил сэтгэлийг чинь догдлуулах болно гэж өвөг аав нь өгүүлэв. 

	«Сэтгэл зүрх чинь чангарч» гэсэн нэг зүү, «хүний зовлонг тоохоо больж» хоёр зүү болж өвөг аавын үг Сократикийн зүрхэнд шивлээ. Тэгвэл яагаад зарим хүмүүс бусдын төлөө галт тэргэн доогуур юм уу, галд үсрэн ордог юм бэ? Шинэ эм шалгаж өөртөө тариа хийдэг эмч нарыг та юу гэж бодож байна?

	— Худлаа. Хүмүүс бүгдээрээ муу биш. Тийм байж болохгүй гэж Сократик хэлэв. 

	— Өөрийгөө гэж боддог хүмүүс муу хүмүүс юм уу? Чи жишээлбэл эхийнхээ тухай, өөрийнхөө тухай бодож байна. Эх чинь чиний тухай, миний тухай бодож байна гэж өвөг аав хэлэв. 

	— Тэгвэл ямар хүн муу байх вэ? гэж Сократик асуулаа. 

	— Хулгайч, урвагч, луйварчин гэж өвөг аав хэллээ. 

	— Тэгээд л тэр үү?

	Өвөг аав гарахаар босож эргэлээ. Түүний ууц нуруу нь өтөл хөгшин хүнийхээс өргөн ханхар байлаа. Тэгтэл өвөг аав нь нуусан баялагтай хананы дэргэд зогсоод өрмөөрөө өрөмдөж байгаа юм шиг Сократикт бодогдлоо. 

	Машины жигд чимээг шууд тасалж, чихээ таглаад сууж байгаа ээжийгээ босон харайлгах тийм гол цохилтоо өгөхөд Сократик бэлэн байв. Ээжид өвөг аав тэр хоёр дуугүй киноны жүжигчид шиг байлаа. 

	— Бусдын юмыг хуучин байшингийн хананаас олоод хувьдаа завших сайн уу, муу юу? гэж Сократик бархирав. 

	Маш чанга хашхирсан учир ээж нь сонсчихжээ. Тэгээд машиндахаа зогсож чихэвчээ тайлаад Сократик руу эргэж харлаа. 

	— Би бүгдийг нь сонссоон. Шөнө сэрээд бүгдийг нь сонссон гэж Сократик хэллээ. 

	— Чи юу сонссон юм бэ? гэж Галя асуув. 

	— Бүгдийг нь... Назаровын нуусан баялгийн тухай өвөг аавын ярьсныг, та нар түүнийг аминдаа авах гэж байгааг... гээд Сократик биеэ хураасан нь мугуйдлан хашхирахад ч, зодолдоход ч, хэрэв эд нар үнэнээ хэлбэл баярлахад ч бэлхэн болжээ.

	— Назаровын тухай ярилцаж байсан нь үнээн. Харин нуусан баялгийн тухайд бол... би одоо л сонсож байна гэж Галя хэлэв. 

	 — Мөрөөдөгч. Чиний зүүдэнд өөр юу оров? гэж өвгөн аав асуулаа. 

	— Битгий нуугаад бай, битгий нуугаад бай. Би бүгдийг нь мэднэ гэж Сократик хашхирлаа. 

	— Бие чинь муудаагүй биз? гээд Галя хүүдээ ойртон очлоо. Ингэж их догдолдоггүй сэн яачхаа вэ?

	— Би цөмийг нь сонссон, мэдэж байна уу? Цөмийг нь! Та нарын оролдлого бүтэхгүй... 

	— Юра чамд үнэнээ хэлж байна. Тангараглая, тийм юм огт байхгүй... Тайвшир... гэж хэлээд эх нь зэрэгцэн суулаа. 

	— Чи бага байхдаа хааяа ингэдэг байсан юм. Чи шөнийнхөө зүүдэлснийг болсон явдал гэж боджээ. За сууж цайгаа уу. 

	Сократик дурамжхан сууж цайгаа уугаад юу болсноо гүйцэд ухаарч чадалгүй өрөөндөө орлоо. Ганцаараа үлдэж эмэгтэй хүүхэд шиг дуу тавин уйллаа. Дараа нь даруй нэгэн тийш явахаар шийдэж чичирсэн гараар юмсаа ялгалаа. Өөр яах юм бэ?

	Эхийнхээ хөлийн чимээ сонсоод ширээнийхээ шургуулгыг хаалаа. 

	— Чи хол явах нь уу? гэж Галя асуугаад сэрэмжилсэн байдлаар хүүгээ харлаа. 

	— Хүүхдүүд дээр очно гэж эхийнхээ нүд рүү харахгүйг хичээн мань эр худал хэлэв. 

	— Чи тэр... нуусан баялгийнхаа тухай хүнд хэлээгүй биз?

	— Үгүй ээ. 

	— Бидний тухай тийм муу юм чиний санаанд яаж ор оо вэ? гэж Галя асуугаад Сократикийн царайг харав. Тэгээд, — За яах вэ? Явж зугаацаад ир... Дараа нь энэ тухай ярилцъя... Ер нь бидэнд ярилцах юм их бий гэв. 

	Сократик сүүлчийн удаа тасалгаагаа тойруулан харлаа, эцгийнхээ зураг руу харлаа, эхийнхээ сэтгэл түгшсэн харцыг сэмхэн олж харлаа. Түргэн хувцаслаад гудамжинд гарлаа. 

	Энэ хорвоод Сократик гэдэг хүн байдгийг бүрмөсөн мартуулахын тулд нэг тийш явж, алга болж өгөх ганц хүсэлд тэр автаж байлаа. 

	Гудамжинд гарсан хойноо мөнгөгүй гэдгээ Сократик саналаа. Мөнгөгүй хаачих бил ээ?

	Эргэж ороод ээжийнхээ хөлд сөгдөөд хамаг байдгаа тоочиж өнөөдрийн дотор, одоо энэ хурамд Москвагаас нүүхийг гуйхад бэлэн байв. Гэвч тэд ингэж болохгүй гээд л түүнийг тайвшруулж хориглож, тайлбарлаж эхэлнэ гэж мэдэж байсан учир Сократик гэртээ эргэж орсонгүй. Ажил байна, түүнийгээ орхиж болохгүй, гээд учирлана. Гэтэл одоо Сократик энэ бүхнийг ойлгож чадахгүй, харин түүнд хамгийн чухал нь далд орох, алга болох, ангийнхаа хүүхдүүдтэй хэзээ ч дахин дайралдахгүй байх явдал байв. 

	Тэгэхээр нь Феодор Феодоровчийнд очлоо. Хаалга цохиод байхад удтал онгойлгохгүй байснаа дараа нь Феодор Феодорович нойрмог гарч ирээд Сократикийг гайхан харж үг дуугүй түүнийг тасалгаанд оруулсны дараа энгийн байдгаараа,

	— За тайлагнаад бай гэлээ. 

	Нуусан баялгийн тухай балагтай явдлыг өгүүлэх нь түүнд бэрх байв. Тэгэхээр нь хамаг бүхнээ, өөрийнхөө амьдралын тухай ээж, өвөг аавынхаа тухай тэдний амьдралд саад болж байгаа Геннадий Павловичийн тухай ярилаа. Бас Ивантай найзалсан тухай, Тошкагийн тухай, Ивантай эвлэрэх гэж хэчнээн их мөрөөдсөн, тэр зуур энэ зүүд орж үүнд Иван маш их баярлаж ангиараа баяр хөөр болсон тухай, шийд гаргасан тухай ярьж гарлаа. 

	— Одоо чи хаашаа явж байгаа юм? гэж Феодор Феодорович асуулаа.

	— Хойд туйлд л ойртоно доо. Хэрэв та надад итгэдэг хэвээр бол мөнгө зээлүүлээч. Би ажил хийж цалин авмагц л мөнгийг тань буцааж өгнө гэж Сократик хэллээ. 

	— Би чамд итгэж байна. Харин бусад хүмүүс чиний тухай юу гэж бодох вэ? гэж Феодор Феодорович асуув. 

	Юу бодох нь одоо түүнд хамаагүй хэрэг болсон учир Сократик дуугүй өнгөрөв. Тэгэхэд нь Сократикийн байдлыг Феодор Феодорович ойлголоо. 

	— Явъя гэж хатуу шийдээ юу? гэж Феодор Феодорович асуув. 

	— Тэгсээн. 

	— Ээжийгээ яах вэ?

	— Би түүнд ч тийм их чухал биш. 

	— За яах вэ, орго, зугт. Чамайг хулчийна гэж би огт санасангүй гээд Феодор Феодорович хашхирч гарлаа. 

	Үүнийг Сократик тэсэж өнгөрөөлөө. 

	— Мөнгө өгөхгүй гэж байгаа юм бол байг л даа гэж Сократик хэллээ. Гарахаар завдан бослоо. 

	— Үүнийг чи харсан уу?.. гээд Феодор Феодорович цамцаа огцом сөхсөн чинь түүний нуруу хөндлөн гулд сорвиор дүүрэн байхыг Сократик харлаа. Өөдөс зүйсэн мэт. Цамцаа өмслөө. 

	— Би нисгэгч байсан хүн. Миний амьдралд хамгийн чухал нь тэнгэр, онгоц хоёр байсан юм. Тэгтэл надад нисдэг хөг чинь өнгөрчээ гэж хэлсэн юм. Би гурван жил хэвтэрт байлаа. Эмч нар намайг босохгүй гэж бодож байсан боловч би боссон юм. Тэгэхэд надад чиний одоогийнхоос амархан байсан гэж бодож байна уу? Хүнийг зөвхөн хүчин чадал, амжилт ялалт чимдэг юм биш бас ялагдлаа хүлээн зөвшөөрөх нь чимэг болдог юм гэдгийг чи ойлго. 

	Харин оргох, хулчийх нь хэнийг ч аварч байгаагүй юм. Чи одоо хүүхдүүд дээр очоод болсон бүхнээ тайлбарла. За яв, яв гэж Феодор Феодорович хэллээ. 

	Сократик явлаа. 

	Түүний хойноос харахаар Феодор Феодорович босож цонх руу очлоо. Ганцаарыг нь явуулдаг дэмий юм болов уу даа? Гэвч тэрээр шавь нараа худал хуурмагийг тэвчиж чаддаггүй, үнэн голоосоо тэвчиж чаддаггүй, хүнд тусархаг болгон хүмүүжүүлэхийг мөрөөдсөн шүү дээ. Чулуун зэвсэг судлагч Юрий чухам ийм хүн болох юм шиг түүнд санагдана. Ийм учраас тэр өнөөдрийнхөө замыг ганцаар туулах ёстой. 

	Үгүй, энэ Сократик зугтан алга болохгүй. Тэгэх байсан бол тэр гурван жил тэгтлээ зүдрэх хэрэггүй байсан юм. Тэгэх байсан бол энэ сургуульд багшаар ирэх хэрэггүй байсан юм... 

	Сократик толгойгоо нугдайлган явж байв. Арван давхраас Сократик өчүүхэн жижиг хүүхэд шиг харагдлаа. 

	Назаровын хашаанд бөөн хүүхэд цугларчээ. Тэд нар үймэлдэн нааш цааш түлхэлцэж хоорондоо ярилцаж байв. Энд тэндээс гарч ирсэн хүмүүс тэднийг сонирхон харж, зарим нь тэднээс яах гэж цугларсан учрыг асууж байлаа. Хүүхдүүд нууцаа хадгалсаар. 

	Сократик энэ нүргэлэх олныг хараад их хаалганы дэргэд амьсгаа хураан зогсов. Зугтаад алга болчихмоор санагдана. Гэвч хүүхдүүд түүнийг олж хараад угтан гүйлдэв. Тэгээд тэднийг шинэ сониноороо нэгмөсөн мад тавихаар бэлтгэж олны дотроос Иван Кулаковын баярласан царайг онцлон харж бүхнийг түүнд хамгийн түрүүн хэлэхээр шийдлээ. Гэтэл түүнийг хүүхдүүд хүрээлэн авч итгэмжлэн мөр алгадаж, гар атган мэндэлж үүгээрээ талархаж байгаагаа илэрхийлэхийг оролдож байв. Сократик аймшигт үгсээ хэлж чадахгүй л байв. Энэ бүх нийтийн баяр дунд тийм үг яаж, чухам яаж хэлэх билээ. 

	Дараа нь Борис Капустин хүүхдүүдийг зайлуулж Сократикийн гараас хөтлөн аваачиж ханын дэргэд зогсоов. Одоо тэр өндрөөс өндөр цагаан хананы дэргэд гав ганцаар зогсож байлаа. Энэ бол есөн давхар байшингийн хажуугийн хана байсан бөгөөд цав цагаан учир түүний бяцхан хар толбо болж Сократик зогсож байв. 

	Тэр хооронд Капустин түүн рүү зургийн аппаратаа чиглүүлж сургуулийн ханын сонинд тавих зураг авахаар бэлтгэж байв. Хүүхдүүд баяр хөөр болон Сократикийг харах бөгөөд хажуугаар өнгөрөх хүмүүс энэ хавраас өрөвдөлтэй, сандарсан байрын хүү ямар гавьяа байгуулсандаа ингэж зогсоно вэ гэдгийг ойлгох гэж эрмэлзэнэ. Усан спортын хотын аварга юм уу, сургуулийн алдартай хөл бөмбөгч юм уу, эсвэл хэн нэгэн хүний амь аварсан юм болов уу?

	Сократик шагайсан винтовын хараанд орчихсон юм шиг зургийн аппаратын дурангийн аманд зогсож байлаа. Ойчих гэж байх юм шиг санагдав. Тэр хамаг үнэнээ хашхиран хэлэхээр хэд дахин ам ангайсан боловч тэр бүр Борис Капустины сэрэмжлэх дохио түүнийг дуугүй болгож байлаа. 

	Капустин арай гэж аппаратаа буулгатал Сократикийн хажууд Иван ирж зогсов. Тэр хоёрын зургийг авахаар Капустин дахин аппаратаа өргөлөө. 

	Дараа нь тавдугаар салааныхан Сократикийг хүрээлэв. Зургаа авхуулахын өмнө охид Тошкагийн гаргаж ирсэн бяцхан толиор ээлж дараалан тольдоцгоов. 

	Дараа нь үлдсэн бүх хүүхэд Сократик руу тэмүүлэн ирж түүний хөлд, хажууд, зарим нь бие бие дээрээ гарч түүний толгой дээгүүр цухуйн байрлав. Хамгийн голд нь олноос онцгой хүн сандарч гүйцсэн Сократик зогсож байв. 

	— Гүйцээ. Дараачийн зураг авахад хүрэхгүй болно гэж Борис хэллээ. 

	Үүний дараа Сократик хүүхдүүдээр давхар давхар хүрээлүүлэн гай чирсэн байшин чиглэв. Орох үүд хүрээд зогсож бүгдээр орж болохгүй, эхлээд Борис, Иван хоёртой оръё гэж хэллээ. Тэгээд тэр гурав үүдээр орж очлоо. 

	Хамаг үнэнээ бушуухан хэлээд хүлээснээс мултрах нь одоо Сократикийн хүслийн дээд байв. 

	— Ингээд болох нь тэр гэж Сократик амьсгаадан хэлээд хамт яваа нөхдийг харалгүй хэллээ. 

	— Юу ингээд болох нь тэр гэж? хэмээн Иван асуув. 

	— Хүүхдүүд ээ, түргэлж болохгүй юу? Би яарч байна гэж Борис хэллээ. 

	— Яах вэ дээ, ямар ч нуусан баялаг байхгүй. Миний зүүдэнд тэгж орсон байна гэж Сократик хэлэв. 

	— Чи тоглож байна. Очъё! Алийн болгон удаашруулах вэ? гэж Иван хэлэв. 

	— Би үнэнээ хэлж байна гэж Сократик маш эрс шийдэмгий хэлээд алгадуулах гэсэн юм шиг Иваны зүг харлаа. 

	— Чи бид нараар тохуу хийх гэж шийдсэн хэрэг үү? гэж Иван сүрдүүлэх янзтай хэллээ. 

	— Би зүүдэлсэн юм байна гэж чамд хэлж байна шүү.

	— Чи яагаад энэ тухай зөвхөн өнөөдөр ойлгов? гэж Борис асуув.

	— Өглөө би өвөг аавын хөгийг нь илрүүлж паянг нь дуудахаар шийдлээ... Тэгээд хамаг юм тодорхой боллоо. Би түүнтэй урьд нь ярилцъя гэж бодсон боловч Иван хориглосон юм. 

	— Мөөн, тийм бий! Би буруутан болох нь ээ! гэж Иван ундууцав. Тэгээд Сократикийн малгайн саравчнаас шүүрэн авч эрүүнд нь тултал дарж орхив. 

	— Алив аядаарай! гэж Борис хашхирав. 

	Харин Сократик малгайгаа ч сөхсөнгүй, уйлахгүйн тул хамраа шуухитнуулан харанхуйд зогссоор байв. Иван хаалга тас хаян гарахыг сонсоод малгайгаа тэгшлэн өмсөв.

	— Чи ганцаараа үлдмээр байна уу? гэж Борис асуугаад хариу хүлээлгүй гарч одов. 

	Дараа нь хүүхдүүдийн дургүйцсэн дуу дуулдав. Нэг нь муухай хашхирав. Нэг нь амандаа хуруугаа хийж байгаад шүгэлдэв. Нэг нь хөхрөв. Энэ бол «алиа» Рябов байлаа. Хашхиралдах чимээ аажимдаа холдов. Сократик тасалгаанд орж цонхоор болгоомжтой харвал гадаа хэн ч байсангүй. 

	Энд хаясан хуучин сандал дээр Сократик суулаа. Удтал суулаа. Нөгөө талд Михаил Николаевич ханиалгах нь сонстов. Ханиалгах чимээ нэг тасалгаанд суугаа юм шиг тов тодхон сонсогдсонд тэр гайхав. Толгой гэдийн үзвэл хананд цахилгаан шугамаас юм уу телефон утаснаас үлдсэн бололтой дугуй цоорхой байлаа. Дараа нь Михаил Николаевичийн хаалганд хонхыг хүн дарж байгаа түүнд хаалга онгойлгон өгч байгаа чимээ сонсогдлоо. Дараа нь Верочкагийн нөхрийн дуу дуулдав. Тэнд тэд нар харилцан мэндлээд Верочкаг хэзээ больницоос авчрах гэж байгааг Михаил Николаевич асуулаа. Дараа нь туршлагын үед болгоомжлох ёстой юм гээд түүний гасалж байгаа нь сонстов. Тэгэхээр нь тэр үл таних Верочкад золгүй явдал тохиолдож дээ гэж Сократик таалаа.

	— Та хаа хүрэхээр чемодан авч яваа юм бэ? гэж Михаил Николаевич асуулаа. 

	Хариуг нь Сократик сонссонгүй. 

	— Явах нь уу? гэж Михаил Николаевич чанга дуугаар асуув. 

	— Бүр явлаа, Михаил Николаевич минь. Би чадахгүй нь... Тэр маань тун ховор хүн, авьяаслаг... Маш авьяаслаг хүн... Гэвч надад хүнд байна. Би гавьяа байгуулахаар төрсөн хүн биш юм. Чадахгүй нь. Тэгээд л явах гэж байна. Энэ захиа. Түүнд өгөөрэй. Чадахгүй нь, Михаил Николаевич минь. Чадахгүй нь... Гар минь хүртэл чичрээд. Бүр зэвүүтэй чичрээд, дотор ч эвгүй. Би өөрийгөө жигшиж байна. Гэвч хэрэв та түүний нүүр, түлэгдсэн нүүрийг харсан бол уу... тэр маань лав сохрох байх. Би хулчгар амьтан юм, хулчгар. Гэвч нэг хүнд золгүй тохиол учирсан бол нөгөө нь амьдралаа үрэх ёстой юм гэж үү? Нөгөөгөөс болж зовж зүдэрч байх гэж үү? Ийм шударга ёс гэж байх уу?

	Сократик өөр юм сонссонгүй. Тэр хүн, Михаил Неколаевич аль алин нь алга болсон юм шиг. Дараа нь хэн нэгэн хүний яаруу алхаа хонгилд дуулдав. Сократик цонх руу гүйн очиж харвал хашааны дотор бараг гүйж яваа эрэгтэй хүн үзэгдлээ. Түүний чемодан маш том хүнд учраас мөрөн дээрээ тавьж яваа харагдав. 

	«Ингэхээр Верочка туршлага хийж байгаад нүүрээ түлчхэж дээ. Сохорч болох юм. Гэтэл түүний хайртай нөхөр нь зугаатай хөнгөн амьдрахын тул түүнээс зугтаж байна» гэж Сократик бодлоо. Тэгтэл гэнэт бусдын золгүй тохиолдол түүнийг маш хүчтэй ташуурдан авсан тул өөрийнхөө гунигт явдлыг мартлаа. 

	Михаил Николаевичийн байрны хаалга дэлгээтэй байлаа. 

	Сократик тэр хаалгаар ороод түшлэгт вандан дээр сууж байгаа бүдүүн, буурал, хөгшин хүнийг олж харлаа. Түүний анхаарлыг татахын тул Сократик хоолой засвал тэр хүн толгой өндийлгөн харлаа. 

	— Танай хаалга онгойчихжээ гэж Сократик хэллээ. 

	— Зүгээр ээ. Одоо хаая гэж Михаил Николаевич хариулав. 

	— Би зэргэлдээ байранд байж байгаад та нарын яриаг сонслоо. Хэрэв хэрэгтэй бол би арьснаасаа өгч болно шүү. 

	Михаил Николаевич түүнийг харлаа. 

	— Ганц би ч биш манай ангийнхан цөм зөвшөөрнө гэж Сократик хэлэв. 

	— Чи юун хүүхэд вэ? Чи Верочка Поляковаг таньдаг юм уу?

	— Үгүй ээ. Би санамсаргүй явж яваад танай байшинд ирсэн юм гэж Сократик хэллээ. 

	— Ингэхэд хэрэв би зөв ойлгосон бол чи амьдралдаа огт уулзаагүй хүнд туслах гэж хүсэж байгаа юм шив дээ? гэж асуугаад энэ намхан, зузаан уруултай, сөөсгөр жаалыг Михаил Николаевич лавлан харахад түүний дотор хөг ая уянгалах шиг болж бүрээн дуу, түгшүүрийн дохио хангинах шиг боллоо. 

	Сократик дуугарсангүй. 

	— Эргэж ирдэггүй байна шүү. Эргэж ирэхгүй гэж би мэдэж байсан юм. Ийм хүмүүс бусдад зүдүүртэй байхад эргэж ирдэггүй юм. Бас өөрийгөө зөвтгөх зүрх байна гэнэ шүү. Гэтэл хөгшин зөнөг би түүнд итгэж байдаг. Түүний зөөлөн, эвлэг байдал надад аятайхан санагддаг байсан юм. Тэр зовлон зүдүүрээс сүрдэж байна. Гэтэл зовлон зүдүүрээс зайлж болох уу? Хүн төрсөн өдрөөсөө эхлээд ойр төрлөөсөө салах, итгэл найдвар тасрах тавилантай юм... Хөөрхий миний муу талийгаач ээж, дээд төрлийг олох болтугай, надад их хайртай сан. Би ухаан орох цагаасаа эхлээд түүнд минь ямар нэгэн юм тохиолдуузай гэж айж, бас «Намайг үхэхээр хамаг юмаа өөрийнхөө санаснаар хийх болно доо» гэдэг үгэнд нь дургүй байж билээ. Бид ойр дотнын ч, энэ дэлхийн өнцөг булан бүрд байгаа алс холын хүний ч зовлон зүдүүрээс яаж зайлах юм бэ? Үгүй ээ, үүнээс зайлж болохгүй. Үнэндээ энэ зовлон зүдүүр чинь биднийг хүн болгож байгаа юм. Шаар, шаар, шаар... Түүний тухай бодлоо халахын тулд би «адаг шаар» гэж мянга мянга дахин хэлнэ. 

	Михаил Николаевич хувцаслаж эхлэв. Хүрмээ нөмөрч аваад яах ч гэсэн юм бэ галош өмслөө. Тэгээд яаран эм уулаа. 

	— Сусаниныхны хөг нь өнгөрсөн гэж энэ муу шаар бодож байна шаар... 

	Тэд хашаанд гарч ирлээ. Гэвч Верочка Поляковагийн эмчид түргэн очиж цаашид яахыг зөвлөмөөр байсан учир яст мэлхий шиг мөлхөх Михаил Николаевичийг урагш нь түлхмээр Сократикт санагдана. Гэтэл Михаил Николаевичийн хувьд бол нисэж яваа юм шиг санагдана. Энэ дадаагүй түргэн алхаанаас болж өвгөн амьсгаадаж зүрх нь амаар гарах шахавч яарсаар байв. Ямар ч эмч Верочкад тус болж чадахгүйг мэдэж байсан хэр нь сэтгэлээ засахын тул, хүнд ингэтлээ итгэдэг үл таних энэ хүүгийн төлөө яарч явлаа. 

	Ийм ч учраас ардын сайн дурынхны эгнээнд элсэн орж германы суманд уушгиа нэвт буудуулснаас хойш, дайнаас хойш явж үзээгүй хурдаараа тэр явж байлаа. 

	Өөрийнхөө төлөө бол яасан ч ингэж яарахгүй, юу ч боллоо гэсэн ч ийм галзуу хурдтай явахгүй билээ. Тийм ээ, өөрийнхөө юманд бол яавч ингэж явж чадахгүй байсан. 

	Бага хүүхэд байхдаа гэрээсээ оргож гараад нэгдүгээр морин Армийн бүрээч болсон нь одоо үнэхээр байж болшгүй, итгэшгүй юм шиг өөрт санагдана. Одоо үүнийг цөм мартжээ. Хамгийн түрүүн өөрөө мартжээ. Гэвч түүний хаана нь ч юм бэ нэгэнтээ одоо хэр нь хамгийн тохиромжгүй цагаар түгшүүрийн дохио өгдөг бүрээчийн амьсгаа бүгсээр байлаа. Дайн эхлэхэд нэг бүрээдсэн, одоо бас бүрээдлээ. Аль вэ, өвчтэй хөгшин хөл минь, аль вэ, элэгдэж хуучирсан машин минь хүний төлөө ажиллаж, цус гүйлгэж үз! Яарсандаа болж эмээ мартсан нь харамсалтайяа. Энэ ч хөнгөмсөг зан. Хэрэв хөнгөмсөг зан гаргаж байгаа бол дарь чийг аваагүй байна гэсэн үг. Ура, Ура, Ура, Ура, Шаар, шаар, шаар... 

	Тэр хүн хуучин галош өмссөн муу хөлөө солбин яагаад ч юм дандаа авч явдаг дүүрэн цаастай хуучин цүнхээ савчин салхи сөрөн алхаж явлаа. 

	Тэр хараал идсэн баялгаас болж «алдаршсанаас» хойш би нэрд гарсан хүн боллоо. Намайг багш нарын зөвлөгөөнөөр гэхдээ эчнээ авч хэлэлцлээ. Юун тухай тэнд ярилцсаныг бүү мэд. Гэвч чулуун зэвсэг судлагч Юркаг мэдрэлийн эмчид хүргэх юм гэнэ гэсэн цуу үг сургууль даяар тарлаа. Би солиотой юм болов уу. Үгүй мөн, цэцэрхэв ээ!

	Манай сургуулийнхан цөм намайг үзэхээр ирдэг болов. Ёстой мөргөлчид шиг. Нэгдүгээр ангийнхан бол болгоомжилсондоо намайг тойрон гардаг байв. Хүзүүндээ ногоон алчууртай, чихэндээ ээмэгтэйгээр ханын сонинд гарлаа. Юу гэж егж байгаа нь ч ойлгомжтой л доо. Харин би бол гомдоогүй, инээд бол тоглоом биш. 

	Бусад талаар бол миний амьдрал аажимдаа дээрдэж эхэллээ. Эфэфийн зөв байжээ. Кулаковынхантай би эвлэрээгүй, гэртээ ч тааруухан хэвээр байгаа нь үнэн. 

	Нэгэн удаа би зориг гаргаж ээждээ Геннадий Павловичийн эхнэр манайхаар ирсэн тухай ярьж өглөө. Ээжийг ухаан алдаж унах юм уу, эсвэл, дуу тавин уйлах юм байх гэж бодсон юм. Урьд нь түүнийг хэн нэгэн хүн маллавал халуун усны өрөөнд орж түгжээд сургуулийн хүүхэд шиг орилдог байсан юм. Ийм учраас би хэрэгтэй цагт нь өгөхөөр бодож аяга хүйтэн ус бэлтгэсэн юм. 

	Гэтэл тэр аяга усыг би өөрөө ууж таарсан юм. Яагаад вэ гэвэл, миний үгийн хариуд ээжийн хэлсэн үг намайг сандаргасан тул тэр аяга ус ёстой л миний аминд орлоо... Геннадий Павлович эхнэргүй, харин тэр бүсгүй, Пятницкийн найрал дууны «дуучин» маань түүний төрсөн дүү, тэгээд бидэнтэй танилцах гэж ирсэн юм байжээ. Бас намайг ийм хувиа бодогч гэж хэзээ ч бодоогүй гэж ээж хэллээ. Би дуугүй сууж ус ууж байлаа. Тэгсэн ээжийн дургүй хүрч

	— Аягаа тавиач. Наадах чинь хоосон байна гэдэг байна шүү.

	Надаар юм яриулах гэсэн бодолтой байсан боловч би дахин нэг аяга ус хийж аваад ууж эхэллээ. 

	— А тийм үү! Тэгвэл ганцаараа үлд. Чамд бодох ч юм бий гэж ээж ихэмсгээр хэлээд явж одлоо. 

	Ээж шал ондоо хүн болчихжээ. 

	Үгүй мөн ярилцав аа. Хэчнээн удаанаар дуугаа хураацгаасан байж. Хуучин бол ээж ингэж амаа хавчиж чадахгүй аль хэдийн намайг уучилсан даа. Үнэхээр ондоо хүн байжээ. 

	Би урьдын адил ангид орж ирмэгц зүүн тийшээ хялам хялам гэж Кулаковынхны партыг харна. Гэтэл өнөөдөр тэр парт сул байв. Суудалдаа суугаад хонх дуугарахыг хүлээж байв. Кулаковынхныг сонирхсондоо ч биш, ер нь сурсан зангаараа л яг үнэнийг хэлэхэд Иваныг үгүйлээд байлаа. Бас Тошкаг, бидний цорын ганц зугаалгыг дурсаж байлаа. Харин энэ зугаалга бас зүүд байсан болов уу гэж заримдаа надад санагддаг юм. Гэхдээ одоо манайд Рябовынх шиг гоё биш ч гэсэн түүний зураг бий. Тэр зураг маш жижиг, зөвхөн толгойных нь зураг. 

	Тэр зураг надад санамсаргүй олдсон юм. Биднийг Назаровын хашаанд байхад Капустин зураг авсан боловч одоо тэр зураг хэнд ч хэрэггүй болжээ. Тэгээд «Дурсгал болгож ав. Арваад жилийн дараа харахад инээд чинь хүрнэ» гэж хэлээд надад өгсөн юм. Би түүнийг аваад хамгийн аятайхан гарснаар нь Тошкагийн зургийг хайчилж авсан юм. Харин Капустинд талархал илэрхийлээд над мэтийн хүмүүсийг хүмүүжүүлнэ гэдэг ч өөрт тань зовлонтой ажил юмаа даа гэж хэллээ. 

	Надтай ч мундахгүй их зууралдсан даа! Хоёрдугаар ангид байхдаа би гудамж хөндлөн гарахдаа хэдийд зүүн тийш хэдийд баруун тийш харахаа мэдэхгүй зүдэрдэг сэн. Тэгэхэд тэр бараг өдөр болгон намайг гэрт хүргэж өгдөг байж билээ. Тавдугаар ангид байхдаа би ээрдэг болчиход мань эр надтай дуу дуулдаг байлаа... 

	Ангид зөнч Зинка гүйж орж ирлээ. Дөхөж ирээд миний нуруу руу цүнхээрээ дэлсэж аваад «Мэнд» гэж хэллээ. Миний бодоход энэ охин өөрийгөө сануулахын тулд эвтэй, эвгүй аль ч цагт намайг цүнхээрээ дэлсэж авахыг оролдоод байдаг болсон юм. Энэ чинь ямар ч зөнч биш болохоор би түүнийг уучилдаг юм. Миний бодож байгааг мэдэж байна гэж хашхирч гүйгээд байхаар нь миний далдын бодлыг мэдчихнэ гэж би түүнээс айдаг байсан юм. Гэтэл хамаг юм тун яльгүй юм байжээ. Тэр нуусан баялагтай холбогдсон балагт явдлаас болж намайг шаналж байсан үед намайг дэмжихийн тул өөрөө үнэнээ надад хэлсэн юм. Би түүний тухай боддог гэнэ дээ. Үүнд л хамаг мэргэн төлөг нь байгаа юм гэнэ. Би дуугүй өнгөрсөн юм. Өөрөө тэгж бодож байгаа бол бодож л байг. 

	Дараа нь хөлөрч улайсан Рябов орж ирээд байрандаа дуугүй суув. Түүний хорлолт үйлийн дараа би байр сольж суух гэсэн боловч тэгсний хэрэггүй гэж Эфэф хэлсэн учир би больсон юм. Хэдийгээр Рябов бид хоёр одоо болтол дуугардаггүй боловч би Эфэфийн үгийг дагасан юм. Үнэнийг хэлэхэд би түүнтэй ярихаа байчихсан юм л даа. Харин тэр бол нэлээн хэдэн удаа харилцаагаа сайжруулах гэж оролдсон юм. 

	Рябов толгой өндийлгөн харсан боловч миний хажуугаар өөр юм харж байв. Би эргэж харлаа. 

	Ангид Тошка хөвөх мэт аажим орж ирлээ. Тод цэнхэр цамц өмссөн байна. Догь гэх нь байтугай аймаар гоё харагдана. Би түүний ийм гоё байхыг хэзээ ч хараагүй билээ. Түүнийг суудал руугаа хөвж явах зуур ер бусын юм үзсэн шиг бүх хөвүүд дуугаа хураасан байлаа. Гоё сайхан гэгч аймшигтай их хүч байна шүү. 

	Охид даруй ухасхийн очиж түүнийг тойрон цамцыг нь үзэж гарлаа. Тэд дуу алдан шагширч байлаа. 

	Тэгтэл охид суудлаа эзлэхэд Тошка суудалдаа суув. Харин би аливаа сэрэмжийг алдаж нүд бүлтийлгэн түүнийг ширтэж байв. 

	— Далд бүхэн ил болдог юм. Тийм байх аа? гэж миний харцны учрыг олсон Зинка хэлээд

	— Хүүхдүүд ээ, өчигдөр би нэг юм үзлээ... гэж хашхирлаа. Тэгээд дуугүй болж бүгдийг тойруулан харлаа. Бүгдийг аймшигтай мэдээгээр хяргах гэж байгаа юм шиг харагдав. Дараа нь миний зүг учиртайхан хараад, — Өчигдөр би... гэхэд нь дотор хүйт оргих шиг боллоо. 

	Учир нь гэвэл өчигдөр би оройжингоо Кулаковын байшингийн хавьд эргэлдсэн юм. Тэнгэр сайхан байсан учир би зугаацахаар шийдсэн юм. Хаана ч зугаацсан ялгаа юу байх вэ дээ. Гэтэл энэ Зинка хэргэм зэрэг нь буурсан төлөгч боловч хурц нүдтэй ажээ. Харанхуйд хүртэл хардаг байна шүү. Намайг отож байсан юм болов уу. 

	Ямар ч болтугай би бослоо. Гараа өмднийхөө халаасанд хийлээ. Ингэсэн байхад найдвартай байдаг юм. Яагаад вэ гэвэл аминд орох хөдөлгөөн нөөцөд байдаг юм. Хэрэв түүний хэлэх үг намайг хяргах юм бол би халааснаас гараа авч «үгүй, ер дөө» гээд шал тоохгүй байгаа дүр үзүүлэх, юу гэж л бодвол бод гэж хэлж болно. 

	— Чи хэнийг хараа вэ? гэж би асуугаад Тошка шиг өсгийгөөрөө товшлон надад айх юм алга гэсэн дүр үзүүллээ. 

	— Би өчигдөр... гээд Зинка дахин хашхирлаа. 

	— Чихний хэнгэрэг хагалчих нь ээ. Хэнийг харснаа бушуухан хэлээч дээ гэж би шаардлаа. 

	... Манай хүндэт пионерын удирдагчийг харлаа гэж Зинка хэлэв. 

	Би баярлахдаа алмайрч хоцров. 

	— Тэгээд яагаа вэ? Хамар нь намхан бол оо юу? гэж би асуув

	— Хүүхэнтэй явж байна билээ. Нэг харсан чинь миний урд Капустин явна. Би дуудъя гэж бодоод ахиулаад харсан чинь мань хүн хүүхэн сугадчихсан явна гэж Зинка хэлээд Капустин яаж хүүхэн сугадаж явсныг бидэнд харуулав. 

	— Капустин уу?! Хүүхдүүд ээ, Капустин уу даа?.. гэж Рябов инээгээд, босон харайж анги дотор Капустиныг дуурайн нуруугаа бөхийж хөлөө солбин алхав. 

	Бүх хүүхэд инээлээ. Би ч бас инээлээ. Рябов Капустиныг инээд хүрэм дуурайлаа.

	— Инээд хүрэх юм юу ч алга гэж Тошка хэлээд намайг харлаа. 

	Эцгийн нь тухай үлгэр шиг юм ярьснаас хойш анх удаагаа намайг харж байгаа нь энэ. Үнэн шүү. 

	— Инээхээр юм үнэхээр алга гээд би босон харайлаа. 

	Иван хахаж цацан ёстой, элгээ хаттал хөхөрч байлаа. Бас «алиа» Рябов албын хүчээр хөхөрч, бүстэйчүүдийн бусад төлөөлөгчид ч гэсэн эг маг гэж суув. 

	— Охид оо, энэ муусайн эрэгтэйчүүд чинь юу ч мэдэхгүй юм. Тэгээд би тэднийг харахтайгаа зэрэг эсрэг талд нь гарч түрүүлээд зогсож хүлээлээ... Охид оо... Зина нүдээ том болгож, — Охид оо... Тэр хүүхэн нь ер бусын юм аа. Туфли нь өдий зэрэг! Арван хоёр сантиметрийн урт шөвгөн өсгийтэй. Оймс нь хар. Бодооч охид оо тас хар. Банзал нь улаан, эргэн тойрон нугалаатай... 

	Элэг хөшмөөр амьтан байна даа. Тоть аятай. Банзал нь улаан, оймс нь хар! гэж Иван Зинкаг элэглэв. 

	— Инээдтэй юм огт алга. Капустин түүнийгээ ширтээд надтай их ойрхон зөрсөн хэр нь намайг хараагүй. Тэр лав дурласан байх аа... гэж Зинка ярив. 

	«Дурласан гэнэ ээ!» Капустин дурлана гэж хачин юм аа. Би л лав итгэхгүй байна гэж Иван хэлэв. 

	— Инээдтэй юм байна даа гэж дагалдан баясагч Рябов түүний үгийг тосож аваад манай энэ үед илүү сонирхолтой юм бодож олоход болох юм гэв. 

	— Аа тийм үү! гээд Зинкагийн нүд бүр онийв. Манай энэ үед илүү сонирхолтой юм бодож олоход болох юм гэнэ ээ... гээд Зинка Иванд ойртон очиж, — Чи шөнө нэг хүнийг их зүүдэлдэг гэнэ лээ. Надад нэг охин хэлсэн юм. Тэр юуных вэ?

	Хэн нэг нь инээд алдсаны дараа ангид нам гүм болов. Бүгдээрээ Иваныг ширтэн харав. 

	— Би нэг хүнийг зүүдэлдэг гэнэ ээ гэж Иван лавлан асуув. Тэгээд босож дурамжхан янзтай Зинкад ойртон очив. 

	Энэ бүх маягийг би мэднэ ээ. Одоо гараа халаасандаа хийнэ. Энэ авралт халааснууд уу! Тэгтэл Иван гараа халаасандаа хийлээ. Жаахан бөхийж хуучнаас арай нам болов. 

	— Би хэн нэгэн хүнийг зүүдэлдэг гэж чамд хүн хэлсэн юм биз дээ? гэж Иван асуув. 

	— Тийм ээ, гэж Зинка хариулав. 

	— Үгүй ер тийм гэнэ ээ? гэж Иван бараг хашхирав. 

	Тэгтэл хаалга онгойж ангийн босгон дээр Ленка харагдав. Тэрээр урт оосортой цүнхээрээ савчин зогсож байв. Цөм түүнийг ширтэцгээж байв. 

	— Та нар юу болоод намайг ширтэцгээсэн юм бэ? гэж тэр асуулаа. 

	— Иван! гэж Ленкагийн төлөө зовсондоо Ивантай огт дуугараагүй яваагаа мартаад дуудчихав. 

	Гэвч хожимджээ. Иван Ленкад дөхөж очоод ангийн аль ч буланд дуулдахаар чанга дуугаар:

	— Сонин юм байна, сонин юм байна гээд эргэж харан уруулаа инээж байгаа юм шиг болгоод, — Надад шөнө зүүдлэгдээд байдаг хүн нь чи биш биз гэв.

	Ёстой нам гүм болов. Энэ ч ёстой хөгийн юм боллоо шүү.

	— Юу гээд байгаа юм бэ? Чи яагаа вэ? гэж Ленка хэлэв. 

	— Ойлгохгүй байна гэнэ, ойлгохгүй байна гэнэ гэж Иван бархиран гар савлаж байв. 

	Ленкаг барьж өгсөн учир түүнийг харахаас зэвүү хүрэв. Би түүнд дөхөж очоод, 

	— Хүүе, монди минь ингэж болдоггүй юм. Мэдэв үү гэлээ. 

	— Чамд ямар хамаа байна? гээд над руу давшилж эхлэв. Надаар далимдуулан эвгүй байдлаас гарах гэж боджээ. 

	Тэгвэл тэгэг л дээ. Ленка руу довтолсноос дээр,

	— Чамд ямар хамаа байна? Эрхэм Дон-Жуан... 

	Энэ цэцэн үгэнд нь цөмөөрөө инээлдэнэ гэж бодсон байх. Гэвч түүнийг хэн ч дэмжсэнгүй. Рябов ч дэмжсэнгүй. 

	Харин Ленка эргэж ангиас гүйн гарав. 

	Би Ленкаг Эфэфийнд аваачихаар өдөржингөө тэднийх рүү утасдав. Би түүнд Эфэф гэртээ байхдаа ёстой эр хүн байдаг гэж ярьж өгөх гэсэн чинь утсаа огт авдаггүй шүү. Түүнийг гэртээ байхгүй гэж нэг эмэгтэй хүн хариулж байлаа. Иван дуудаж байна гэж бодоод утсаа авахгүй байгаа юм байх гээд эмэгтэй хүүхдийн дуугаар дуудаж үзлээ. Тэгсэн ч бас авсангүй. Хэнтэй ч юм ярихгүй гэж бодож л дээ. 

	Нэг хүн орох хаалганы хонх дарлаа. Манайхан л биш бололтой. Би онгойлгоод алмайрчихлаа. Миний өмнө Тошка пальтогоо товчлоогүй цэнхэр цамц нь цоо ил зогсож байв. Би айсандаа болоод хаалгаа тас саван хааж орхив. Тэгээд тэнэг юм шиг зогсоод байв. Гэтэл тэр дахиад хонходлоо. Тэр зуур би жаахан сэхээ орж хаалгаа онгойлголоо. 

	— Намайг түүнтэй санаа нэг гэж чи битгий бодоорой гэнэ. 

	— Би бодоогүй гэж бувтнаад яах ч гэсэн юм хаалгаа дахин хаах гэж байгаа юм шиг савж зогсов. 

	— Бодож л байна даа. Нүдийг чинь харахад андашгүй байна Тошка хэлэв. 

	— Нээрээ гэм, бодоогүй гэж би хариулаад хаалгаа хүчтэй савсан учир дахиад хаагдчихлаа. 

	Тошка яваад өгнө гэж айсандаа би хаалганыхаа цоожийг онгойлгож чаддаггүй. Бүр чадахаа больчихож. Арай гэж хаалгаа онгойлголоо. Тошка нэлээн хөндийдүүхэн шатны бариул түшин зогсож байв. 

	— Бодоогүй гэх, өөрөө хаалгаа хаагаад байх гэж тэр хэлэв. 

	— Энэ энэ... чинь санамсаргүй. Аяндаа... 

	— Автомат юм үү? Намайг түүнтэй санаа нэг гэж чи бодоод байна л даа. 

	Би дуугарсангүй. 

	— Аа чи хүлээх шив. Би чамд батлаад өгнө өө, гайгүй. Батлаад өгнө. Хувцасла гэж Тошка хашхирлаа. 

	Би аяыг дагаж хувцаслаад бид хоёр гүйж гарлаа. Бид хоёр тэдний байшин хүртэл холын зайн тамирчид шиг үг дуугүй гүйж цахилгаан шат хөдөлгөгчийн хажуугаар гүйн өнгөрч Тошка түлхүүрээ гарган хаалгаа онгойлгов. 

	Дараа нь бид нар пальтотой хэвээрээ Иваны тасалгаанд орж очлоо. Тэр алдарт эцгийнхээ олон зургийн доор бичгийн ширээний ард суугаад ямар нэгэн юм уншиж байв. Маргааш ээлжит онц дүнгээ шүүрэхээр хичээлээ давтаж байгаа байлгүй. Гэтэл би түүнийг өдийд Ленкагийн байшин хавьд эргэлдэж байгаа байх гэж бодсон юм. Тэр бидний зүг эргээд юу болохыг хүлээж байв. 

	— Чи зөв юм хийсэн гэж бодож байна уу? гэж Тошка хашхирав. 

	Дуусгаагүй яриагаа үргэлжлүүлж байгаа нь надад тодорхой боллоо. 

	— Гэрч олж ирээ юү? Та нартай ярих хүсэл надад алга гэж хэлээд Иван буруу харан сууж номоо барьж авав. 

	Тэгэхээр нь Тошка эцгийнхээ зургуудын доор байрлуулсан ширээнд үсрэн хүрч нэг зураг шүүрэн аваад далайхын сайнаар далайж байгаад шалан дээр буулгалаа. 

	— Чи юу болов? Чи юу болов? гэж Иван бархирав. 

	Тошка дахин нэг зураг шүүрч аваад шалан дээр няц буулгах гэтэл хаалга гэнэт онгойж алдарт нисгэгч өөрөө орж ирлээ. Түүний бут үсэрсэн зураг шалан дээр хөглөрч хэвтлээ. 

	Эхлээд тэр хүнийг Иваны эцэг гэж мэдсэнгүй. Энэ бол Эфэф бид хоёрыг цуг явж байхад гудамжинд тааралдсан жолооч байлаа. Тэгээд Эфэфийг «Хонгор минь» гээд байсан юм. Тэгээд би Эфэф ямар хүнтэй хамт онгоцоо туршиж байсныг мэдлээ. 

	— Энэ чинь энэ зургуудыг таны төлөө биш өөрийнхөө төлөө өлгөдөг юм. Энэ чинь юм бүхнийг өөрийнхөө төлөө хийдэг юм! гэж Тошка хашхирч байлаа. 

	Кулаков гуай намайг үг дуугүй харсанд би ч бас тасалгаанаас үг дуугүй гарлаа. 

	Нэг цагийн дараа Тошка над руу утасдлаа... 

	Бороотой байсан учир бид метрогоор явлаа. Нэг буудлаас нөгөө буудал хүртэл. Яваад л байлаа, яваад л байлаа, бараг юм ярьсангүй. Дараа нь би Тошкаг тайтгаруулахын тул Михаил Николаевич болон Верочка Поляковагийн тухай түүнд ярьж өглөө. 

	— Тэднийд очъё. Поляковаг больницоос авчирсан байж магад. Очоод «Та нарт бидний тусламж хэрэгтэй юу?» гэж асууя. Хэрэгтэй байж юу магад гэж Тошка хэллээ. 

	Бид хоёр метроноос гарч золгүй байшинг зүглэн шавхай туучин явж хүрсэн чинь байшин хоосон байлаа, хоёул тасарсан утастай, эзгүй, тухгүй тасалгаануудаар хэслээ. Тошкагийн урам бүр хугарлаа. Миний бодлоор бол тэр Иваны тухай үргэлж бодоод байх шиг байв. 

	— Энэ байшинг буулгах гэж байгааг дуулаад манай өвөг аавын сэтгэл хямарна даа гэж би хэллээ. 

	Тэр Михаил Николаевичтай ч Верочка Поляковатай хоёрын алинтай нь ч дахин уулзахгүй нь харамсалтай гэж Тошка хэлэв. 

	— Харамсалтай гэж би хэллээ. 

	Бид гадагш гарч иртэл Тошка гэрийнхэндээ утасдахаар шийдлээ. Түүнийг автомат утасны бүхээг рүү явахад би тэрүүхэн хавьд нь сэлгүүцэн зогслоо. Хашааны буланд Надя Кит нохойтойгоо зугаацаж явав. Би нохой маллагчдад баяр хүргэе гэсэн байртай гар даллав. 

	— Кит, миний хойноос гэж Надя тушаагаад миний зүг чиглэв. 

	Миний дэргэд ирээд зогслоо. 

	— За сайн биз дээ? гэж би асуув. 

	— Яах вэ, болж л байна гэж Надя хариулав. 

	— Китээ сургаж байна уу?

	Кит нэрээ дуулаад дээшээ харав. Бяцхан хар нүднийхээ дээр өтгөн хөмсөгтэй ажээ. 

	— Сургаж базаасан юмгүй. Энэ маань олигтой юм сурахгүй л байна шүү гэж Надя хэлэв. 

	Ямар нэгэн юм надаас асуух гээд байх шиг надад санагдлаа. 

	— Та хүн хүлээгээ юу? гэж Надя асуулаа. 

	— Нэг найзыгаа хүлээж байна гэж би хэлээд утасны бүхээгийг хялам хийн харлаа. 

	Тошка буруу хараад зогсож байв. 

	— Та нохойд хайртай юу? гэж Надя асуув. 

	— Хайртай

	— Манай байранд нэг иргэн байдаг юм. Тэр хүн миний Китийг манай байранд байлгахгүй гэсэн. Кит чинь номхон гэж жигтэйхэн амьтан. Тэр хүн, тэр иргэн нохой эрт орой нэгэн цагт заавал урдаг болно. Тийм учраас нохойд дургүй гэж хэлсээн. Тэгээд Кит гэртээ хошуувчтайгаа байдаг юм. 

	— Хачин иргэн юм даа гэж би хэлэв. 

	— Хачаан гэж Надя дуртай зөвшөөрөв. 

	— Одоо болохоор Китээс болж манай байр нохойн үнэртэй болчихлоо. Сууц биш нохойн хорго болчихлоо гэж тэр хүн хэлсээн. Тэгээд намайг гэртээ Китийг битгий байлга гэж шаардсан. Та үнэрлэ л дээ, үнэрлэ гээд Надя Китийг өргөн авч надад үнэрлүүлж Китээс нохойн үнэр ханхлахгүй байгаад намайг үнэмшүүлэх гэжээ. Кит нь зөөлөн үстэй юм. — Яаж байна? Үнэртэж байна уу? Та үнэнээр нь хэлээрэй гэж Надя хэлэв. 

	— Үгүй ээ. Огт үнэртэхгүй байна гэж би хэллээ. 

	— Тээр, та ойлгож байхад тэр хүн ойлгохгүй байгаа юм гэснээ гэнэтхэн, — Манайд орж тэр хүнтэй ярилцаач гэлээ. 

	Энэ үед Кит, муур хараад зэрлэг авир, асар хурдыг үзүүлэв. Тэгээд муурын хойноос галзуу хурдаар нисэн одоход эзэгтэй нь араас нь мөн дээд хурдаараа ухасхийлээ. 

	Тошка бүхээгээс гарч ирлээ. Тэр толгой гэдийлгэн инээмсэглэсээр ирж явааг нь үзвэл сэтгэл нь сэргэсэн бололтой. Тэрээр зээрд үсээ сэгсэлзүүлэн цэнхэр цамцаа гялалзуулна. 

	— Миний толгойд трам-та-там-трам-та-там гээд шинэ дуу орж ирлээ гэж тэр хэлэв. 

	Юунаас ч болсон юм бэ миний дотор бас баяраар дүүрч Тошкагийн араас түүний дууг дагалдан байдаг хоолойгоороо дуулмаар санагдлаа. 

	— Явъя гэж Тошка хэллээ.

	Гэтэл энэ үед Надя Китээ тэвэрчихсэн амьсгаадсан гарч ирлээ. 

	— Жаал аа, жаал аа! гэж тэр намайг дуудлаа.  Зогсохоос аргагүй болов. 

	— Жаал аа, та нар явах нь үү? гэж Надя асууснаа Тошкаг хараад, — Энэ нөгөө найз чинь үү? гэж асуув. 

	— Тийм ээ гэж би хариуллаа. 

	Надя Тошкаг анхааралтай ширтэн хараад,

	— Сайн найз байна. Жаал аа чи тэр хүнтэй ярилцахаар манайд орохгүй юм уу? гэж асуув. 

	— Надяг Китийгээ гудамжинд хөөж гарга гэж шаарддаг нэг хүн эдний байранд байдаг гэнэ. Нохойн үнэр ханхлаад байна гэдэг юм байх гэж би Тошкад хэллээ. 

	— Та үнэрлэ л дээ, үнэрлэ гэж Надя хэлээд Китийгээ Тошкад өгч, — Үнэртэж байна уу? Та үнэнээр нь хэлээрэй. 

	— Огт үнэртэхгүй байна гэж Тошка хэлэв. 

	— За тэр! Та хоёр хамтдаа манайд орохгүй юу? Тэгээд та нар чинь пионерууд шүү дээ гэж Надя хэлэв. 

	— Хаана байна. Бид одоо очъё гэж Тошка хэллээ. 

	— Одоо юу гэж Надя лавлан асуув. 

	— Одоо гэж Тошка шийдэмгий хэлэв. 

	Түрүүнд нь Тошка, Китийг тэвэрсэн Надя хоёр явж хойноос нь би орлоо. 

	— Та бодооч, энэ хүн Китийг хонгилд гаргахыг шаарддаг юм. Бид нар байрыг нохойн хорго болгож байна гэдэг юм гэж Надя явдал дундаа тэр зан муут иргэний тухай шинэ шинэ мэдээ дамжуулж байлаа. 

	Шударга тэмцэлд орох гэхээс яарсан Тошка улам хурдалж байлаа. Үнэнийг хэлэхэд Тошка бөмбөрчин байлаа. Тэгээд бөмбөрөө дэлдэн намайг дайралтад уриалж байлаа. Тошка цаг ямагт шүд зуун тэмцэхийг хүсэж байв. 

	Орох үүдний дэргэд Надя зогслоо

	— Би энд үлдээд та нарыг хүлээвэл дээр байх аа

	— Үгүй ээ, гэж Тошка хэллээ. 

	Эрэмгий зоригтой Тошка эхэлснээ заавал дуусгах хүсэлтэй.

	Би хэдийгээр түүн шиг эрэмгий биш боловч,

	— Яалаа гэж гэлээ. 

	— Та нар орой манайхныг ирэхээр орвол зүгээр юм биш үү? гэж Надя асуулаа. 

	— Бид нар одоохон ороод түүнийг чинь мууг нь дуудаадахъя гэж Тошка хэлэв. 

	— Тэр хариг хатуу иргэнийг чинь хэн гэдэг юм бэ? гэж би инээмсэглэн асуув. 

	— Семен Николаевич Грибоедов гэж Надя хариулав. 

	— Бараг Оросын агуу их зохиолч гэж би хэллээ. 

	Бид зургаадугаар давхарт гарч ирлээ. Цахилгаан шат ажиллахгүй байсан нь бидний омгийг жаал дарлаа. Бид тус бүрдээ бол эргээд харайчихад бэлхэн байсан байж болох боловч хамтдаа бол яасан ч үгүй шүү. 

	— Скочтерьер үүлдрийн нохойг үзэн ядна гэж байдаг аа гэж Надя нам дуугаар өгүүлэв. 

	Надя өөрийнхөө түлхүүрээр хаалга онгойлгож Грибоедовын сууцны үүдэнд биднийг хүргэж өгөв. Түүний гар чичирч байлаа. Бяцхан охин үхтэл айжээ. 

	— Битгий чичрээч гэж Тошка хэлээд хаалгыг зоригтойёо тогшив. 

	Тэр даруй хаалга онгойж бидний өмнө гэрийн хувцастай лут эр зогсоод юм идэж биднийг харан бүдүүлгээр шал шалхийн зажилж байв. 

	— За юу бол оо вэ?

	— Та яагаад энэ нохойд дургүйцээд байгааг бид мэдэх хүсэлтэй байна. Нохойн үнэр үнэртэхгүй байна шүү дээ. Үнэрлээд үзсэн ч болно гэж Тошка хэллээ. 

	— Үнэрлэх ч үгүй ээ. Харин та нар чинь хэн болоод энэ зулбасгыг өмөөрч байгаа бил ээ? гэж Грибоедов асуулаа. 

	— Зулбасга биш Кит гэж Надя хэллээ. 

	— Бид нар зэргэлдээ сургуулийн пионерууд байна гэж Тошка хэлэв. 

	— Тийм юм бол сургуульдаа л явцгаа. Бусдын хэрэгт хошуу дүрээд яах вэ гэж хэлээд бидний дайчин хамрын өмнүүр хаалгаа тайван хаачихлаа. 

	Тошка хаалгыг өөр лүүгээ татлаа. 

	— Бид олон нийтийн төлөөлөгчид байна. Таны үүрэг... гэж Тошка хашхирлаа. 

	— Би үүрсэн үүрэггүй, гэж тэр хүн хэлэв. Одоо ширээний хажууд суух бөгөөд түүний өмнө хиамны томоос том зүсэм байлаа. Тэрнээсээ бага багаар хэрчин авч ам руугаа хийж байлаа. 

	— Та нар хэнийг сургах гээд байна? Грибоедов намайг уу? гэж хэлэх нь тэр хүн «Ухаантны зовлон» хэмээх зохиол бичсэн Оросын их зохиолч аятай. 

	— Эцсийн эцэст нохой бол хүний нөхөр шүү гэж би хэллээ. 

	— Та нарынх уу гэхээс минийх биш ээ. Би нохойг үзэн яддаг гэж Грибоедов хариу хэлэв. 

	Өөдгүй амьтан юм даа. Үүний өмнө зогсож байх ч доромжлол мэт юм. Ийм амьтадтай шууд л нүдэлдэх хэрэгтэй. Үг ойлгодоггүй нь илтэд байна шүү дээ. Яаж үүнийг мулт цохих вэ?

	— Энэ чинь скочтерьер үүлдрийн нохой шүү гэж Надя хэллээ. 

	— Пионерууд минь хаалга хаачхаад, чөтгөр шуламс руугаа хийсэцгээ гэж Грибоедов хэлэв. 

	— Энэ чинь зэвүүтэй муухай үг биш үү? Та яагаад бидэнтэй ингэж харьцаж байна? гэж Тошка өгүүлэв. 

	Грибоедов босож ирээд гараа урагш сунгав. Тэр нь гар биш малтуур юм. Тэгээд биднийг түлхлээ. 

	— Гарцгаа эндээс, гарцгаа. Жаахан тоглолоо одоо эндээс тонилцгоо гэнэ. 

	— Надад гар бүү хүр! гэж Тошка хашхирав. 

	— Үгүй ер гар хүрч болохгүй гэнэ үү! Таван салаа боов шагнуулахыг хүсэхгүй байна уу? гэж Грибоедов хашхираад гар далайв. 

	Тэгвэл надтай үзэлцэх болно шүү гэж би хэллээ. 

	Дургүй хөдөлснөөс болж миний хамаг бие чичирч байсан тул түүнд довтлон орж үзэлцэхэд бэлхэн байв. Намайг цохиод аваасай гэж би хүсэж байв. Тэгвэл хэн нь хэнийгээ дийлэхийг үзэх юм сан. 

	Тэгтэл тэр намайг барьж аваад мангар том гараараа хумхин өргөж алхлаа. Хаалга хүрээд хаалгаа онгойлгож намайг шатны тавцан дээр түлхэн гаргав. Миний хойноос Надя скочтерьер нохойтойгоо, Тошка нар хийсэн гарч ирэв. 

	Бид нар доош яаралгүй бууж явлаа. Кит хэд дахин дорой дуугаар хуцав. 

	— Та нар намайг уучлаарай гэж Надя хэлэв. 

	— Дажгүй гэж тоомсорлоогүй дүр үзүүлэв. 

	Би Тошкагийн нүдийг харахаас айж байлаа. Ийм доромжлолын дараа Тошка намайг дахин зэвүүрхэж болох юм... 

	— Үүнийг бид ингэж орхихгүй. Ингэж амархан өргөгдөхөөргүй хүмүүс олдох байлгүй гэж Тошка хэллээ. 

	— Би хоточ юм уу, анч нохойтой байсан бол тэр айх байсан даа гэж Надя хэллээ. 

	Бид гудамжинд гарч ирлээ. Бид нар урд урдаасаа хараад гунигтайхан зогсоцгоолоо. Бидний хооронд болсон явдлын буруутан толгой өлийлгөн оцойж суув.

	— Бүгдийг ойлгоно шүү гэж Надя хэллээ. 

	 Үүнийг бид ингэж орхихгүй гэж Тошка давтав. 

	Хачин юм даа. Нэг хүн ердөө л адгийн амьтан, алдартай сайхан нэртэй хүн нь олон хүний өөдрөг сэтгэлийг эвдэж байх. Гэтэл тэр хүмүүс нь хамгийн наад захын шударга ёсны төлөө юу ч хийж чадахгүй байх. Энэ бяцхан охин Надя, өөдсийн чинээ охин орой болтол гэртээ орохоос айгаад, эцэг эхийгээ ирэн иртэл хашаан дотор эргэлдэж байх. Ийм юм хийх нь гутамшигтай гэж сонинд зарлах буюу радиогоор ярьдаг баймаар юм. Тэгвэл хүмүүс өглөө сэрээд л энэ тухай уншина даа. 

	— Сэтгэлээр унаад хэрэггүй. Чи түүнээс мянга дахин зоригтой, сая дахин илүү ариун санаатай гэдгийг чинь би мэдэж байна гэж Тошка хэллээ. 

	— Намайг бүү тайтгаруул. Түүнийг хазах юм уу эсвэл дэгээдэх байсан юм. Сунаж унаад шившигт хоншоороо газар хатгатал дэгээдэж чадна гэж би хэллээ. 

	Би огт өөр байдалтай болж, бодох юмгүй ярьж байлаа. Цэргийн эмнэлэгт байхдаа надад бичсэн эцгийнхээ захидлын сүүлчийн мөрийг яагаад ч юм бэ саналаа. Тэнд ээжийн тухай бичихдээ «Ээжийгээ бодож сэтгэл санааг нь ойлгохыг хичээж бай» гэсэн байж билээ. 

	Би энэ гуйлтыг нь биелүүлээгүйгээ бодлоо. Ээж минь намайг ойлгодог байхад би түүнийг ойлгодоггүй байжээ. Би ээжийнхээ тухай, тэгэх тусмаа Геннадий Павловичийн тухай бодохгүй, цаг ямагт өөрийгөө бодож явжээ. «Чамайг ийм байхыг аав чинь харахыг хүсэхгүй дээ» гэж хэлэхдээ ээжийн минь зөв байсныг би ойлголоо. 

	— Иваныг бүр дүүрсэн толгой гэж чи бодож байна уу? гэж Тошка асуулаа... 

	— Үгүй ээ. Тэгж бодохгүй байна гэж би хариулав. 

	Дараа нь би үл таних Верочка Поляковагийн тухай, Ленка Надягийн тухай, бас ах дүү хоёр Рябовын тухай, ямар ч буруугүй мөртөө гомдож гутарсан тэгээд, цагт нь тэдэнд хэн ч туслаагүй тийм хүмүүсийн тухай бодлоо. Тэдэнд туслах хүн байхгүй гэж үү? Бид туслахад бэлэн биш гэж үү?

	Бид тулалдаж байна. Бид цэрэг эрс. Энэ тулалдаан урт удаан үргэлжлэх боловч биднийг улам цэвэр, улам сайхан болгодог гэж Эфэф ярьсан. Эфэф ч цэрэг хүн. Тэр хэзээ ч бууж өгөхгүй. Тошка ч бас цэрэг хүн. Тэр бол бөмбөрчин. Би ч бас цэрэг болно.

	Чи эхийгээ шүүх хүн биш гэж өвөг аав хэлсэн. Хэрэв би ээжийнхээ шүүгч нь биш юм бол хэн нь юм бэ? Хүн бүр бие биедээ шүүгч. Би ч гэсэн ээждээ шүүгч нь. Харин шударга бөгөөд уужим сэтгэлтэй шүүгч байх ёстой. Ээж минь надад шүүгч. Өвөг аавдаа ч би шүүгч нь. 

	— Одоо яах вэ гэж Надя асуулаа. 

	— Сэтгэл бүү зов. Энэ Грибоедов чамд ямар ч гэм хийхгүй. Түүнийг бид дийлнэ. Чи нохойтойгоо үлдэнэ. Тэр ч байтугай, нохойд хайртай хүн болгон нохойтой болтугай. 

	Бид зол жаргалтай байж, бие биеэ ам ангайхад ойлгож эхний дуудлагаар бие биедээ туслахаар ирж байх тэр цаг түргэн ирэх болтугай. Энэ л ёстой жаргалтай цаг болно доо. 

	Харин сая бид бол золгүй явдлаа бодон зогсож байлаа. Гэвч бид уйлаагүй. Учир нь бид цэрэг эрс. Бяцхан охин Надя ч атугай уйлаагүй. Гэвч бидэнд аятайхан байгаагүй л дээ.

	 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗОХИОЛЧИЙН ТУХАЙ ХЭДЭН ҮГ

	Владимир Железников бага залуу наснаас амьдралын эрээн барааныг үзсэн зохиолч мөн. Эцэг нь цэргийн хүн байсан бөгөөд эцгийнхээ хамт хил дээр орших Беларусь, Балтикийн хотуудад сууж байлаа. Дараа нь тэд дүрвэн нүүж, Железников их буучийн дунд сургуульд, дайн дууссаны дараа М. Горькийн нэрэмжит утга зохиолын дээд сургуульд суралцаж төгссөн байна. 

	Гучин таван настайд нь анхны ном нь хэвлэгдэн гарчээ. 

	Железниковын тууж, өгүүллэгүүд, ер бүх зохиолд нь орчин үеийн амьдрал туссан байдаг. Түүний зохиолын баатрууд нь өнөөдрийн охид хөвгүүд уншигч та бүхний үе тэнгийнхэн билээ. Гэвч тэдний хажуугаар бас өөр олон баатрууд, тухайлбал идэр залуу, хижээл настан, тэр ч байтугай өтгөс буурлууд ч бий. Тэд бүгдээрээ өнгөрснөө үргэлж дурсан санаж байна. Арван таван насандаа сүүлчийн дайнтай нүүрээрээ учирсан Железников хожим нь тэр дайныг огт мартдаггүй нь түүний уран бүтээлээс илхэн харагддаг. 

	Железниковын ямар ч номыг аваад үзсэн янз бүрийн насны хүмүүсийн өөр хоорондын харилцааг үзүүлсэн нь бий. 

	Ерөөс насны зөрөө гэдэг зөвхөн туулж өнгөрүүлсэн амьдралын туршлага төдий биш, олон талаар хүний дотоод сэтгэлгээ, хувийн чанарыг тодорхойлсон зөрөөтэй цаг хугацааг хэлдэг байна. Нас биеийн хоорондох зай хэчнээн их байх тусам тэдний өөр хоорондын ялгаа төдий чинээн их байна. Энэ ялгаанаас болоод заримдаа хүмүүс бие биеэ ойлголцохгүй эвгүй явдал ч гардаг. 

	Гэвч амьдралд хүмүүсийг холдуулахаасаа илүү өөр хооронд нь холбож өгдөг хүчин зүйлс бий. Бие хүн ч бай, бүхэл бүтэн үе ч бай, нийгмээс ангид амьдарна гэж үгүй бөгөөд амьдралд тохиолдох бэрхшээл, гачигдал, зовлон, хувиа хичээх үзэл, хатуу сэтгэл, бэртэгчин зантай, хүн бүр өөр өөрөөр тэмцдэг тухай Железниковын номд яруу тодоор өгүүлжээ. 

	Энэ номд « Зургаагийн «Б»-ийн гайхал», «Ваартай зорчигч», «Хүүхэд нохойд хайртай» хэмээх гурван туужийг эмхэтгэлээ. 

	«Зургаагийн «б»-гийн гайхал» хэмээх туужид, хоёрдугаар ангийн бяцхан баатарчууд, багийнхаа ахлагчаар томилогдон ирсэн Борис Збандутог, сайн сайхны туйл гэж түүнд итгэж, Борис ч тэдний итгэлийг хөсөрдүүлэхгүйн тулд аяндаа сурлага сахилга батаараа мэдэгдэхүйц сайжирч байна. Энэ туужаараа В. Железников «Тавын «Б»-гийн дамшиг» хэмээх кино зохиол бичиж ЗСБНХУ-ын төрийн шагнал хүртсэн билээ.

	В. Железников бол багачуудын амьдрал ахуй, сэтгэл зүйг сайн мэддэг зохиолч болох нь энэ номыг уншихаар та бүхэнд аяндаа тодорхой болно.

	Д. Сүхбаатарын талбай 2.

	474—78

©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH

